
ԽՈՍՔԻ ԱԶԱՏՈՒԹՅԱՆ

   ՊԱՇՏՊԱՆՈՒԹՅԱՆ ԿՈՄԻՏԵ   
ՀԱՅԱՍՏԱՆՈՒՄ ԽՈՍՔԻ ԱԶԱՏՈՒԹՅԱՆ ՎԻՃԱԿԻ ԵՎ ԼՐԱԳՐՈՂՆԵՐԻ 

ՈՒ ԶԼՄ-ՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐԻ ՄԱՍԻՆ

Խոսքի ազատության պաշտպանության կոմիտեի 2016 թ. տարեկան զեկույց 
Խոսքի ազատության պաշտպանության կոմիտեն պարբերաբար հանրությանն է ներկայացնում իր զեկույցները՝ հայաստանյան լրատվամիջոցների եւ դրանց աշխատակիցների գործունեության միջավայրի ու խնդիրների, խոսքի ազատության վիճակի, ԶԼՄ-ների եւ լրագրողների իրավունքների խախտումների մասին։ Սույն զեկույցում արտացոլված են 2016 թվականի տվյալները: 
Զեկույցում տեղ գտած փաստերի հավաքագրման աղբյուր են հանդիսացել. 

- ԽԱՊԿ-ի «թեժ գծով» ստացված ահազանգերը,

- ԽԱՊԿ-ի փորձագետների հանդիպումներն ու զրույցները ԶԼՄ-ների աշխատակիցների հետ,

- պետական մարմիններին ուղարկված պաշտոնական հարցումների պատասխանները, 

- ԶԼՄ-ների ներգրավվածությամբ դատական գործերի նյութերը,
- գործընկեր լրագրողական կազմակերպությունների տարածած նյութերը,

- ԶԼՄ-ների հրապարակումները։     

ՀԱՄԱՌՈՏ ԱՄՓՈՓՈՒՄ

2016 թվականին Խոսքի ազատության պաշտպանության կոմիտեի արձանագրած՝ լրագրողների նկատմամբ բազմաթիվ բռնությունների, ճնշումների ու խոչընդոտումների փաստերը վկայում են, որ հայաստանյան ԶԼՄ-ներն ու դրանց աշխատակիցները գործել են ծայրահեղ անբարենպաստ պայմաններում։ Դրա ամենացայտուն ապացույցը հուլիսի 17-ից 30-ը Երեւանի Խորենացի փողոցում ու Սարի թաղում տեղի ունեցած իրադարձություններն էին։ «Սասնա ծռեր» խմբավորման՝ ՀՀ ոստիկանության պարեկապահակային ծառայության (ՊՊԾ) գնդի վրա զինված հարձակմանը հաջորդած ցույցերն ու ուժային գործողությունները զուգորդվեցին ոստիկանության կողմից լրագրողների եւ օպերատորների դեմ լայնամասշտաբ բռնություններով ու օրինական մասնագիտական գործունեության խոչընդոտումներով։ Ընդ որում՝ դրանք աննախադեպ էին նաեւ ԶԼՄ-ների ներկայացուցիչների դեմ հատուկ միջոցներ կիրառելու առումով։

Հուլիսյան իրադարձությունների ընթացքում ԽԱՊԿ-ի տվյալներով՝ ոստիկանական  գործողություններից տուժեցին 27 լրագրող եւ օպերատոր, որոնցից 19-ը ենթարկվեցին ֆիզիկական բռնությունների, ստանալով մարմնական վնասվածքներ, 8-ը բախվեցին տարատեսակ այլ ճնշումների եւ հետապնդումների։ Թեեւ այդ դեպքերով հարուցված քրեական գործով 8 անձանց մեղադրանք է առաջադրվել, որոնցից 7-ը կանգնել են դատարանի առջեւ, այնուամենայնիվ, ԽԱՊԿ-ի գնահատմամբ՝ սա համարժեք չէ բռնությունների եւ ճնշումների ծավալներին։

Լրագրողների նկատմամբ ուժ կիրառելու եւ մասնագիտական գործունեության խոչընդոտման փաստեր են գրանցվել նաեւ սեպտեմբեր-հոկտեմբերին կայացած ՏԻՄ ընտրությունների լուսաբանման ընթացքում, ինչպես նաեւ այլ՝ համեմատաբար հանդարտ ժամանակահատվածներում։ Ընդհանուր առմամբ 2016-ին ԽԱՊԿ-ն արձանագրել է ֆիզիկական բռնության 10 դեպք, որոնցում տուժել են 26 լրագրող ու օպերատոր, ԶԼՄ-ների ու դրանց աշխատակիցների նկատմամբ այլ ճնշումների 52 փաստ, ինչպես նաեւ տեղեկություններ ստանալու եւ տարածելու իրավունքի 33 խախտում։ 
2016 թվականին տարբեր դատարաններում վարույթ են ընդունվել ԶԼՄ-ների ու լրագրողների ներգրավվածությամբ 17 նոր դատական գործեր, որոնցից 14-ը վերաբերում են վիրավորանքին եւ զրպարտությանը, 2-ը՝ դրամաշորթությանը, եւս 1-ը՝ անմեղության կանխավարկածի խախտմանը։  
2016-ին իշխանությունները հանդես եկան ԶԼՄ-ներին վերաբերող մի քանի օրենսդրական նախաձեռնություններով, որոնք ըստ ԽԱՊԿ-ի եւ գործընկեր լրագրողական կազմակերպությունների՝ Երեւանի մամուլի ակումբի եւ Մեդիա նախաձեռնությունների կենտրոնի, ռեգրեսիվ բնույթի էին։ Այս առումով ամենաուշագրավը ՀՀ ընտրական նոր օրենսգրքի 65-րդ հոդվածն է, որն անհիմն սահմանափակումներ է պարունակում եւ լրատվամիջոցների գործունեության ազատությունը ապահովելու առումով ստացվել է շատ ավելի վատը, քան նախորդ օրենսգրքի համապատասխան դրույթները: Ի տարբերություն սրան, ընտրություններին վերաբերող՝ «Հեռուստատեսության եւ ռադիոյի մասին» օրենքում նախատեսվող փոփոխություններից ԽԱՊԿ-ի եւ գործընկեր կազմակերպությունների առաջարկությամբ հանվեցին կամ վերաձեւակերպվեցին մի քանի վտանգավոր հոդվածներ, որոնք կկաշկանդեին լրատվամիջոցների աշխատանքը։

Տարվա կարեւոր իրադարձություններից էր անալոգայինից թվային հեռարձակմանն ամբողջական անցումը, որը պաշտոնապես ավարտվեց հոկտեմբերի 26-ին։ Սակայն մոտ յոթ տարի տեւած այս գործընթացը լուրջ մարտահրավեր դարձավ մարզերում գործող 10-ից ավելի տեղական հեռուստաընկերությունների համար, որոնք այս ոլորտում իրականացվող անհեռատես քաղաքականության պատճառով հայտնվեցին փակման եզրին։ Այդ հեռարձակողների խնդիրների լուծման համար ԽԱՊԿ-ի եւ գործընկեր կազմակերպությունների նախաձեռնած բանակցությունները բնագավառի պատասխանատուների հետ տարեվերջի դրությամբ դեռ շարունակվում էին։
ԼՐԱՏՎԱՄԻՋՈՑՆԵՐԻ ԳՈՐԾՈՒՆԵՈՒԹՅԱՆ ՄԻՋԱՎԱՅՐԸ

2016 թվականը հայաստանյան ԶԼՄ-ների ու դրանց աշխատակիցների համար չափազանց բարդ եւ լարված ժամանակաշրջան էր։ Նրանց վիճակված էր դիմակայել բազմաթիվ մարտահրավերների, բռնությունների, մասնագիտական գործունեության խոչընդոտումների։ Փորձություններից ամենադժվարիններն էին ապրիլյան քառօրյա պատերազմի եւ հուլիսի երկրորդ կեսին «Սասնա ծռեր» խմբավորման՝ ՀՀ ոստիկանության պարեկապահակային ծառայության (ՊՊԾ) գնդի վրա զինված հարձակման ու դրան հաջորդած իրադարձությունների լուսաբանման խնդիրները։ Բայց եթե առաջինը կապված էր զուտ մասնագիտական գործելակերպի եւ լրագրողական էթիկայի հետ (ինչը լուսաբանել եւ ինչը՝ ոչ, իսկ եթե լուսաբանել՝ ինչպե՞ս), ապա երկրորդ դեպքում այդ խնդիրները սրվեցին նաեւ ԶԼՄ-ների աշխատակիցների նկատմամբ բիրտ ուժի կիրառման եւ բացահայտ խոչընդոտումների եւ հետապնդումների պատճառով։

Մասնավորապես, ՊՊԾ գնդի վրա հարձակման օրն իսկ՝ հուլիսի 17-ին, արձանագրվեցին լրագրողական գործունեության խոչընդոտման եւ բռնության առաջին դեպքերը։ Այդպիսի միջադեպեր տեղի ունեցան նաեւ հաջորդ օրերին, երբ ԶԼՄ-ների ներկայացուցիչները լուսաբանում էին Երեւանի Խորենացի փողոցում ու Սարի թաղում անցկացվող ցույցերն ի պաշտպանություն «Սասնա ծռերի»։ Իսկ հուլիսի 29-ի երեկոյան եւ լույս 30-ի գիշերը ոստիկանության եւ նրա կողմից հովանավորվող անձանց կողմից ԶԼՄ-ների աշխատակիցների նկատմամբ հարձակումները հասան գագաթնակետին։ Ընդ որում՝ դրանք աննախադեպ էին եւ՛ բռնությունների ծավալների, եւ՛ լրատվամիջոցների ներկայացուցիչների դեմ հատուկ միջոցներ օգտագործման առումով։ 
Ըստ տուժած լրագրողների ու օպերատորների՝ նրանց հավաքել են մեկ տեղ եւ կիրառել են ձայնալուսային եւ արցունքաբեր նռնակներ։ Այնուհետեւ ԶԼՄ-ների աշխատակիցները ենթարկվել են ծեծի, հետապնդումների եւ տարատեսակ խոչընդոտումների։ Բռնությունները զուգորդվել են տեսանկարահանող սարքերը եւ ֆոտոխցիկները ջարդելով, այդ սարքերի հիշողության քարտերը (չիպերը) ապօրինի առգրավելով, նկարահանված կադրերը ոչնչացնելով։

Ակնհայտ է, որ օպերացիան մշակելիս ոստիկանությունն իր գործողությունների թիրախ էր դարձրել նաեւ ԶԼՄ-ների աշխատակիցներին, որպեսզի հայաստանյան ու միջազգային հանրությունը հնարավորինս քիչ տեղեկություններ ստանա խաղաղ ցուցարարների նկատմամբ անհամաչափ ուժ կիրառելու մասին։ Այս ամենը հիշեցրեց 2015 թվականի հունիսի 23-ին մայրաքաղաքի Բաղրամյան պողոտայում տեղի ունեցած իրադարձությունները՝ #ElectricYerevan-ը, երբ խաղաղ ցույցը ցրելիս ոստիկանները բիրտ ուժ կիրառեցին նաեւ լրատվամիջոցների աշխատակիցների նկատմամբ։ 

Խոսքի ազատության պաշտպանության կոմիտեի տվյալներով՝ 2016 թ. հուլիսին Երեւանի Խորենացի փողոցի ու Սարի թաղի դեպքերի ընթացքում տուժել են 27 լրագրող եւ օպերատոր, նրանցից 19-ը ֆիզիկական բռնության են ենթարկվել, եւս 8-ի օրինական գործունեությունը, թեեւ առանց ուժի կիրառման, խոչընդոտվել է։ Իրականացված բռնությունների կապակցությամբ ԽԱՊԿ-ը նախաձեռնեց եւ գործընկեր կազմակերպությունների հետ հանդես եկավ մի շարք հայտարարություններով, դատապարտելով ուժային կառույցների գործողությունները։

Մասնավորապես, հուլիսի 21-ին տարածած հայտարարությունը վերաբերում էր «Iravaban.net» կայքի լրագրող Գեւորգ Թոսունյանի, «Ազատություն» ռադիոկայանի թղթակից Արտակ Համբարձումյանի, ինչպես նաեւ «4news.am» կայքի աշխատակից Արթուր Հայրապետյանի նկատմամբ իրականացված բռնություններին։ Հուլիսի 28-ին հայտարարության առիթ դարձան Գյումրիի լրագրողների «Ասպարեզ» ակումբի խորհրդի նախագահ Լեւոն Բարսեղյանի ձերբակալումն ու նրա դեմ անհիմն քրեական գործ հարուցելը։ Իսկ երկու օր անց հրապարակած հայտարարությամբ լրագրողական 12 կազմակերպություններ իրենց վրդովմունքն արտահայտեցին հուլիսի 29-30-ին մայրաքաղաքի Խորենացի փողոցում ու Սարի թաղում ԶԼՄ-ների աշխատակիցների դեմ ոստիկանական ստորաբաժանումների իրագործած տոտալ հարձակումների, այդ ընթացքում հատուկ միջոցների կիրառման եւ լրագրողական գործունեության խոչընդոտման փաստերի առնչությամբ։

Արձագանքելով լրագրողների հանդեպ կատարված բռնություններին, 15 լրատվամիջոցներ Ազատության հրապարակում հավաք նախաձեռնեցին եւ ընդունեցին հայտարարություն, որով իշխանությունից պահանջեցին ՀՀ քրեական օրենսգրքի 164 հոդվածի («Լրագրողի օրինական մասնագիտական գործունեությունը խոչընդոտելը») հիմքով պատասխանատվության ենթարկել հուլիսի 29-ին լրագրողների վրա ձեռք բարձրացրած անձանց, դադարեցնել լրագրողների նկատմամբ պետական մակարդակով տարվող բացասական քարոզչությունը։ Լրատվամիջոցները նաեւ ընդգծել են, որ եթե հայտարարությունը չունենա կոնկրետ հետեւանքներ, լրագրողական հանրությունը պատրաստ է մասնագիտական իրավունքի պաշտպանության համար օգտագործել բոլոր միջոցները՝ անգամ ծայրահեղ։ 
Հուլիսի 29-ի դեպքերը դատապարտել ու իրենց մտահոգությունն են հայտնել մի շարք միջազգային կազմակերպություններ` «Human Rights Watch»-ը, «Լրագրողներ առանց սահմանների», «Լրագրողների եվրոպական դաշնությունը» (EFJ) եւ «Լրագրողների միջազգային դաշնությունը» (IFJ), ԵԱՀԿ մամուլի ազատության հարցերով ներկայացուցիչ Դունյա Միյատովիչը։ Վերջինս  նամակ է ուղղել ՀՀ արտաքին գործերի նախարար Էդվարդ Նալբանդյանին՝ նշելով, որ կառավարությունը «պետք է գործնական քայլեր կատարի իրավապահ մարմինների գործողություններում լրատվամիջոցների ներկայացուցիչների նկատմամբ զսպվածություն ապահովելու համար», եւ ավելացրել, որ «իշխանությունների կողմից պետք է նախաձեռնվեն քայլեր՝ որպես երաշխիք, որ լրատվամիջոցները թիրախավորված չլինեն ոստիկանության կամ խուժանի կողմից: Ոստիկանությունը պետք է պաշտպանի լրագրողներին եւ լրատվամիջոցների ներկայացուցիչներին», - ասել է նա:  

Անսպասելիորեն լրագրողների հանդեպ բռնություններին արձագանքեց ՀՀ նախագահ Սերժ Սարգսյանը, ով անցյալում նմանատիպ դեպքերից հետո լռություն էր պահպանում։ «Ես … ներողություն եմ խնդրում մեր լրագրողներից հուլիսի 29-ի լույս 30-ի գիշերվա դեպքերի համար. սա մեր ամենաէական բացթողումն էր այս օրերի ընթացքում: Բոլոր հետեւությունները, անշուշտ, արվելու են։ Ձեր ներողամտությունը հայցելով՝ միայն լրագրողներին, բայց ոչ իրավապահներին, խնդրում եմ մոռանալ այդ դեպքերի մասին, քանի որ իրոք վստահ եմ, որ այլեւս նման բան չի կրկնվելու, եւ նաեւ ուզում եմ, որ այդ դեպքերն այսուհետ անգամ ենթագիտակցական որեւէ ազդեցություն չունենան ձեր ազատ գործելաոճի վրա», - նշել է Սերժ Սարգսյանը: 

Հատկանշական է, որ նախագահի ներողությունից հետո Հատուկ քննչական ծառայությունը որոշ առումով ակտիվացրեց իր գործողությունները` կապված ոչ միայն  հուլիսյան իրադարձությունների, այլ նաեւ 2015 թվականի հունիսի 23-ին Բաղրամյան պողոտայում տեղի ունեցած դեպքերի նախաքննության հետ: Մասնավորապես, «#ElectricYerevan»-ին վերաբերող քրեական գործը հարուցելուց ավելի քան մեկ տարի հետո ՀՔԾ-ն վերջապես որոշեց մեղադրանք ներկայացնել այն ցույցերը լուսաբանող լրագրողների աշխատանքը խոչընդոտած 4 ոստիկաններին։ Ընդամենը չորսին։ Մինչդեռ նույն գործով տուժող են ճանաչվել 21 լրագրող եւ օպերատոր, իսկ համացանցում տեղադրված բազմաթիվ տեսանյութերը վկայում են, որ ԶԼՄ-ների աշխատակիցների գործունեությունը խոչընդոտողներն ու բռնություններ կիրառողները առնվազն տասնյակներն են, եթե ոչ հարյուրավորը։

Հուլիսյան դեպքերի առնչությամբ նույնպես Հատուկ քննչական ծառայությունը քրեական գործ է հարուցել, տարեվերջի դրությամբ մեղադրանք է առաջադրվել 8 անձանց, որոնցից 7-ի («Ազատություն» ռադիոկայանի, «Արմենիա» հեռուստաընկերության եւ «News.am» կայքի աշխատակիցների մասնագիտական գործունեությունը խոչընդոտողների) վերաբերյալ քրեական գործից անջատված մասերի նախաքննությունը ավարտվել եւ մեղադրական եզրակացությամբ ուղարկվել է դատարան: «Արմենիա» հեռուստաընկերության օպերատորի մասնագիտական օրինական գործունեությունը խոչընդոտելու համար 4 անձինք դատապարտվել են մեկ տարվա ազատազրկման եւ տուգանվել 200 հազարական դրամով:   
Բացի այդ, համաձայն ՀՀ ոստիկանության տարածած հաղորդագրության՝ հուլիսի 19-ին Երեւանի Խորենացու փողոցում եւ հուլիսի 29-ի լույս 30-ի գիշերը Սարի թաղում տեղի ունեցած դեպքերի առիթով կարգապահական պատասխանատվության են ենթարկվել ոստիկանության մի շարք ծառայողներ, այդ թվում՝ Երեւանի ոստիկանապետ Աշոտ Կարապետյանը։ Նրանց խիստ նկատողություն է հայտարարվել։

Այդուհանդերձ, թե՛ 2015 թվականի հունիսի 23-ին Բաղրամյան պողոտայում, թե՛ այս տարվա հուլիսին մայրաքաղաքի Խորենացու փողոցում ու Սարի թաղում տուժած լրագրողներից շատերն այն կարծիքին են, որ իշխանությունների՝ մասնավորապես ՀՔԾ-ի, գործողությունները ձեւական բնույթ են կրում եւ համարժեք չեն ԶԼՄ-ների ներկայացուցիչների աշխատանքի խոչընդոտման ու նրանց նկատմամբ բռնությունների ծավալներին։ 

Լրագրողների եւ օպերատորների նկատմամբ ֆիզիկական բռնությունների եւս 6 դեպք է արձանագրվել տարվա այլ, այդ թվում նաեւ համեմատաբար հանդարտ, ժամանակահատվածներում։ Բոլոր այս միջադեպերը, ինչպես նաեւ 2016-ին գրանցված՝ ԶԼՄ-ների ու դրանց աշխատակիցների վրա տարատեսակ ճնշումների 52 փաստերը եւ տեղեկություններ ստանալու ու տարածելու իրավունքի 33 խախտումը վկայում են լրատվամիջոցների գործունեության համար խիստ անբարենպաստ պայմանների մասին։

Այսպիսի գնահատականի հիմք են ծառայում նաեւ այն բազմաթիվ դեպքերը, երբ բարձրաստիճան պաշտոնյաները, քաղաքական գործիչներն ու այլ հայտնի անձինք, լսելով իրենց համար ոչ հաճո հարցեր, զզվանք ու վիրավորանք են արտահայտել լրագրողների հասցեին։ Տարվա ընթացքում նման պահվածքով աչքի են ընկել ՀՀ ոստիկանապետ Վլադիմիր Գասպարյանը, արձանագրված փաստի օրոք ՀՀ ազգային անվտանգության ծառայության տնօրենի պաշտոնը զբաղեցնող Գորիկ Հակոբյանը, ԱԺ ՀՀԿ խմբակցության պատգամավորներ Մհեր Սեդրակյանը, Առաքել Մովսիսյանը եւ այլոք (այդ փաստերը ներկայացված են «Ճնշումներ լրատվամիջոցների եւ դրանց աշխատակիցների նկատմամբ» ենթաբաժնում)։ Առավել արտառոց միջադեպերին ԽԱՊԿ-ն արձագանքել է հայտարարություններով, որոնց միացել են նաեւ գործընկեր լրագրողական եւ իրավապաշտպան կազմակերպությունները։ 
Մասնավորապես, այդպիսի փաստաթուղթ ընդունվեց, երբ փետրվարի 19-ին ՀՀԿ խմբակցության պատգամավոր Մհեր Սեդրակյանը, նկատելով խորհրդարանի միջանցքում հավաքված լրագրողներին, ասել է. «էս ի՞նչ նախիր ա»։ Հայտարարություն ընդունվեց նաեւ երբ ՀՀ ոստիկանապետ Վլադիմիր Գասպարյանը ապրիլի 24-ին վիրավորական արտահայտություն թույլ տվեց «1in.am» եւ «Lragir.am» կայքերի թղթակից Սիրանույշ Պապյանի հասցեին։ Այս պարագայում նաեւ հայց ներկայացվեց դատարան, եւ ԽԱՊԿ-ն ստանձնեց լրագրողի շահերի պաշտպանությունը։

Տարվա ընթացքում ԽԱՊԿ-ն արձանագրել է ԶԼՄ-ների ներգրավվածությամբ 17 նոր դատական գործ։ Դրանցից 14-ը ՀՀ քաղաքացիական օրենսգրքի 1087.1 հոդվածով նախատեսված՝ վիրավորանքի եւ զրպարտության հիմքով են։ Արձանագրվեցին նաեւ աղմկահարույց դեպքեր, որոնց առնչությամբ քրեական գործեր հարուցվեցին երկու առցանց ԶԼՄ-ների ներկայացուցիչների նկատմամբ, ընդ որում ծանր մեղադրանքով՝ դրամաշորթություն։ Այսպես, մարտի 20-ին իրավապահների ուշադրությանն արժանացան «Hzham.am», իսկ ՝ մայիսի 3-ին «Analitik.am» կայքերի խմբագիրներն ու աշխատակիցները։ Երկու գործերն էլ ուղարկվել են դատարան։ Եվս մեկ գործ էլ կապված է անմեղության կանխավարկածի խախտման հետ եւ պարունակում է տեղեկություններ հերքելու ու վնասի փոխհատուցման պահանջներ։ 
2016 թվականն աչքի ընկավ լրատվամիջոցներին օրենսդրական տարբեր նախաձեռնությունների միջոցով զսպաշապիկ հագցնելու փորձերով։ Այս առումով ամենաուշագրավը ՀՀ ընտրական նոր օրենսգրքի նախագիծն էր, որի 65-րդ հոդվածում ի սկզբանե նախատեսվում էր, որ ընտրությունների օրը ընրատեղամասերում միաժամանակ կարող են ներկա գտնվել ոչ ավել, քան 8 տեղական դիտորդ եւ լրատվամիջոցների ներկայացուցիչներ։ Սա անհիմն սահմանափակում էր ընտրությունների ազատ լուսաբանման համար, ինչը սուր քննադատության արժանացավ լրագրողական հանրության կողմից։
ԽԱՊԿ-ն գործընկեր կազմակերպությունների հետ (Երեւանի մամուլի ակումբ, Մեդիա նախաձեռնությունների կենտրոն) համատեղ առաջարկություններ մշակեց ու ներկայացրեց իշխանությունների ձեւավորած աշխատանքային խմբին։ Այս փաստաթղթով նախատեսվում էր հրաժարվել բոլոր տեսակի անհիմն սահմանափակումներից, փոխարենը կիրառել ընտրությունները լուսաբանող լրագրողների ու օպերատորների՝ ԿԸՀ-ում հավատարմագրման կարգ՝ ըստ խմբագրությունների ներկայացրած ցուցակների, ինչպես նաեւ հստակ տարբերակել լրագրողական ու դիտորդական գործունեությունը։ 

Սակայն մայիսի 25-ին, երբ Ազգային ժողովը ընդունեց ՀՀ Ընտրական օրենսգիրքն ու դրա հետ ներկայացված օրենսդրական փաթեթը, պարզ դարձավ, որ երեք լրագրողական կազմակերպությունների առաջարկությունները ամբողջությամբ խեղաթյուրվել են։ Խոսքի ազատության պաշտպանության կոմիտեի, Երեւանի մամուլի ակումբի եւ Մեդիա նախաձեռնությունների կենտրոնի հունիսի 3-ին այս առիթով տարածած հայտարարության մեջ նշվում է. «Ընդունվել է մի օրենսգիրք, որը լուրջ սահմանափակում է լրատվամիջոցների գործունեությունը եւ խտրականություն մտցնում նրանց միջեւ, խեղաթյուրվել են քաղաքացիական հասարակության, մասնավորապես՝ մասնագիտական լրագրողական կազմակերպությունների առաջարկություններում եղած գաղափարները՝ միաժամանակ ստեղծելով նրանց հետ համագործակցության պատրանք…»:

Հունիս ամսին Եվրամիության միջնորդությամբ վերսկսված 4+4+4 (իշխանական կոալիցիա, ոչ իշխանական կուսակցություններ եւ հասարակական կազմակերպություններ) ձեւաչափով քննարկումների ընթացքում, երբ կրկին անդրադարձ կատարվեց Ընտրական օրենսգրքի բարեփոխումներին, ոչ իշխանության, ոչ էլ ընդդիմության ներկայացուցիչները չցանկացան քննարկվող 5 հրատապ խնդիրներին ավելացնել նաեւ ԶԼՄ-ներին վերաբերող անհիմն սահմանափակումները վերացնելու հարցը։ Արդյունքում նոր ԸՕ-ի վերջնական տարբերակը լրատվամիջոցների գործունեության ազատությունը ապահովելու առումով ստացվեց շատ ավելի վատը, քան նախորդ օրենսգիրքը:

Միեւնույն ժամանակ հաջողությամբ պսակվեցին ԽԱՊԿ-ի եւ գործընկեր կազմակերպությունների ջանքերը՝ ուղղված ԸՕ նախագծի հետ մի փաթեթում ընդգրկված «Հեռուստատեսության եւ ռադիոյի մասին» ՀՀ օրենքում փոփոխություններ եւ լրացումներ նախատեսող օրինագծից վտանգավոր դրույթների հեռացմանը։ Դա նախեւառաջ վերաբերում է Հեռուստատեսության եւ ռադիոյի ազգային հանձնաժողովին ընտրարշավների ժամանակ լրացուցիչ պատժամիջոցի՝ հեռուստաընկերության լիցենզիայի կասեցման իրավունքի տրամադրմանը, ընդ որում՝ առանց դատարանի որոշման։ Լրագրողական կազմակերպությունների պատրաստած եւ խորհրդարան ներկայացրած առաջարկությունների հիման վրա այդ դրույթը օրինագծից հանվեց։

Փաստաթղթից դուրս եկավ նաեւ այն պահանջը, ըստ որի կաբելային (մալուխային) հեռուստաընկերություններին ընտրարշավների ընթացքում թույլ էր տրվում վերահեռարձակել միայն ՀՌԱՀ-ից լիցենզիա ստացած վերգետնյա եթերային հեռուստաընկերությունների ծրագրերը։ Այս անհիմն սահմանափակումը, ցավոք, օրինագծի հեղինակները փոխարինեցին մեկ այլ անիմաստ դրույթով, բայց այն գոնե վտանգավոր չէ մալուխային հեռուստահեռարձակողների համար։

Լրատվամիջոցների գործունեության կարգավորման խնդիրներին էր անդրադառնում նաեւ հունիսի 2-ին հրապարակված հայաստանյան տպագիր եւ էլեկտրոնային 15 լրատվամիջոցների ղեկավարների հայտարարությունը,  որով նրանք իրենց մտահոգությունն են հայտնել առցանց լրատվամիջոցների դաշտում ստեղծված իրավիճակի վերաբերյալ: Հայտարարության մեջ նշվում էր, որ այս դաշտում վիճակն անվերահսկելի է դարձել: Ըստ խմբագիրների՝ բազմաթիվ կայքեր, ներկայանալով որպես առցանց լրատվամիջոց, գործում են օրենքներից ու բարոյական նորմերից դուրս, զբաղվում են գրագողությամբ եւ խախտում են հեղինակային իրավունքը, ինչի միջոցով յուրացվում է այլ լրատվամիջոցների աշխատանքի արդյունքը։ Որպես լուծում՝ խմբագիրները տեսնում են «Զանգվածային լրատվության մասին» ՀՀ օրենքի փոփոխությունը, կոչ են անում հարկային մարմիններին՝ հսկողություն սահմանել առցանց լրատվամիջոցների գործունեության եւ գովազդային մուտքերից հարկերի վճարման գործընթացի նկատմամբ, ինչպես նաեւ վերը նշված պայմանները չբավարարող ԶԼՄ-ների ներկայացուցիչների՝ պետական համակարգի տարբեր կառույցների աշխատանքը լուսաբանելու համար ներկայացված հավատարմագրման հայտերը մերժել։

Հասկանալով 15 լրատվամիջոցների ղեկավարների մտահոգությունը, ԽԱՊԿ-ն, այդուհանդերձ, համարում է, որ գործող օրենքները բավարար կերպով կարգավորում են թե՛ հեղինակային իրավունքի պաշտպանությունը, թե՛ ԶԼՄ-ների կողմից հանրությանը պատշաճ ներկայանալու՝ իր մասին անհրաժեշտ տեղեկություններ հրապարակելու խնդիրները։ Այլ հարց է, որ վերոհիշյալ կայքերը չեն կատարում օրենքների պահանջները եւ պատասխանատվության չեն ենթարկվում։ Իհարկե, կարելի է կատարելագործել ԶԼՄ-ներին վերաբերող օրենսդրությունը, սակայն էլ ավելի կարեւոր է խմբագիրների բարձրացրած խնդիրները լուծել դատական նախադեպերի, ինչպես նաեւ ինքնակարգավորման մեխանիզմների կիրառման միջոցով, ինչը, ցավոք, անտեսվել է հայտարարությունը ստորագրողների կողմից։ Որոշ չափով խոցելի է նաեւ վերոհիշյալ կայքերին հարկային դաշտ բերելու խմբագիրների պահանջը, քանի որ այդ խնդիրը գոյություն ունի գրեթե յուրաքանչյուր խմբագրությունում. հայտնի է, որ լրատվամիջոցների ճնշող մեծամասնությունը, ինչպես ցանկացած բիզնես Հայաստանում, ունի «ստվերային» չափաբաժին՝ մեկը՝ քիչ, մյուսը՝ շատ։

Ինչ վերաբերում է լրատվամիջոցների ֆինանսա-տնտեսական ընդհանուր վիճակին, ապա այն քրոնիկ հիվանդության պես շարունակում է անհանգստացնել դրանց ղեկավարներին։ Մտահոգության գլխավոր պատճառը գովազդի շուկայի վատթարացումն է։ Ըստ «Քաղաքական եւ միջազգային հետազոտությունների կենտրոն» ՀԿ-ի ուսումնասիրության՝ սակագնային հաշվարկով գովազդի ծավալները 2016 թվականին, 2015-ի համեմատությամբ, նվազել են 12 տոկոսով։ Դա  բացասաբար է ազդել առաջին հերթին հեռարձակող եւ առցանց ԶԼՄ-ների վրա, որոնց հասնում է գովազդային հոսքի մեծ բաժինը։ Հենց ֆինանսական պատճառներով հունիսի 8-ին փակվեց «ԱրմենիաՆաու» էլեկտրոնային պարբերականը։ Մի պորտալ, որը հիմնադրվել էր 2002 թվականին, ուներ իր կայուն լսարանը եւ դասվում էր որակյալ լրատվամիջոցների շարքին։ Հուլիսի 10-ին էլ դադարեց գործել հայաստանյան առցանց մեդիադաշտի առաջատարներից մեկը՝ «1in.am»-ը, սակայն 11 օր հետո այն վերաբացվեց։

2016 թվականին ԶԼՄ-ների ոլորտի կարեւոր իրադարձություններից էր անալոգայինից թվային հեռարձակմանն ամբողջական անցումը։ Պաշտոնապես այն ավարտված համարվեց հոկտեմբերի 26-ին, երբ Հայաստանի ողջ տարածքում անջատվեց անալոգային հեռարձակումը։ Սակայն մոտ յոթ տարի տեւած այս գործընթացը լուրջ մարտահրավեր դարձավ մարզերում գործող 10-ից ավելի տեղական հեռուստաընկերությունների համար, որոնք 2010-ին չէին ստացել թվային համակարգում աշխատելու լիցենզիա։ Թվայնացման դեռ սկզբնական փուլում ոլորտի պատասխանատուները առաջ քաշեցին խոցելի մի գաղափար, համաձայն որի մարզերում պետք է գործեն մեկական հեռուստաընկերություններ, իսկ մնացածը՝ փակվեն։ Հետագայում այս մոտեցմանը համաձայն փոփոխվեց «Հեռուստատեսության եւ ռադիոյի մասին» օրենքն ու անցկացվեցին լիցենզավորման մրցույթները։ 2015 թվականի օրենսդրական նոր փոփոխություններով վերոհիշյալ տեղական հեռուստաընկերություններին հնարավորություն տրվեց շարունակել գործել անալոգային ռեժիմով, սակայն 2016-ին, ինչպես նշվեց, երկրում անալոգային հեռարձակումն անջատվեց։ Արդյունքում այս հեռարձակողները արագ սկսեցին կորցնել իրենց լսարանն ու գովազդատուներին եւ հայտնվեցին փակման եզրին։

Այս վտանգի մասին ԽԱՊԿ-ն ու գործընկեր կազմակերպությունները՝ Երեւանի մամուլի ակումբը եւ Մեդիա նախաձեռնությունների կենտրոնը բազմիցս են բարձրաձայնել։ Ավելին՝ նրանք մշակել եւ խորհրդարան են ներկայացրել մի քանի օրինագծեր, որոնց ընդունման պարագայում կպարզեցվեր թվային հեռարձակման լիցենզիաների տրամադրման ընթացակարգը եւ հնարավորություն կստեղծվեր մարզերում փոքր եւ միջին մուլտիպլեքսներ հիմնել, ինչը գործող օրենքը թույլ չի տալիս։ Ըստ էության, երեք լրագրողական կազմակերպությունների առաջարկությունները փրկություն պետք է դառնային տեղական հեռուստաընկերությունների համար։ Սակայն այդ օրինագծերը նախորդ տարիներին անտեսվել են, իսկ հիմա վրա հասավ նախընտրական ժամանակահատվածը,  եւ հեռարձակողների խնդիրները կրկին մղվեցին հետին պլան։

Ոլորտի պատասխանատուների հետ հանդիպումների ընթացքում երեք լրագրողական կազմակերպությունների ղեկավարներին հավաստիացրել են, որ տեղական հեռուստաընկերությունների փակման քաղաքական որոշում չի կայացվել։ Բայց ԽԱՊԿ-ն ու գործընկեր կազմակերպությունները համոզված են, որ գործող օրենքն ու ստեղծված պայմանները շատ արագ կարող են հանգեցնել տեղական ՀԸ-ների աշխատանքի դադարեցմանը։ Տարեվերջի դրությամբ այս խնդրի լուծման հնարավորությունների վերաբերյալ քննարկումները շարունակվում էին։

Չնայած ԶԼՄ-ների համար ստեղծված անբարենպաստ պայմաններին, իշխանությունները տարբեր առիթներով պնդել են, թե Հայաստանն ազատ խոսքի ու մամուլի երկիր է։ Այսպես, տարեվերջին ՀՀ նախագահի նստավայրում՝ գալիք Ամանորի եւ Սուրբ Ծնունդի առթիվ լրագրողների համար կազմակերպված ընդունելության ժամանակ Սերժ Սարգսյանը շեշտեց, որ «մեր երկիրը դրական կերպով առանձնանում է շատ շատերից, ապահովելով խոսքի եւ մամուլի ազատությունը»։ Ավելին՝ պետության ղեկավարը նշեց, որ «…Հայաստանում կա ազգային համաձայնություն առ այն, որ խոսքի ազատության սահմանափակումներն անընդունելի են։ Սա մեր կարեւորագույն ինստիտուցիոնալ ձեռքբերումներից մեկն է, որը մենք բոլորս միասին պետք է պաշտպանենք ու փայփայենք»։

Մինչդեռ, գնահատելով հայաստանյան լրատվամիջոցների գործունեության օրենսդրական, տնտեսական եւ քաղաքական միջավայրը, հեղինակավոր «Freedom House» միջազգային կազմակերպությունը ապրիլի 27-ին հրապարակած իր զեկույցում Հայաստանին կրկին դասեց անազատ լրատվամիջոցներ ունեցող երկրների շարքին, ընդ որում՝ մեկ կետ հետընթացով։

«Freedom House»-ից մեկ շաբաթ առաջ իր զեկույցը հրապարակել էր «Լրագրողներ առանց սահմանների» միջազգային կազմակերպությունը, որը հայաստանյան լրատվամիջոցների ազատության 4 կետի առաջընթաց էր գրանցել։ Սա այս երկու կազմակերպությունների իրարամերժ գնահատականների առաջին դեպքը չէ։ Դա է պատճառը, որ ԽԱՊԿ-ն իրավիճակը գնահատելիս հիմնվում է բացառապես իր հավաքած փաստերի ու տվյալների վրա։
ԼՐԱԳՐՈՂՆԵՐԻ ՈՒ ԼՐԱՏՎԱՄԻՋՈՑՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐ

2016 թվականի ընթացքում լրագրողների եւ լրատվամիջոցների իրավունքների խախտումները ներկայացնում ենք ըստ ԽԱՊԿ-ի հետեւյալ դասակարգման. 

· ֆիզիկական բռնություններ լրագրողների նկատմամբ,

· ճնշումներ լրատվամիջոցների եւ դրանց աշխատակիցների նկատմամբ,

· տեղեկություններ ստանալու եւ տարածելու իրավունքի խախտումներ: 

ԽԱՊԿ-ի այս դասակարգումը որոշ չափով պայմանական է: Մասնավորապես,  երբեմն տեղեկություններ ստանալուն եւ տարածելուն խոչընդոտելն ուղեկցվում է լրագրողի նկատմամբ բռնությամբ: Նման փաստերը վերագրված են խախտման այն տեսակին, որին, զեկույցի հեղինակների կարծիքով, առավել մոտ են: Այսուհանդերձ, կիրառված դասակարգումը հնարավորություն է տալիս առավել ամփոփ եւ ակնառու ներկայացնել լրագրողների ու ԶԼՄ-ների իրավունքների խախտումների ընդհանուր պատկերը:

2016թ. ԽԱՊԿ-ն արձանագրել է լրագրողների նկատմամբ ֆիզիկական բռնությունների 10 դեպք: Եթե 2015թ. գրանցված 8 դեպքերից տուժել էին ԶԼՄ-ների 23  աշխատակից, ապա 2016-ին 10 միջադեպերից տուժած լրագրողների ու օպերատորների թիվը հասել է 26-ի: 

ԶԼՄ-ների եւ դրանց աշխատակիցների նկատմամբ տարաբնույթ ճնշումների քանակը 52 է։ Ինչ վերաբերում է տեղեկություններ ստանալու եւ տարածելու իրավունքի խախտումներին, ապա տարվա ընթացքում ԽԱՊԿ-ն արձանագրել է 33 փաստ։ 

Ստորեւ ներկայացնում ենք 2016 թվականի տվյալներն ըստ եռամսյակների, ինչպես նաեւ 2016-ի եւ 2015-ի տվյալների համեմատական աղյուսակը.  

2016 թվականին տեղի ունեցած խախտումների քանակական տվյալները՝ 

ըստ եռամսյակների 

	Խախտումների տեսակները

	2016 թ. 4-րդ եռամսյակ
	Ընդամենը 

2015 եւ 2016 թթ. տվյալների համեմատական աղյուսակ

Ինչպես եւ նախորդ զեկույցներում՝ Խոսքի ազատության պաշտպանության կոմիտեն նշում է, որ աղյուսակում բերված տվյալները կարող են սպառիչ չլինել եւ չեն հավակնում բացարձակ ճշգրտության: ԶԼՄ-ների ներկայացուցիչները  երբեմն հարկ չեն համարում հրապարակայնացնել իրենց մասնագիտական գործունեությունը խոչընդոտելու փաստերը, անտեսում են իրենց ուղղված տարաբնույթ սպառնալիքները կամ  նախընտրում են ինքնուրույն լուծել ծագած խնդիրներն ու հաղթահարել ապօրինի սահմանափակումները: Ուստի ԽԱՊԿ-ը համոզված է, որ խոչընդոտումների իրական քանակն ավելին է, քան արձանագրված է սույն զեկույցում։ Ստորեւ ներկայացնում ենք առավել նշանակալի փաստերը:

1. Ֆիզիկական բռնություններ լրագրողների նկատմամբ

2016 թվականին ԽԱՊԿ-ն արձանագրել է ԶԼՄ-ների աշխատակիցների նկատմամբ ֆիզիկական բռնությունների 10 դեպք, որոնց արդյունքում տուժել է 26 լրագրող եւ օպերատոր։ Նրանցից 19-ը հարձակման թիրախ են դարձել հուլիսի 17-ից 30-ն ընկած ժամանակահատվածում՝ «Սասնա ծռեր» խմբավորման՝ ՀՀ ոստիկանության պարեկապահակային ծառայության (ՊՊԾ) գնդի վրա զինված հարձակման ու դրան հաջորդած ցույցերի ու բախումների ժամանակ: 

Հուլիսյան իրադարձություններից զատ, 2016 թվականին լրագրողների նկատմամբ ֆիզիկական բռնության եւս 6 դեպքեր արձանագրվեցին, որոնց ընթացքում տուժեցին ԶԼՄ-ների 7 աշխատակիցներ։ 

Բոլոր այդ դեպքերը, ինչպես նաեւ անցած տարվա միջադեպերի հետ կապված զարգացումները ներկայացնում ենք ժամանակագրական կարգով:   
Հունվարի 15-ին ՀՀ քննչական կոմիտեն «հանցակազմի բացակայության» հիմքով կարճել է 2015թ. դեկտեմբերի 6-ին՝ սահմանադրական փոփոխությունների հանրաքվեի օրը, «iLur.am» լրատվական կայքի թղթակից Ռաֆայել Աֆրիկյանի նկատմամբ ֆիզիկական բռնություն կիրառելու դեպքով հարուցված քրեական գործը։   

Հիշեցնենք, որ հանրաքվեի օրը 10/20 ընտրատեղամասում ՀՀԿ-ի վստահված անձ Դավիթ Սիմոնյանը քաշքշել էր «iLur.am»-ի արտահաստիքային թղթակից Ռաֆայել Աֆրիկյանին, պատռել նրա շորերը եւ ջարդել տեսախցիկը, վնասել լրագրողական վկայականը:  

Լրագրողը դիմել էր դատախազություն: Դեկտեմբերի 25-ին հարուցվել էր քրեական գործ, ընդ որում՝ միայն ՀՀ քրեական օրենսգրքի 185-րդ հոդվածի 1-ին մասով (ուրիշի գույքը դիտավորությամբ ոչնչացնելը կամ վնասելը)։ Անտեսվել էր լրագրողին ֆիզիկական բռնության ենթարկելն ու նրա մասնագիտական գործունեությունը խոչընդոտելը։ 

Մարտի 24-ին Խոսքի ազատության պաշտպանության կոմիտեն գրավոր հարցմամբ դիմել է ՀՀ քննչական կոմիտե՝ պարզելու՝ 2015 թ. մայիսի 18-ին ԱԺ պատգամավոր Գագիկ Ծառուկյանի թիկնապահների կողմից «Աբովյան» հեռուստաընկերության լրագրողի եւ օպերատորի նկատմամբ ֆիզիկական բռնություն կիրառելու դեպքով արդյոք հարուցվե՞լ է քրեական գործ։  

Հիշեցնենք, որ 2015 թ. մայիսի 18-ին Աբովյան քաղաքի շուկայի մոտ ԱԺ պատգամավոր Գագիկ Ծառուկյանի թիկնապահները հարվածներ էին հասցրել «Աբովյան» հեռուստաընկերության լրագրողին եւ օպերատորին, քաշքշել նրանց, խոչընդոտել մասնագիտական գործունեությունը (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում)։

ԽԱՊԿ-ի հարցմանն ի պատասխան՝ ՀՀ քննչական կոմիտեից տեղեկացրեցին, որ  դեպքի առթիվ ՀՀ ՔԿ Կոտայքի մարզային քննչական վարչության Աբովյանի  քննչական բաժնում ՀՀ քրեական օրենսգրքի 164-րդ հոդվածի 1-ին մասով հարուցվել է քրեական գործ, որը կարճվել է՝ հանցակազմի բացակայության հիմքով։

ԽԱՊԿ-ի գնահատմամբ` սա եւս մի դեպք է, երբ քննչական մարմինը, անտեսելով ակնհայտ փաստերը, կոծկում է գործը ու թույլ չի տալիս, որ լրագրողի օրինական մասնագիտական գործունեությունը խոչընդոտողները պատասխանատվության ենթարկվեն։
Մարտի 29-ին Վճռաբեկ դատարանը մերժել է Վերաքննիչ քրեական դատարանի՝ 2015 թ. նոյեմբերի 26-ի որոշման դեմ «Ա1+» հեռուստաընկերության լրագրող Մարինե Խաչատրյանի ներկայացուցիչների բողոքը վարույթ ընդունելը։ 

Հիշեցնենք, որ 2014 թ. սեպտեմբերի 9-ին ՀՀ Ազգային ժողովի մուտքի մոտ «Հակահարված» խմբի ակցիան լուսաբանելիս Մարինե Խաչատրյանը բռնության է ենթարկվել. ԱԺ անվտանգության ծառայության պետ Կարեն Հայրապետյանը հարձակվել է նրա վրա, հարվածել ձեռքին եւ գետնին գցել նկարահանող սարքը: Միջադեպի առնչությամբ ՀՀ հատուկ քննչական ծառայությունը սկզբից որոշում է կայացրել քրեական գործ հարուցելը մերժելու մասին, սակայն ՀՀ գլխավոր դատախազը վերացրել է այդ որոշումը եւ պահանջել հարուցել քրեական գործ եւ լրագրողին տուժող ճանաչել։ ՀՔԾ-ն կատարեց այդ պահանջը, բայց նույն տարվա դեկտեմբերի 26-ին որոշում կայացրեց կարճել քրեական գործը՝ Կարեն Հայրապետյանի արարքում հանցակազմի բացակայության հիմքով։ Ամբողջ 2015 թվականի ընթացքում Մարինե Խաչատրյանի ներկայացուցիչները, դիմելով ընդհանուր իրավասության դատարան, իսկ հետո վերաքննիչ եւ վճռաբեկ ատյաններ, փորձում էին հասնել ՀՔԾ-ի որոշման վերանայմանը (մանրամասները՝ ԽԱՊԿ 2014 եւ 2015 թթ. տարեկան զեկույցներում, տե՛ս www.khosq.am կայքի «Զեկույցներ» բաժնում)։ 

Ապրիլի 12-ին Հրազդանի քաղաքապետի թեկնածու Արամ Դանիելյանի նախընտրական շտաբում խոչընդոտվել է «Araratnews.am» կայքի գլխավոր խմբագիր Ալեն Սիմոնյանի մասնագիտական գործունեությունը։ Ալեն Սիմոնյանը նախընտրական շտաբ էր գնացել ապրիլի 17-ին կայանալիք Հրազդանի քաղաքապետի ընտրությունների հետ կապված քաղաքացիներին փող բաժանելու վերաբերյալ ահազանգ ստանալուց հետո։ Ներկայանալով որպես լրագրող՝ նա փորձել է պարզել՝ համապատասխանո՞ւմ է իրականությանը ընտրակաշառքի մասին տեղեկատվությունը։

Նախընտրական շտաբի ղեկավար Մաքսիմ Հարությունյանը պահանջել է, որ լրագրողը հեռանա, երկաթով սպառնացել է նրան, հրելով դուրս է հանել տարածքից ու հարվածել նրա ձեռքին, ինչի հետեւանքով խմբագրի տեսախցիկն ընկել է գետին։ Մաքսիմ Հարությունյանը սպառնացել է վնասել լրագրողին ու նրա ավտոմեքենան։  «Նա կոչ էր անում շտաբում գտնվողներին ծեծել ինձ ու ջարդել մեքենաս։ Ես զանգահարեցի ոստիկանություն ու հաղորդում ներկայացրեցի հանցագործության մասին։ Դեպքից հետո, երբ արդեն նստել էի մեքենա, եկան դուռը բացեցին ու կանչում էին «ռազբոռկայի», ես, բնականաբար, մեքենայից չիջա, սպասում էի ոստիկաններին», - ԽԱՊԿ-ի հետ զրույցում պատմեց Ալեն Սիմոնյանը։

Դեպքի առնչությամբ ապրիլի 13-ին ՀՀ քննչական կոմիտեի Կոտայքի մարզային քննչական վարչությունում հարուցվել է քրեական գործ՝ ՀՀ քրեական օրենսգրքի 149-րդ հոդվածի 1-ին մասի հատկանիշներով։ Նույն օրը քրեական գործն ուղարկվել է ըստ քննչական ենթակայության՝ ՀՀ հատուկ քննչական ծառայություն, որտեղ   հարուցված քրեական գործն ընդունվել է վարույթ։ Ալեն Սիմոնյանը ճանաչվել է տուժող։


Հունիսի 21-ին հայտնի դարձավ, որ ՀՔԾ-ն կարճել է սույն գործը. «Ալեն Սիմոնյանի լիազորությունների իրականացմանը խոչընդոտելու վերաբերյալ քննված քրեական գործի ընթացքում ձեռք բերված ապացույցների գնահատման հիման վրա որոշում է կայացվել գործի վարույթը հանցակազմի բացակայության հիմքով կարճելու մասին», - նշված է «Hetq.am»-ին տրված ՀՔԾ-ի տեղեկատվության մեջ: 

Ի դեպ, գործը կարճելու մասին Ալեն Սիմոնյանը տեղեկացել է լրատվամիջոցներից, իսկ ՀՔԾ-ից նա որեւէ որոշում չի ստացել։  ԽԱՊԿ-ի հետ զրույցում «Araratnews.am» կայքի գլխավոր խմբագիրը տեղեկացրեց, որ դիմել է ՀՀ Մարդու իրավունքների պաշտպանին։ 

Ապրիլի 15-ին Կոտայքի մարզի «Մուլտիգրանդ» հյուրանոցի բակում ՀՀ պաշտպանության նախարարության երեք աշխատակիցներ ուժի կիրառմամբ խլել են «News.am» լրատվական գործակալության թղթակից Տաթեւիկ Ղազարյանի տեսախցիկն ու լրագրողական վկայականը՝ վնասելով նրա ձեռքը: Լրագրողը գնացել էր այդ հյուրանոց՝ լուսաբանելու ՀԱՊԿ Ռազմական կոմիտեի ութերորդ նիստը։  

Զինվորական համազգեստով տղամարդկանցից մեկը նախ հետաքրքրվել է, թե արդյոք այս թղթակիցն իրավունք ունի՞ տվյալ տարածքում նկարահանում կատարել, ապա այնտեղ կանգնած զինվորական հագուստով մեկ այլ անձի հրահանգել է զանգահարել պաշտպանության նախարարություն: Քիչ անց լրագրողին ասել են, որ նկարահանում չանի: Այնուհետեւ նույն անձը հրահանգել է «բռնագրավել» լրագրողի տեսախցիկը: Զինվորական հագուստով անձանցից մեկն առանց ներկայանալու պահանջել է լրագրողի վկայականը, ապա զանգահարել է ինչ-որ մեկին, տեղեկացրել, որ լրագրողը «News.am»-ի աշխատակից է:  Այդ ընթացքում մյուս անձը բռնի ուժով խլել է լրագրողի տեսախցիկը՝ վնասելով նրա ձեռքը: Կատարվածից հետո հրահանգող անձը նստել է ՊՆ համարանիշով մեքենա եւ հեռացել՝ իր հետ տանելով տեսախցիկը։ 

Այս դեպքի առնչությամբ «News.am»-ը դիմել է ոստիկանություն։ Նույն օրը՝ ապրիլի 15-ին խմբագրությունը բաց նամակով դիմել է ՀՀ պաշտպանության նախարար Սեյրան Օհանյանին՝ հույս հայտնելով, որ մեղավորներն իրենց արժանին կստանան ոչ միայն սոսկ նկատողությունների, այլեւ ավելի կոշտ պատժամիջոցների տեսքով: 

Ապրիլի 16-ին պաշտպանության նախարարի մամուլի քարտուղար Արծրուն Հովհաննիսյանը վերադարձրել է լրագրողի տեսախցիկն ու վկայականը, սակայն տեսախցիկի հիշողության քարտից ջնջված են եղել բոլոր լուսանկարներն ու տեսանյութերը՝ այդ թվում ՀԱՊԿ Ռազմական կոմիտեի 8-րդ նիստի ժամանակ արված կադրերը։ 

«News.am»-ի փաստաբան Արամազդ Կիվիրյանը ԽԱՊԿ-ի հետ զրույցում նշեց, որ դեպքի առնչությամբ ապրիլի 25-ին ՀՀ քննչական կոմիտեում քրեական գործ է  հարուցվել։ Ապրիլի 27-ին լրագրող Տաթեւիկ Ղազարյանը տուժող է ճանաչվել։  

Ս.թ. նոյեմբերի 21-ին ԽԱՊԿ-ն գրավոր հարցում ուղարկեց Քննչական կոմիտե՝ այս գործի վերաբերյալ տեղեկություն ստանալու համար։ Կոմիտեի զինվորական քննչական գլխավոր վարչությունից պատասխան նամակով տեղեկացրեցին, որ ՀՀ քրեական օրենսգրքի 164-րդ հոդվածի 1-ին մասով հարուցված այս քրեական գործը կարճվել է օգոստոսի 22-ին՝ ՀՀ քրեական դատավարության օրենսգրքի 35-րդ հոդվածի 1-ին մասի 2-րդ կետով (հանցակազմի բացակայություն): Քրեական գործով մեղադրյալ կամ կասկածյալ որեւէ անձ չի ներգրավվել։  

Ապրիլի 22-ին Երեւանի Բաղրամյան պողոտայում ոստիկանները 

բռնություն են կիրառել ու խոչընդոտել «1in.am» լրատվական կայքի օպերատորներ Նարեկ Բարսեղյանի եւ Սեւակ Սողոմոնյանի օրինական մասնագիտական գործունեությունը։ Օպերատորները լուսաբանում էին «Մենք ենք տերը մեր երկրի» քաղաքացիական նախաձեռնության երթը դեպի նախագահական նստավայր։

Հարձակման հետեւանքով վնասվել են «1in.am»-ի նկարահանող տեսախցիկը, ուղիղ եթեր ապահովող սարքը, ինչպես նաեւ խմբագրությանը պատկանող հեռախոսը:

Օպերատորներին բիրտ ուժի գործադրմամբ նստեցրել են ոստիկանական մեքենա՝ սահմանափակելով տեղաշարժը եւ խոչընդոտելով նրանց գործունեությունը։ Այս ամենից «1in.am»-ի աշխատակիցներին չի պաշտպանել նույնիսկ ներկայանալն ու խմբագրության վկայական ցույց տալը։

Միջադեպի առնչությամբ նշանակվել է ծառայողական քննություն, որի արդյունքում ոստիկանության ՊՊԾ գնդի 3-րդ գումարտակի հրամանատարի տեղակալը, դասակի հրամանատարն ու մեկ շարքային ոստիկան ստացել են նկատողություն:

Հունիսի 18-ին Խոսքի ազատության պաշտպանության կոմիտեն, որը 2015թ. հունիսի 23-ին մայրաքաղաքի Բաղրամյան պողոտայում տեղի ունեցած իրադարձությունների (#ElectricYerevan) վերաբերյալ հարուցված քրեական գործի ընթացքի մշտադիտարկում է իրականացնում, հերթական գրավոր հարցմամբ դիմեց Հատուկ քննչական ծառայությանը՝ մասին տեղեկություններ ստանալու նպատակով։ Մասնավորապես, ԽԱՊԿ-ին հետաքրքրում էր. քննչական խմբի ձեւավորումից հետո քանի՞ լրագրող եւ օպերատոր է հարցաքննվել, ընդհանուր առմամբ քրեական գործի շրջանակներում ԶԼՄ քանի՞ ներկայացուցիչ է տուժող ճանաչվել, մեղադրյալներ եւ/կամ կասկածյալներ կա՞ն, թե ոչ։ 

ՀՔԾ-ից ստացած պատասխանի համաձայն՝ նախաքննության ընթացքում հարցաքննվել են ԶԼՄ-ների 25 ներկայացուցիչներ, որոնցից 21-ը տուժող են ճանաչվել: Գործով մեղադրյալ կամ կասկածյալ չկա: 

Հիշեցնենք, որ ԽԱՊԿ-ի տվյալներով 2015թ. հունիսի 23-ին ոստիկանների կողմից ֆիզիկական բռնության էին ենթարկվել 13 լրագրող ու օպերատոր, իսկ տարատեսակ խոչընդոտումների բախված ԶԼՄ ներկայացուցիչների ընդհանուր թիվը 24-ն է: 

Օգոստոսի 9-ին ՀՀ հատուկ քննչական ծառայությունը հաղորդեց ոստիկանության 4 աշխատակիցների՝ 2015թ. հունիսի 23-ին մայրաքաղաքի Բաղրամյան պողոտայում ԶԼՄ ներկայացուցիչների նկատմամբ ֆիզիկական բռնությունների եւ օրինական մասնագիտական գործունեությունը խոչընդոտելու դեպքերի առնչությամբ մեղադրանք առաջադրելու մասին: 

Ըստ նախաքննության նյութերի՝ ՀՀ ոստիկանության զորքերի N զորամասի հրթիռահրետանային սպառազինության ծառայության պետ, փոխգնդապետ Դավիթ Փերիխանյանը, ՀՀ ոստիկանության Երեւան քաղաքի վարչության պարեկապահակակետային ծառայության ոստիկանության գնդի ծառայության ավագ տեսուչ, կապիտան Կոստան Բուդաղյանը, նրա ծառայակիցներ Տաճատ Նորատունկյանը եւ Արթուր Այվազյանը, պաշտոնեական դիրքն օգտագործելով, խոչընդոտել են լրագրողների մասնագիտական օրինական գործունեությունը: 

Մասնավորապես, Տ. Նորատունկյանը եւ Ա. Այվազյանը խոչընդոտել են «Ֆոտոլուր» լրատվական գործակալության ֆոտոլրագրող Հայկ Բադալյանի, Կոստան Բուդաղյանը՝ «Արմենիա» հեռուստաընկերության օպերատոր Խաչատուր Եսայանի մասնագիտական օրինական աշխատանքը՝ ապօրինաբար բերման ենթարկելով նրանց։ Իսկ Դավիթ Փերիխանյանը խոչընդոտել է «Ազատություն/Ազատ Եվրոպա» ռադիոկայանի խմբագիր Արթուր Պապյանի եւ «Utopiana.am» մշակութային ստեղծագործական ՀԿ-ի «ACTV» առցանց հեռուստաընկերության լրագրող Աշոտ Բոյաջյանի մասնագիտական աշխատանքը՝ վնասելով նրանց մոտ եղած 

Samsung /Galaxy բջջային հեռախոսը եւ Canon թվային ֆոտոխցիկը։ Երկու դեպքում էլ սարքը գործատուի սեփականությունն է եղել:

Ամբաստանյալներ Տ. Նորատունկյանին, Ա. Այվազյանին, Կ. Բուդաղյանին մեղադրանք է առաջադրվել ՀՀ քրեական օրենսգրքի 164-րդ հոդվածի երկրորդ մասով։ Դ. Փերիխանյանին՝ ՀՀ քրեական օրենսգրքի 164-րդ եւ 185-րդ հոդվածի 1-ին մասով։

Երեւանի Կենտրոն եւ Նորք Մարաշ վարչական շրջանների ընդհանուր իրավասության դատարանում սեպտեմբերի 24-ին նշանակվել է 4 ոստիկանների դատավարությունը: Դատավոր Արշակ Վարդանյանը հայտնել է, որ ամբաստանյալներ Տաճատ Նորատունկյանը, Արթուր Այվազյանը, Կոստան Բուդաղյանը եւ Դավիթ Փերիխանյանը նախաքննության ընթացքում ընդունել են իրենց մեղքը։  
Հոկտեմբերի 10-ի դատական նիստի ժամանակ «Utopiana.am»-ի լրագրող Աշոտ Բոյաջյանի ներկայացուցիչ Դավիթ Գյուրջյանը հայցադիմում է ներկայացրել ամբաստանյալներից մեկի՝ Դավիթ Փերիխանյանի եւ Հայաստանի Հանրապետության դեմ՝ լրագրողի աշխատանքը խոչընդոտելու եւ գույքը վնասելու համար, որպես փոխհատուցում պահանջելով 5 մլն. 480 հազար դրամ, այդ թվում՝ 2 մլն. դրամ՝ որպես բարոյական վնասի հատուցում: Դատավորը հայցն ընդունել է վարույթ: 

Նոյեմբերի 14-ի դատական նիստի ընթացքում բոլոր տուժողները ցուցմունք են տվել՝ ասելով, որ ոստիկաններից պարտք-պահանջ չունեն ու խնդրել են դատարանին մեղմ վերաբերվել: Իր ցուցմունքում միայն Աշոտ Բոյաջյանն է նշել, որ ցանկանում է ամբաստանյալների պատիժը լինի օրենքի սահմաններում: 

Դեկտեմբերի 23-ի նիստի ընթացքում ամբաստանյալներից Դավիթ Փերիխանյանը դատարանին խնդրել է հրապարակել նախաքննության ընթացքում տված իր ցուցմունքները, ընդունել է իր մեղքը` եւս մեկ անգամ ներողություն խնդրելով տուժողներից: 

Մյուս ամբաստանյալներն էլ են ընդունել իրենց մեղքը եւ դատարանին խնդրել հրապարակել նախաքննության ընթացքում տված իրենց ցուցմունքները: 

Հաջորդ դատական նիստը նշանակվել է 2017 թ. հունվարի 20-ին:


Հուլիսի 17-ից 30-ը Երեւանի Խորենացի փողոցում, Սարի թաղում եւ հարակից տարածքներում ԶԼՄ-ների աշխատակիցների նկատմամբ բռնությունները ու իրավունքների այլ խախտումները եւ դրանց հետ կապված զարգացումները
Հուլիսի 17-ին Երեւանում «Սասնա ծռեր» խմբավորման՝ ՀՀ ոստիկանության պարեկապահակային ծառայության գնդի վրա հարձակումից հետո ծավալված իրադարձությունների, զինյալներին սատարող հավաքների, ցուցարարների ու ուժային ստորաբաժանումների միջեւ բախումների լուսաբանման ընթացքում ֆիզիկական բռնության են ենթարկվել 19 լրագրող եւ օպերատոր, եւս 8-ի մասնագիտական աշխատանքը խոչընդոտվել է առանց ուժի կիրառման։

Տուժած լրագրողների վկայությամբ՝ ոստիկանների հարձակումները նպատակաուղղված բնույթ են կրել, եւ նույնիսկ ներկայանալն ու լրագրողի վկայական ցույց տալը, կամ տեսախցիկների վրա նշված լրատվամիջոցների տարբերանշաններն իրենց զերծ չեն պահել բռնություններից։ Բիրտ ուժի կիրառումը 

զուգորդվել է տեսանկարահանող սարքերը եւ ֆոտոխցիկները ջարդելով, նկարահանված կադրերը ոչնչացնելով, լրագրողական գործունեության այլ խոչընդոտումներով։ Այս իրադարձությունների ժամանակ աննախադեպ էր լրագրողների դեմ հատուկ միջոցների օգտագործումը՝ ձայնային եւ լուսաբռնկիչ պայթուցիկներ, արցունքաբեր գազ եւ այլն։ 

Այս ամենի հետեւանքով, ԽԱՊԿ-ի տվյալներով, տուժել են. «Ազատություն» ռադիոկայանի լրագրողներ Կարլեն Ասլանյանը, Հովհաննես Մովսիսյանը եւ օպերատոր Գարիկ Հարությունյանը, «Ա1+»-ի թղթակից Ռոբերտ Անանյանը եւ օպերատոր Տիգրան Բադալյանը, «Civilnet.am»-ի լրագրող Մկրտիչ Կարապետյանը եւ օպերատոր Սարգիս Խարազյանը, «1in.am»-ի լրագրող Մարիամ Գրիգորյանը եւ օպերատոր Դավիթ Հարությունյանը, ազատ ֆոտոլրագրող Գեւորգ Ղազարյանը, «Panorama.am»-ի օպերատոր Հովիկ Գրիգորյանը, «Արմենիա» հեռուստաընկերության լրագրող Աղվան Ասոյանը եւ օպերատոր Ալբերտ Գալստյանը, «Lragir.am»-ի օպերատոր Մարութ Վանյանը, ռուսական «LifeNews» հեռուստաընկերության լրագրող Եվգենիա Զմանովսկայան ու օպերատոր Տիգրան Գասպարյանը, «Newspress.am» կայքի օպերատոր Լեւոն Սարգսյանը, «News.am» լրատվական կայքի ֆոտոլրագրող, օպերատոր Խորեն Գրիգորյանը եւ այլոք։

Չնայած սույն ենթաբաժնում ներառված են ե՛ւ ֆիզիկական բռնությունների, ե՛ւ ճնշումների դեպքերը, այնուամենայնիվ, դրանք հաշվառվել են իրարից առանձին՝ ըստ մեր դասակարգման։ 

Այսպիսով, հուլիսյան իրադարձությունների ժամանակ ԽԱՊԿ-ն արձանագրել է հետեւյալ փաստերը։

Հուլիսի 17-ին՝ ժամը 12։00-ի սահմաններում, Ազատության հրապարակի տարածքում իր լրագրողական աշխատանքը կատարելու ընթացքում ոստիկանների կողմից ֆիզիկական բռնության է ենթարկվել «4news.am» կայքի թղթակից Արթուր Հայրապետյանը։ Լրագրողը բջջային հեռախոսով փորձել է նկարել, թե ինչպես են ոստիկանները տարեց տղամարդու թեւերը ոլորելով քարշ տալիս ու տեղափոխում պարեկային ծառայության մեքենա։ Արթուր Հայրապետյանը հետաքրքրվել է, թե ինչու են քաղաքացուն բաժին տանում: Հարցին ի պատասխան՝ ոստիկաններից մեկը հարձակվել է նրա վրա ու սկսել ոտքերով հարվածել։ «Ես միայն հասցրեցի հարցնել, թե ինչո՞ւ է հարվածում: Թոկից փախած ոստիկանը, առանց ամաչելու, նայում էր  աչքերիս մեջ, հայհոյում ու շարունակում ոտքերով հարվածներ հասցնել ու անամոթաբար ստելով ասում, թե չի հարվածում, բայց միաժամանակ շարունակում հարվածել՝ այս անգամ արդեն բռունցքներով», - «Hetq.am»-ի թղթակցի հետ զրույցում պատմել է Արթուր Հայրապետյանը։

Այնուհետեւ լրագրողին բռնի կերպով նստեցրել են պարեկային մեքենա ու տեղափոխել ՀՀ ոստիկանության Կենտրոնի բաժին: «Չեմ հիշում՝ ինչպես եմ հայտնվել այդ մեքենայի մեջ։ Միայն հիշում եմ, որ մեքենայի պատուհանը բաց էր, ու այդ նույն ոստիկանը հայհոյելով շարունակում էր պատուհանից ներս խուժել եւ բռունցքներով հարվածել դեմքիս»։ Ոստիկանները լրագրողի ձեռքից խլել են բջջային հեռախոսը, որով նա նկարահանելիս է եղել։ Հեռախոսի ողջ տեղեկատվությունը ոստիկանության բաժնում ոչնչացրել են ու վնասված վիճակում այն վերադարձրել լրագրողին: Նա փորձել է վերականգնել ոչնչացված տեսանյութը, սակայն չի հաջողվել։ 

«4news.am» կայքի խմբագրությունը նամակ է ուղարկել ՀՀ ոստիկանապետին՝ հորդորելով պատժել լրագրողի մասնագիտական աշխատանքը խոչընդոտած, նրան ֆիզիկական բռնության ենթարկած ոստիկանին: Սակայն նամակը մնացել է անպատասխան։ 

Հուլիսի 18-ին Խորենացի փողոցում ոստիկանը հարվածել է «Ազատություն» ռադիոկայանի լրագրող Արտակ Համբարձումյանին, ով մի քանի գործընկերների հետ մոտեցել է իրավապահներին ու հետաքրքրվել, թե ինչու են բերման ենթարկում հարակից պուրակի ծառերի տակ նստած քաղաքացիներին։ Լրագրողն իր հարցն ուղղել է այդ գործողությունները ղեկավարող սպային, ով գտնվել է ոստիկանական «պատնեշի» հետեւում: Երբ լրագրողը կրկնել է հարցը, «պատ» կազմած ոստիկաններից մեկը բռնել է Արտակի բարձրախոսը ու ինչ-որ բան ասել: Լրագրողը փորձել է ազատել, հետ քաշել սարքը: Այդ պահին ոստիկանը ձեռքով հարվածել է նրան։ Արտակ Համբարձումյանը դիմել է բարձրաստիճան սպային, սակայն վերջինս պատասխանել է, թե նման բան չի եղել։ Այս միջադեպի տեսագրությունը առկա է «Ազատություն» ռադիոկայանի կայքի արխիվում։   
Հուլիսի 19-ին  Երեւանի Սարի թաղում ոստիկանները խոչընդոտել են «Lragir.am» կայքի թղթակից Թեհմինե Ենոքյանի մասնագիտական գործունեությունը: Նրանք վերցրել են լրագրողի խցիկը եւ ոչնչացրել են նկարահանած տեսանյութերը, որոնցում երեւում է, թե ինչպես են ոստիկանները փորձում իրենց ամրակցված զենքն օգտագործել տեղի բնակիչների դեմ։  

Հուլիսի 21-ի գիշերը՝ ժամը 03։00-ից 03։25-ի ժամանակահատվածում, մայրաքաղաքի Տիգրան Մեծի պողոտայում գտնվող «Հայէկոնոմբանկի» մասնաճյուղի մոտ ծեծի է ենթարկվել «Iravaban.net» լրատվամիջոցի թղթակից Գեւորգ Թոսունյանը: Նա գնացել էր Խորենացի փողոց՝ բողոքի ցույցն ու իրավապահ մարմինների գործողությունները լուսաբանելու։ Մասնավորապես, լրագրողը նկարահանել է դրվագ, երբ միմյանց վրա քարեր են նետել ակտիվիստները եւ մի խումբ քաղաքացիական հագուստով անձինք, Գեւորգ Թոսունյանի ենթադրությամբ՝ ոստիկաններ։ Վերջիններս, նկատելով, որ իրենց նկարահանում են, հարձակվել են լրագրողի վրա, քաշքշել են նրան, բազմաթիվ հարվածներ հասցրել, այնուհետեւ բռնությամբ վերցրել տեսախցիկի հիշողության քարտը։ 

Գեւորգ Թոսունյանը հանցագործության մասին հաղորդում է ներկայացրել ոստիկանություն, այս դեպքը ներառվել է հուլիսյան իրադարձությունների առնչությամբ հարուցված քրեական գործի մեջ։

Հուլիսի 24-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի շենքի դիմացից բերման է ենթարկվել «Armtimes.com» լրատվական կայքի ֆոտոթղթակից Տիգրան Մազմանյանը։ Նա այստեղ սպասել է փաստաբանի։ Այդ պահին 4 հոգի մոտեցել են նրան, նստեցրել մեքենան, տարել քննչական կոմիտե՝ հուլիսի 22-ին Խորենացի փողոցում «զանգվածային անկարգություններին» մասնակցելու կասկածանքով: «Բերման ենթարկելու արձանագրություն կազմեցին, խուզարկեցին, գործին որպես վկա ներգրավեցին եւ բաց թողեցին», - «Aravot.am»-ի թղթակցին ասել է Տիգրան Մազմանյանը։ Ֆոտոթղթակիցն ընդգծել է, որ հուլիսի 22-ին իրականացրել է մասնագիտական պարտականությունները՝ լուսաբանելով տեղի ունեցող ցույցը: 

Հուլիսի 27-ին՝ ժամը 03:30-ի սահմաններում, Երեւանի Խորենացի փողոցում կայացած բազմամարդ հանրահավաքից հետո ոստիկանության Շենգավիթի բաժին է բերման ենթարկվել այդ հավաքի ակտիվ մասնակիցներից մեկը՝ Գյումրու լրագրողների «Ասպարեզ» ակումբի խորհրդի նախագահ Լեւոն Բարսեղյանը։ Ավելի ուշ հարուցվել է քրեական գործ՝ սառը զենք կրելու կասկածանքով, եւ նա ձերբակալվել է։ Բարսեղյանը ենթարկվել է դատաբժշկական փորձաքննության։

Լեւոն Բարսեղյանի գտնվելու վայրը գործընկերների եւ հարազատների համար երկար ժամանակ անհայտ է եղել։ Թեեւ ոստիկանությունը տեղեկացրել էր, որ  նա ազատ է արձակվել առավոտյան 06:30-ին, իրականում դա ապատեղեկատվություն էր. Բարսեղյանը գտնվել է ոստիկանության հսկողության ներքո, տարվել է Գյումրու Կումայրի բաժին եւ կրկին բերվել Շենգավիթի քննչական բաժին: Իրավապաշտպան գործընկերների համառ գործողությունների շնորհիվ միայն օրվա երկրորդ կեսին ճշտվել է նրա որտեղ լինելը։

Բարսեղյանի նկատմամբ քրեական գործ հարուցելու հիմք է հանդիսացել նրա  անձնական խուզարկությամբ՝ տաբատի գրպանից հայտնաբերված ծալովի դանակը: Նրա փաստաբանի հաղորդմամբ՝ այդ դանակն առաջին անգամ չէ, որ հայտնաբերվում է Լեւոն Բարսեղյանի մոտ նմանատիպ իրավիճակներում, երբ ոստիկանությունը նրան բերման էր ենթարկում բողոքի ակցիաներից։ Սակայն ամեն անգամ այդ դանակի առկայությունն արձանագրվել է եւ անտեսվել, քանի որ չի համապատասխանել սառը զենքի չափանիշներին։

Խոսքի ազատության պաշտպանության կոմիտեն 18 լրագրողական ու իրավապաշտպան կազմակերպությունների հետ միասին հանդես եկավ հայտարարությամբ՝ համոզմունք հայտնելով, որ հարուցված քրեական գործը շինծու է, իսկ իբրեւ սառը զենք որակված դանակի առկայության փաստը՝ ընդամենը նրա ակտիվ հասարակական գործունեության, ինչպես նաեւ Խորենացի փողոցում տեղի ունեցող հանրահավաքներին մասնակցելու, իսկ վերջին օրը նաեւ այն վարելու համար Լեւոն Բարսեղյանին «պատժելու» պատրվակ։ Կազմակերպություններն իրավապահ մարմիններից պահանջեցին անհապաղ կարճել հարուցված քրեական գործը եւ ազատ արձակել Լեւոն Բարսեղյանին։ 

Հուլիսի 29-ին հարուցված քրեական գործն ամբողջությամբ կարճվել է, իսկ Լեւոն Բարսեղանն ազատ է արձակվել։    

Հուլիսի 29-ի  լույս 30-ի գիշերը արձանագրվել են հետեւյալ բռնություններն ու ճնշումները լրագրողների եւ օպերատորների նկատմամբ.

«Ազատություն» ռադիոկայանի լրագրող Հովհաննես Մովսիսյանի վրա ոստիկանները հարձակվել են հենց ուղիղ եթերում աշխատելու ժամանակ։ Տեխնիկայից զրկվելուց հետո լրագրողն սկսել է հեռախոսով հաղորդել տիրող իրավիճակի մասին։ Չընդհատելով եթերը՝ նա աշխատել է՝ փախչելով քաղաքացիական հագուստով մարդկանց հետապնդումից: «Սարի թաղում քաղաքացիական հագուստով մարդիկ հարձակվեցին լրագրողների վրա: Նրանք կոտրեցին նաեւ մեր տեխնիկան: Միայն մեկ հարց տվեցին. «Էդ նկարո՞ւմ ես», ու 4 հոգով հարձակվեցին: Ասացի, որ չեմ տեսանկարահանում՝ հույս ունենալով փրկել տեխնիկան, բայց ապարդյուն: Հիմնականում հարվածներ էին հասցնում մեր գլխին ու ձեռքերին: Ոչնչացրեցին նաեւ լրագրողական վկայականս՝ «բեյջը»: Ձեռքերով պաշտպանում էի գլուխս, բայց անընդհատ հարվածում էին: Ի վերջո պայթուն եղավ, նրանք շեղվեցին եւ ես հասցրեցի այդ տարածքից փախչել», - «Ազատության» եթերում պատմել է Հովհաննես Մովսիսյանը:  

Սարի թաղից իջնելու պահին քաղաքացիական հագուստով, ամրակազմ մարդկանց մի խումբ հարձակվել է նաեւ «Ազատություն» ռադիոկայանի լրագրող Կարլեն Ասլանյանի եւ օպերատոր Գարիկ Հարությունյանի վրա։ Նույնիսկ լրագրողի վկայականը ցույց տալը նրանց զերծ չի պահել բռնություններից։ Այդ անձինք փորձել են խլել բարձրախոսը, խոչընդոտել լրագրողի ու օպերատորի աշխատանքը: Կարլեն Ասլանյանը ստացել է հարվածներ գլխի եւ պարանոցի շրջանում, ինչպես նաեւ թեթեւ վնասվածքներ ձեռքերի վրա։ Իսկ Գարիկ Հարությունյանը լուսաձայնային նռնակների պայթյունից բեկորային վնասվածք է ստացել։

Ուղիղ եթերում աշխատելու ժամանակ ոստիկանների նետած պայթուցիկներից վնասվածքներ են ստացել «Ա1+»-ի լրագրող Ռոբերտ Անանյանը եւ օպերատոր Տիգրան Բադալյանը։ Լրագրողի դիտարկմամբ՝ ԶԼՄ աշխատակիցները թիրախավորված են եղել։ «Առավելապես ագրեսիվ էին այն լրատվամիջոցների ներկայացուցիչների նկատմամբ, որոնք տեսաձայնագրող սարքեր ունեին, եւ, երբ տեսախցիկների լույս էին տեսնում, կարծես կրակում էին այդ ուղղությամբ, պայթուցիկներ էին նետում», - ԽԱՊԿ-ի հետ զրույցում նշեց Ռոբերտ Անանյանը:

Վիրավոր վիճակում «Ա1+»-ի լրագրողն ու օպերատորը շարունակել են աշխատել։ Ռոբերտ Անանյանի խոսքով՝ սարիթաղցիներից մեկն օգնել է իրենց, վերքերը մշակել։  Քաղաքացին առաջարկել է նաեւ հիվանդանոց տեղափոխել, սակայն ճանապարհին ոստիկանները կանգնեցրել են մեքենան. «Չնայած ասացինք, որ լրագրողներ ենք, բռնի ուժի կիրառմամբ, մահակների սպառնալիքով մեզ մեքենայից իջեցրին, պոկեցին լրագրողական բեյջերը ու սկսեցին մահակներով հարվածներ հասցնել», - ասել է Ռոբերտ Անանյանը։ 
Նռնակի պայթյունի հետեւանքով Ռոբերտ Անանյանը ոտքերի եւ ձեռքի բեկորային վնասվածքներ է ստացել ու բուժվել հիվանդանոցում։    

 
Ոստիկանության եւ ցուցարարների բախումները լուսաբանելիս ձայնային նռնակի պայթյունից վիրավորում են ստացել «1in.am»-ի լրագրող Մարիամ Գրիգորյանը եւ օպերատոր Դավիթ Հարությունյանը։ Մարիամ Գրիգորյանի խոսքով՝ քաղաքացիական հագուստով մի ոստիկան զգուշացրել է իրենց, որ վերեւ բարձրանան, քանի որ հատուկ գործողություններ են սկսելու: Նրանք բարձրացել են, սակայն այդ ուղղությամբ եւս պայթուցիկներ են նետվել։ «Երբ մենք բարձրացանք, քաղաքացիական հագուստով ոստիկանի նշած ուղղությամբ, այնտեղ հանդիպեցինք լրագրողների։ Ես համոզված եմ, որ ոստիկանները միտումնավոր էին լրագրողներին նույն վայրում հավաքել՝ թիրախավորելու նպատակով», - ԽԱՊԿ-ի հետ զրույցում նշեց Մարիամ Գրիգորյանը։

Վիրավոր վիճակում օպերատոր Դավիթ Հարությունյանը շարունակել է ուղիղ եթերի համար նկարահանել ցույցը ցրելու տեսարանը, սակայն քաղաքացիական հագուստով ոստիկաններ են հարձակվել նրա վրա։ Նրանք դաժան ծեծի են ենթարկել Դավիթին ու մահակներով կոտրել են նրա տեսախցիկը։ Նույնիսկ երբ օպերատորը դադարեցրել է նկարահանումը եւ փորձել փախչել, ոստիկանները հետապնդել են նրան եւ հասնելով՝ հագուստի վրայից պոկել ու դեն են նետել «Մամուլ» տարբերանշանը եւ տեսախցիկի մարտկոցներով պայուսակը։ Դավիթ Հարությունյանը կարողացել է փախչել եւ ապաստան գտնել մի բնակչի տանը: Շտապ օգնության մեքենան նրան տարել է հիվանդանոց:  Օպերատորը բազմաթիվ կապտուկներ է ունեցել մեջքին, կողքերին, վերջույթներին: 

Պայթյունից ոտքի վնասվածք ստացած լրագրող Մարիամ Գրիգորյանը եւս ապաստան է գտել մի բնակչի տանը, այնուհետեւ հոսպիտալացվել է։ 

Ոստիկանական գործողությունների ժամանակ պայթուցիկ է պայթել «ՍիվիլՆեթի» լրագրող Մկրտիչ Կարապետյանի եւ օպերատոր Սարգիս Խարազյանի ոտքերի տակ, ինչի հետեւանքով նրանք թեթեւ վնասվածքներ են ստացել։ Քաղաքացիական հագուստով ոստիկանները նաեւ մահակներով հարվածներ են հասցրել լրագրողին ու օպերատորին։ 

«Lragir.am»-ի օպերատոր Մարութ Վանյանը եւս ֆիզիկական բռնության է ենթարկվել քաղաքացիական հագուստով անձանց կողմից։ Նրա խոսքով՝ այդ անձինք վահաններով դուրս են եկել ոստիկանների պատնեշի հետեւի կողմից ու թիրախավորված հարձակվել հենց լրագրողների վրա:   

Մարութ Վանյանն ստացել է ոտքերի եւ ուսերի սալջարդեր, իսկ գործածված պայթուցիկներից ՝ բեկորային վնասվածքներ։ Քաղաքացիական հագուստով անձինք կոտրել են օպերատորի երկու տեսախցիկները: Վանյանի խոսքով՝ մոտ 10 հոգի իրեն գցել են գետնին, ձեռքից վերցրել տեսախցիկն ու հայհոյելով փայտե հաստ ձողերով հարվածներ հասցրել մարմնին։ «Հարցնում էին, թե ինչ եմ նկարել։ Ասում էի՝ լրագրող եմ, բեյջս էի ցույց տալիս, կամերաս ջարդեցին, բեյջս պոկեցին։ Պայուսակով պահում էի մեկ դեմքս, մեկ կրծքավանդակս։ Հարվածների մեծ մասը ստացել եմ ձեռքերիս, ուսերիս: Ամենաուժեղ հարվածը ծնկներիս հասցվեց, ահավոր ցավ զգացի, ոտքս սկսեց դողալ: Ուսապարկս քաշեցին պոկեցին վրայիցս, գցեցին մի կողմ։ Ծեծելուց հետո ասում էին՝ վեր կաց, գնա, ասում էի՝ գոնե շտապօգնություն կանչեք, ոտքս կոտրվել է, չեմ կարողանում շարժվել: Ձեռքերիցս երկու հոգի բռնեցին, քարշ տալով տարան փողոցի մյուս կողմը գցեցին։ Մի կերպ շտապօգնություն եմ կանչել, եկել-տարել են», - ԽԱՊԿ-ի հետ զրույցում պատմեց Մարութ Վանյանը։

Սարի թաղում առաջին լուսաձայնային նռնակը պայթել է անկախ ֆոտոլրագրող Գեւորգ Ղազարյանի ոտքերի մոտ, ինչի հետեւանքով վնասվել է նրա ոտքը։ Ֆոտոլրագրողի խոսքով՝ ոստիկանական հատուկ միջոցների կիրառման պատճառով սկսել է այրվել տներից մեկը: «Մի ողջ ընտանիք, որ ընդհանրապես ցույցին չէր մասնակցում, դուրս եկավ տնից եւ սկսեց բողոքել եւ հայհոյել ոստիկաններին: Այդ ժամանակ ոստիկանական շարքերից քաղաքացիական հագուստով անձանց խումբ դուրս եկավ ու հարձակվեց այդ մարդկանց վրա: Ես, բնականաբար, սկսեցի լուսանկարել ու տեսանկարահանել: Դա տեսնելով, վերջիններս հարձակվեցին ինձ վրա, կոտրեցին խցիկներից մեկը, մյուսն էլ խլեցին: Այդ ողջ ընթացքում ես լրագրողական վկայականով էի եւ բացահայտ էր, որ մամուլի ներկայացուցիչ եմ: Փորձեցի հետ վերցնել խցիկս, սպառնացին: Այդ պահին ես միակ լրագրողն էի տարածքում եւ հեշտ թիրախ էի նրանց համար», - պատմել է Գեւորգ Ղազարյանը։ Այս բռնություններից հետո ֆոտոլրագրողը բողոք է ներկայացրել ոստիկանություն, ենթարկվել է դատաբժշկական փորձաքննության։ Տեխնիկան չեն վերադարձրել կամ փոխհատուցել:     

Իրադարձությունները լուսաբանելու ժամանակ Սարի թաղի 1-ին փողոցում ծեծի են ենթարկվել «Արմենիա» հեռուստաընկերության «Ժամը» լրատվականի թղթակից  Աղվան Ասոյանը եւ օպերատոր Ալբերտ Գալստյանը:  Ոստիկանության շարքերից դուրս են եկել քաղաքացիական հագուստով անձիք, ոստիկանների համաձայնությամբ նրանց ձեռքից վերցրել են մահակները եւ հարձակվել ցուցարարների, քաղաքացիների ու լրագրողների վրա: Աղվան Ասոյանի խոսքով՝ թիրախում հատկապես այն լրագրողներն են եղել, ովքեր փորձել են տեսանկարահանել այդ գործողությունները: Քաղաքացիական հագուստով անձինք մահակներով հարձակվել են նաեւ այդ ժամանակ տեսանկարահանում կատարող օպերատոր Ալբերտ Գալստյանի վրա, նրա ձեռքից խլել ու կոտրել են տեսախցիկը, ապա սկսել ոտքերով ու ձեռքերով հարվածներ հասցնել։ «Ես փորձեցի նրան ազատել՝ ասելով, որ հեռուստաընկերության աշխատակից է: Այդ պահին, քաղաքացիական հագուստով նույն անձինք հարձակվեցին ինձ վրա, գցեցին գետնին, աչքերիս մեջ գազ փչեցին եւ սկսեցին ծեծել ու հայհոյել ինձ: Ծեծից հետո, աչքերս լվանալու համար մտա մոտակա հացի փուռ: Այնտեղ պատսպարվելու նպատակով եւս մի քանի լրագրողներ կային, որոնք նույնպես տուժել էին ոստիկանության գործողություններից ու ծեծի էին ենթարկվել քաղաքացիական հագուստով անձանցից: Լրագրողներին պաշտպանելու համար փռի դուռը կողպեցին։ Սակայն քաղաքացիական հագուստով անձինք կոտրեցին դուռը եւ սկսեցին փռում եղած առարկաներով հարվածել լրագրողներին եւ փռի աշխատակիցներին», - ԽԱՊԿ-ի հետ զրույցում պատմեց Աղվան Ասոյանը։ 

Քաղաքացիական հագուստով անձանց հարձակումից վերոհիշյալ հացի փռում պատսպարվել է նաեւ «Newspress.am» կայքի օպերատոր Լեւոն Սարգսյանը։ ԽԱՊԿ-ի հետ զրույցում նա պատմեց, որ լրատվամիջոցների մի քանի աշխատակիցներ փուռ են տեղափոխել «LifeNews» հեռուստաընկերության օպերատոր Տիգրան Գասպարյանին, ով ոստիկանության կիրառած լուսաձայնային նռնակներից վիրավորվել ու ոտքի բեկորային վնասվածքներ էր ստացել։  Նրան օգնել են, որպեսզի տեղափոխեն հիվանդանոց, ինչից հետո քաղաքացիական հագուստով անձինք հարձակվել են փռում գտնվողների, այդ թվում «Newspress.am» կայքի օպերատոր Լեւոն Սարգսյանի վրա ու խլել նրա տեսախցիկը, որում եղել են նրա տեսանկարահանած  բոլոր նյութերը։ 

«LifeNews»-ի օպերատոր Տիգրան Գասպարյանը ԽԱՊԿ-ի հետ զրույցում նշեց, որ այն պահին, երբ «Ժառանգություն» կուսակցության փոխնախագահ Արմեն Մարտիրոսյանն ու պատգամավոր Զարուհի Փոստանջյանը մոտեցել են ու սկսել խոսել ոստիկանների հետ, տարածքում գտնվող լրատվամիջոցների ներկայացուցիչներին մի ոստիկան ասել է, որ գնան աջ կողմ. այնտեղ ավելի անվտանգ է։ «Ուզում էինք տեղափոխվել, սակայն չհասցրեցինք. ոստիկանությունը հատուկ միջոցներ կիրառեց, նռնակներից մեկը հենց ինձ վրա պայթեց։ Շարունակեցի քայլել, երկրորդը պայթեց, հետո՝ երրորդը, չորրորդը, էլ ոչինչ չզգացի, միայն զգացի, որ արյուն է հոսում», - պատմեց Տիգրան Գասպարյանը:
Այս իրադարձությունների պատճառով խոչընդոտվել է նաեւ «LifeNews»-ի թղթակից Եվգենիա Զմանովսկայայի աշխատանքը եւ խաթարվել է ուղիղ եթերի հեռարձակումը։
Պայթյունից տուժել է նաեւ «Panorama.am»-ի օպերատոր Հովիկ Գրիգորյանը։ Նրա խոսքով՝ պայթյունից հետո ոտքն անշարժացել է. «մոտ մեկ ժամ ոտքս չէի կարողանում դնել գետնին. ինչ-որ մի բան կպել էր, ցավ էի զգում»։
«News.am» լրատվական կայքի ֆոտոլրագրող, օպերատոր Խորեն Գրիգորյանի տեխնիկան նույնպես վնասվել է քաղաքացիական հագուստով մարդկանց կողմից:   «Ոստիկանների շարքի մոտ լուսանկարում եւ տեսաձայնագրում էի: Հատուկ միջոցների կիրառումից հետո զգացի, որ թիկունքից մեկը դաստակս բռնել է, հաջորդ ակնթարթին քաղաքացիական հագուստով մի տղամարդ հարձակվեց տեսախցիկների վրա եւ կոտրեց: Ուսապարկիցս քաշեցին, բայց կարողացա ազատվել նրանցից ու հեռանալ: Այս ամենը մոտ 10-15 վայրկյան է տեւել, եւ ողջ ընթացքում լրագրողական վկայականն առկա է եղել»:
Սարի թաղում տեղի ունեցած բախումների ժամանակ քաղաքացիական հագուստով զինված անձինք հետապնդել են «ArmLur.am»-ի լրագրող Նաիրա Հովհաննիսյանին եւ օպերատորներ Նարեկ Սարգսյանին եւ Հովսեփ Հովսեփյանին: 
Զարուհի Փոստանջյանը «ArmLur.am»-ի թղթակցի հետ հեռախոսազրույցում փոխանցել է, որ նկատել է, թե ինչպես է ՀՀ փոխոստիկանապետ, Ներքին զորքերի հրամանատար Լեւոն Երանոսյանը եւ Երեւանի ոստիկանապետ Աշոտ Կարապետյանը քաղաքացիական անձանց մատնացույց արել իրեն ու «ArmLur.am»-ի օպերատորին։ 
Հաղթանդամ մի երիտասարդ փորձել է Նարեկ Սարգսյանի նկատմամբ բռնություն գործադրել, խլել տեսախցիկը, սակայն ԱԺ պատգամավոր Զարուհի Փոստանջյանը թույլ չի տվել: Այնուհետեւ օպերատորին է մոտեցել ինքնաձիգով զինված մի ոստիկան, որին եւս Զարուհի Փոստանջյանը արգելել է մատով կպչել իր մասնագիտական պարտքը կատարող օպերատորին: 

«ArmLur.am»-ի աշխատակիցներն ու պատգամավոր Զարուհի Փոստանջյանն  ապաստանել են Սարի թաղի 1-ին փողոցի բնակարաններից մեկում։ Տան բակն ու հարակից փողոցները հսկել են քաղաքացիական հագուստով անձիք, ինչի համար լրագրողներն ու ԱԺ պատգամավորը դուրս չեն եկել թաքստոցից: Երկու ժամ այստեղ մնալուց հետո նրանք կարողացել են անվնաս հեռանալ։ 

Հուլիսի 30-ին Սարի թաղում տեղի ունեցած բախումներից հետո ոստիկաններն ու քաղաքացիական հագուստով անձինք փորձել են բերման ենթարկել «Արձագանք» ռադիոստուդիայի հիմնադիր Եղիշե Պետրոսյանին, սակայն այդ պահին նրա առողջական վիճակի վատացման պատճառով նրան տեղափոխել են հիվանդանոց: Նույն օրը Եղիշե Պետրոսյանին ներկայացվել է նրան ձերբակալելու մասին որոշում։ Պետրոսյանի փաստաբան Երվանդ Վարոսյանը բողոքարկել է այդ որոշումը: 

Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանը թեեւ մերժել է բողոքը, բայց նշել է՝ Եղիշե Պետրոսյանը ձերբակալվածի կարգավիճակում չի գտնվում, քանի որ նրա նկատմամբ ձերբակալման արձանագրություն չի կազմվել:  

Օգոստոսի 2-ին Խոսքի ազատության պաշտպանության կոմիտեն 11 լրագրողական կազմակերպությունների հետ միասին հանդես եկավ հայտարարությամբ՝ պահանջելով իշխանություններից, որպես իրավիճակի շտկմանն ուղղված անհետաձգելի քայլ, միջոցներ ձեռնարկել Եղիշե Պետրոսյանին ժամ առաջ ազատ արձակելու համար։ Օգոստոսի 5-ին Պետրոսյանին ազատ արձակելու որոշում է կայացվել՝ նրա գործողություններում հանցակազմի բացակայության պատճառաբանությամբ: 

Հուլիսի 30-ին հայաստանյան եւ միջազգային մի շարք լրագրողական եւ իրավապաշտպան կազմակերպություններ դատապարտել են հուլիսի 29-ի լույս 30-ի գիշերը Երեւանի Սարի թաղում եւ Խորենացի փողոցում ցույցի մասնակիցներին ցրելիս լրագրողների նկատմամբ կիրառած բռնությունները։ Կատարվածի վերաբերյալ հայտարարությամբ է հանդես եկել եւ իր մտահոգությունն է արտահայտել նաեւ Հայաստանում ԱՄՆ դեսպանությունը։  

Հուլիսի 30-ին լրագրողների առողջության համար վտանգավոր բռնություն գործադրելով եւ այլ եղանակներով մասնագիտական օրինական գործունեությունը խոչընդոտելու վերը նշված դեպքերի առթիվ ՀՀ քրեական օրենսգրքի 164-րդ հոդվածի 1-ին եւ 3-րդ մասերով նախատեսված հանցագործությունների հատկանիշներով ՀՀ գլխավոր դատախազությունում հարուցվել է քրեական գործ։ Նախաքննություն կատարելու համար քրեական գործն ուղարկվել է ՀՀ հատուկ քննչական ծառայություն։

Հուլիսի 31-ին Երեւան քաղաքի Կենտրոն եւ Նորք-Մարաշ վարչական շրջանների քննչական բաժնի աշխատակիցներն այցելել են «1in.am» լրատվական կայքի օպերատոր Դավիթ Հարությունյանի բնակարան եւ ստիպողաբար պահանջել վկայի կարգավիճակում ցուցմունք տալ հուլիսի 29-ին տեղի ունեցած դեպքերի վերաբերյալ։ Նման պահանջ է ներկայացվել նաեւ կայքի լրագրող Մարիամ Գրիգորյանին։ «Ես ասացի, որ չեմ պատրաստվում որեւէ ցուցմունք տալ ու որ պատրաստվում եմ դուրս գալ քաղաքից, նախապես էի որոշել, բայց ասացին, որ չեմ կարող», – նշել է Մարիամ Գրիգորյանը։ Լրագրողի խոսքով, քննիչը սպառնացել է, որ որպես վկա ցուցմունք չտալու դեպքում ինքը պատասխանատվության կենթարկվի եւ կներգրավվի որպես մեղադրյալ: 

 Օգոստոսի 1-ին ՀՀ նախագահ Սերժ Սարգսյանը, հասարակության, իշխանությունների ու հոգեւոր դասի ներկայացուցիչների հետ հանդիպմանը հանդես գալով ոստիկանության պարեկապահակային ծառայության գնդի վրա «Սասնա ծռեր»  խմբի հարձակման հետեւանքով ստեղծված իրավիճակի վերաբերյալ ելույթով, ներողություն է խնդրել լրագրողներից, որոնց նկատմամբ հուլիսի 29-ին Երեւանի Սարի թաղում ցույցը ցրելու ընթացքում ոստիկանները ֆիզիկական բռնություն են կիրառել, խոչընդոտել նրանց մասնագիտական գործունեությունը։ 

Օգոստոսի 5-ին ՀՀ ոստիկանությունը հաղորդագրություն է տարածել, որում նշվում է, որ հուլիսի 19-ին Երեւանի Խորենացու փողոցում եւ հուլիսի 29-ի լույս 30-ի գիշերը Սարի թաղում տեղի ունեցած դեպքերի առիթով կարգապահական պատասխանատվության են ենթարկվել ոստիկանության մի շարք ծառայողներ, այդ թվում՝ Երեւանի ոստիկանապետ Աշոտ Կարապետյանը։ Նրանց խիստ նկատողություն է հայտարարվել։

Ի դեպ լրատվամիջոցների ներկայացուցիչների վնասված տեխնիկան այդպես էլ չի փոխհատուցվել։

Օգոստոսի 5-ին «Lragir.am»-ի թղթակից Թեհմինե Ենոքյանը ոստիկանությանը հաղորդում է ներկայացրել հանցագործության մասին, որտեղ նշել է, որ Սարի թաղում բռնություն կիրառած քաղաքացիական հագուստով անձանցից մեկի կողմից «Ֆեյսբուք» սոցիալական կայքում սպառնալիքներ է ստացել։ Թեհմինե Ենոքյանը ոստիկանությանը տեղեկացրել է, որ հայտնաբերել է հուլիսի 29-ին Սարի թաղում բռնություն կիրառած եւ սադրանքներ հրահրած անձանցից մեկին, ով ՀՀ ոստիկանապետ Վլադիմիր Գասպարյանի անվտանգության աշխատակից Գագիկ Զոհրաբյանն է: Լրագրողը նշել է, որ այս անձի լուսանկարները հրապարակել է իր ֆեյբուքյան էջում՝ հանրությանը անձի մասին տեղեկացնելու համար։ «Այսօր առավոտյան իմ ֆեյսբուքյան էջում Գագո Զոհրաբյանի նկարի տակ ստացել եմ սպառնալիքներ, Պավել Սասունյանի կողմից: Պահանջում եմ իմ անվտանգությունը ապահովելու նկատառումներով բացահայտել սույն անձին եւ պատասխանատվության ենթարկել», - հաղորդման մեջ նշել է Թեհմինե Ենոքյանը: Նա ոստիկանությանն է ուղարկել նաեւ կայքի լուսանկարները, այդ թվում սպառնալիք պարունակող գրառման մասին փաստող նկարը:  

Նույն օրը ՀՀ ոստիկանությունը հայտարարություն է տարածել, որում նշել է, թե ընթացող ծառայողական քննության շրջանակներում, առկա նախնական արդյունքներով չի պարզվել գոնե մի դեպք, որ Գագիկ Զոհրաբյանը կատարած լինի բռնություններ: «Բացի այդ, Գ. Զոհրաբյանը Սարի թաղում է եղել ՀՀ ոստիկանության պետի ցուցումով, որպես օպերատիվ-հետախուզական ստորաբաժանման աշխատակից՝ կատարել է իր ծառայողական պարտականությունները, այդ թվում՝ լրագրողների նկատմամբ քաղաքացիական հագուստով անձանց կողմից բռնություններ գործադրելու վերաբերյալ տեղեկությունների ստուգման ուղղությամբ: Այդ օրը բռնություն է գործադրվել նաեւ Գ. Զոհրաբյանի նկատմամբ: Միաժամանակ հայտնում ենք, որ Գ. Զոհրաբյանը որեւէ առնչություն չունի լրագրող Թեհմինե Ենոքյանի ֆեյսբուքյան էջում «ոմն Պավել Սասունյանի» դրսեւորած խուլիգանական վարքագծի հետ», - նշվել է հայտարարության մեջ։ 

Մինչդեռ «ՍիվիլՆեթի» տեսանյութում երեւում է, թե ինչպես է Գագիկ Զոհրաբյանը կոչ անում ոստիկաններին եւ քաղաքացիական հագուստով անձանց բարձրանալ վերեւ, որտեղ էլ գտնվել են ցուցարարները: 

Օգոստոսի 10-ին 15 լրատվամիջոցների նախաձեռնությամբ Երեւանի Ազատության հրապարակում անցկացվել է հավաք՝ կապված հուլիսի 29-30-ին Սարի թաղում տեղի ունեցած իրադարձությունները լուսաբանող լրագրողների հանդեպ կատարված բռնությունների հետ: Հավաքի ընթացքում ընդունվել է  հայտարարություն, որի բովանդակությունը ներկայացված է «Լրատվամիջոցների գործունեության միջավայրը» բաժնում։ 

***

Խոսքի ազատության պաշտպանության կոմիտեն ձեռնամուխ է եղել 2016 թ. հուլիսի 29-30-ին Երեւանի Սարի թաղում եւ Խորենացի փողոցում տեղի ունեցած դեպքերով հարուցված քրեական գործի ընթացքի դիտարկմանը:

 ԽԱՊԿ-ի գրավոր հարցմանն ի պատասխան՝ ՀՔԾ-ից հայտնել են, որ ենթադրյալ հանցագործության հետեւանքով տուժել են ԶԼՄ 23 ներկայացուցիչներ: Հարցաքննվել են 21 լրագրողներ, նրանցից  տուժող է ճանաչվել 19-ը: Նրանց առողջությանը հասցված վնասի բնույթը եւ ծանրության աստիճանը պարզելու համար նշանակվել են դատաբժշկական փորձաքննություններ։ 
 
ՀՔԾ-ի հրապարակած տվյալների համաձայն՝ քրեական գործով մեղադրանք է առաջադրվել 8 անձանց, որոնցից 7-ի՝ «Ազատություն» ռադիոկայանի, «Արմենիա» հեռուստաընկերության եւ «News.am» կայքի աշխատակիցների մասնագիտական օրինական գործունեությանը խոչընդոտած անձանց վերաբերյալ քրեական գործից անջատված մասերի նախաքննությունն արդեն ավարտվել եւ մեղադրական եզրակացությամբ ուղարկվել է դատարան: 

«Արմենիա» հեռուստաընկերության օպերատոր Ալբերտ Գալստյանի մասնագիտական գործունեությունը խոչընդոտելու համար 4 անձանց՝ Սեյրան Կարապետյանին, Վլադիմիր Մխիթարյանին, Դավիթ Սարգսյանին ու Կարեն Գրիգորյանին մեղադրանք է առաջադրվել Քրեական օրենսգրքի 258-րդ հոդվածի 3-րդ մասի 1-ին կետով եւ 164-րդ հոդվածի 1-ին մասով: 
Սեպտեմբերի 14-ին Էրեբունի եւ Նուբարաշեն վարչական շրջանների ընդհանուր իրավասության դատարանում այս գործն ընդունվել է վարույթ։ Դատական նիստեր են տեղի ունեցել հոկտեմբերի 6-ին, 17-ին, 26-ին։ Ամբաստանյալներն ընդունել են իրենց մեղքը, միջնորդել արագացված դատաքննություն անցկացնել եւ խնդրել են մեղմ պատիժ սահմանել: 
Նոյեմբերի 2-ին դատարանը վճռել է «Արմենիա» հեռուստաընկերության օպերատոր Ալբերտ Գալստյանի մասնագիտական օրինական գործունեությունը խոչընդոտելու եւ խուլիգանություն կատարելու համար Սեյրան Կարապետյանին, Վլադիմիր Մխիթարյանին, Դավիթ Սարգսյանին եւ Կարեն Գրիգորյանին  դատապարտել մեկ տարվա ազատազրկման Քրեական օրենսգրքի 258 հոդվածի 3-րդ կետի առաջին մասով եւ յուրաքանչյուրին տուգանել 200 հազարական դրամով՝ Քրեական օրենսգրքի 164-րդ հոդվածով: Դատարանը նաեւ վճռել է ամբաստանյալներից համապարտության կարգով հօգուտ տուժող «Արմենիա Թի-Վի» ՓԲԸ-ի բռնագանձել երկու հարյուր վաթսունյոթ հազար ինը հարյուր յոթ դրամ` որպես հանցագործությամբ անմիջականորեն պատճառված վնասի հատուցում։ Գործով իրեղեն ապացույց ճանաչված`Ալբերտ Գալստյանի «Panasonic» տեսակի «AG-AC160P» մոդելի թվային տեսախցիկը դատավճիռն օրինական ուժի մեջ մտնելուց հետո վերադարձվել է «Արմենիա Թի-Վի» ՓԲԸ-ին:  

«Ազատություն» ռադիոկայանի լրագրող Հովհաննես Մովսիսյանի մասնագիտական օրինական գործունեությունը խոչընդոտելու համար քաղաքացի Տիգրան Ահարոնյանին մեղադրանք է առաջադրվել ՀՀ քրեական օրենսգրքի 164-րդ հոդվածի 1-ին մասով:

Հոկտեմբերի 13-ին գործն ընդունվել է վարույթ։ Դատական նիստեր են կայացել հոկտեմբերի 28-ին, նոյեմբերի 4-ին, 16-ին։ Նոյեմբերի 17-ին դատարանը վճռել է Տիգրան Ահարոնյանին մեղավոր ճանաչել ՀՀ քր. օր-ի 164 հոդվածի 1-ին մասով եւ տուգանել նվազագույն աշխատավարձի երկուհարյուրապատիկի` 200 հազար  դրամի չափով։

«News.am» կայքի լրագրող Խորեն Գրիգորյանի մասնագիտական օրինական գործունեությունը խոչընդոտելու եւ ուրիշի գույքը ոչնչացնելու համար երկու անձանցից մեկին՝ քաղաքացի Գոռ Խաչատրյանին, մեղադրանք է առաջադրվել ՀՀ քրեական օրենսգրքի 164-րդ հոդվածի 1-ին մասով եւ 185-րդ հոդվածի 1-ին մասով:  Մյուս անձին՝ Գարեգին Հովսեփյանին, մեղադրանք է առաջադրվել ՀՀ քրեական օրենսգրքի 164-րդ հոդվածի 1-ին մասով: 

Նոյեմբերի 11-ին գործն ընդունվել է վարույթ։ Դատական նիստեր են տեղի ունեցել  նոյեմբերի 25-ին, 29-ին, դեկտեմբերի 12-ին եւ 20-ին։ 

Դատական նիստի ընթացքում Խորեն Գրիգորյանի փաստաբան Արամազդ Կիվիրյանը քաղաքացիական հայց է ներկայացրել՝ համաձայն որի Գոռ Խաչատրյանը եւ Գարեգին Հովսեփյանը խոչընդոտել են լրագրողի մասնագիտական գործունեությունը եւ պատճառել են 145 հազար դրամի վնաս «News.am» ՍՊԸ-ին՝ շարքից հանելով թվային տեսախցիկը: Հայցով պահանջ է ներկայացվել. բռնագանձել 145 հազար դրամ՝ որպես հանցագործության հետեւանքով նյութական վնաս եւ 300 հազար՝ դրամ որպես դատական ծախս: 

Հաջորդ նիստը նշանակվել է 2017 թ. հունվարի 18-ին։  
Ֆիզիկական բռնություններ` հուլիսյան իրադարձություններից հետո
Բռնության երկու դեպք է արձանագրվել ս. թ. սեպտեմբեր-հոկտեմբեր ամիսներին կայացած ՏԻՄ ընտրությունների ընթացքում։ Մեկ միջադեպ էլ գրանցվել է Ազգային ժողովում: Դրանք, ինչպես նաեւ 2015 թվականի հունիսի 23-ին Երեւանի Բաղրամյան պողոտայում տեղի ունեցած իրադարձությունների հետ կապված զարգացումները ներկայացնում ենք ստորեւ:   
Սեպտեմբերի 17-ին Արարատի մարզի Նոր Կյանք համայնքի թիվ 18  ընտրատեղամասում ընտրական հանձնաժողովի նախագահ Խաժակ Աղաբեկյանը հարձակվել է «Armtimes.com»-ի ֆոտոթղթակից Տիգրան Մազմանյանի վրա, հարվածել տեսախցիկին եւ հայհոյանքներ հնչեցրել նրա հասցեին: 

Նոր Կյանք համայնքի ղեկավարի «Քաղաքացիական պայմանագիր»  կուսակցության թեկնածու Գարիկ Սարգսյանի շտաբի անդամներ Սիփան Փաշինյանը եւ Էդուարդ Աղաջանյանը հանձնաժողովի նախագահի հետ քննարկելիս են եղել ՏԻՄ ընտրություններին ընդառաջ ընտրատեղամասը կահավորելու հարցը: «Armtimes.com»-ի ֆոտոթղթակիցը տեսանկարահանել է քննարկումը, ինչը զայրացրել է հանձնաժողովի նախագահին։  

Հոկտեմբերի 2-ին Վանաձորի թիվ 30/47 ընտրատեղամասում ընտրողներին ուղղորդող մի կին հարձակվել է «Araratnews.am» կայքի լրագրող Շողիկ Գալստյանի  վրա, քաշքշել ու ճանկռել է նրան, ձեռքից վերցրել է լրագրողի հեռախոսը եւ գետնին խփելով` ջարդել այն: 

Շողիկ Գալստյանը պատմել է, որ վաղ առավոտից կինը տեղամասի շրջակայքից չի հեռացել, մի քանի անգամ ուղեկցել է ընտրողների, տարածքում գտնվող քաղաքացիների հետ վիճաբանության մեջ մտել անհայտ պատճառներով, պարբերաբար խոսել ՀՀԿ վստահված անձ Ռոման Ավագյանի հետ: Այնուհետեւ լրագրողը նկատել է, որ կինը մոտեցել է ընտրատեղամասի դիմաց կայանած մի մեքենայի, եւս մի քանի քաղաքացիներ են մոտեցել մեքենային ու արդյունքում կուտակում է առաջացել։ Այդ մարդկանց է մոտեցել նաեւ ՀՀԿ վստահված անձ Ռոման Ավագյանը։ Շողիկ Գալստյանն սկսել է նկարահանել այդ ամենը։ Տեղում ծառայություն իրականացնող ոստիկանները ոչ մի գործողություն չեն ձեռնարկել, ավելին՝ լրագրողների մտահոգությանը պատասխանել են, թե ամեն ինչ կարգին է եւ անհանգստանալու կարիք չկա: Հավաքված քաղաքացիներից մեկը մոտեցել է լրագրողին ու ասել, թե նա նկարահանումներ անելու իրավունք չունի, իսկ վերոհիշյալ կինը հարձակվել է լրագրողի վրա:

Դեպքի առնչությամբ Շողիկ Գալստյանը հաղորդում է ներկայացրել ոստիկանություն։ Հոկտեմբերի 6-ին Հատուկ քննչական ծառայությունը քրեական գործ է հարուցել Վանաձորում լրագրողի լիազորությունների իրականացմանը խոչընդոտելու եւ գույքը վնասելու դեպքերի առթիվ: Ըստ ՀՔԾ տարածած հաղորդագրության՝ քաղաքացի Մ. Ա.-ն հայտնել է, որ քվեարկության օրը առավոտյան իր կույր եւ հաշմանդամ պապին ուղեկցել է ընտրատեղամաս, որտեղ ԶԼՄ ներկայացուցիչ Շ. Գալստյանը մոտեցել է պապին ու անընդհատ հարցեր է տվել, ինքը զգուշացրել է հանգիստ թողնել հիվանդ, տարեց անձին, սակայն լրագրողը շարունակել է հարցեր տալով ընտրատեղամասից իրենց ուղեկցել մինչեւ բնակության վայր: Մոտ 1 ժամ անց, երբ ինքը դուրս է եկել տանից խանութ գնալու նպատակով, լրագրողը կրկին սկսել է իրեն բջջային հեռախոսով նկարահանելով ուղեկցել, ինքը պահանջել է հանգիստ թողնել, հայտնել է, որ այրի է, հիվանդ երեխա ունի, իսկ Շ. Գալստյանը արհամարհական ծիծաղել է ու շարունակել նկարել: Ինքը զայրույթից վերցրել է նրա բջջային հեռախոսն ու գցել գետնին: 

 ԽԱՊԿ-ի գրավոր հարցմանն ի պատասխան՝ նոյեմբերի 25-ին ՀՔԾ-ից տեղեկացրել են, որ Մարիամ Ավագյանին մեղադրանք է առաջադրվել ՀՀ քրեական օրենսգրքի 149-րդ հոդվածի 1-ին մասով եւ 185-րդ հոդվածի 1-ին մասով։ Քրեական գործը ՀՀ քրեական դատավարության 272-րդ հոդվածով սահմանված կարգով՝ մեղադրական եզրակացությամբ նոյեմբերի 25-ին ուղարկվել է ՀՀ գլխավոր դատախազություն։ Դեկտեմբերի 7-ին գործն ուղարկվել է Լոռու մարզի ընդհանուր իրավասության դատարան։ 

Դեկտեմբերի 7-ին Ազգային ժողովի պատգամավոր Ռուբիկ Հակոբյանը բռնություն է կիրառել «Հրապարակ» օրաթերթի թղթակից Վահե Մակարյանի նկատմամբ: Լրագրողը խորհրդարանում հավատարմագրված գործընկերների հետ հարցեր է ուղղել պատգամավորին նրա՝ ՀՅԴ-ին անցյալում անդամակցելու եւ կուսակցության հետ այժմյան հարաբերությունների վերաբերյալ, սակայն «արժանացել է» կոպիտ վերաբերմունքի։ Վահե Մակարյանի՝ պատգամավորին ավելի ուշ հարց ուղղելու փորձը կրկին ձախողվել է եւ վերածվել վիճաբանության, որի ընթացքում Ռուբիկ Հակոբյանն ասել է, թե «կուլտուրա» կսովորեցնի լրագրողին, իսկ լրագրողն էլ հակադարձել է, թե ինքը կարող է սովորեցնել։
Այս զրույցը շարունակելու համար պատգամավորը լրագրողին առաջարկել է առանձնանալ եւ, ըստ Վահե Մակարյանի՝ վեճի ընթացքում բռունցքով հարվածել է իրեն ու սեռական բնույթի հայհոյանքներ է հնչեցրել։ Հարվածի հետքն ակնհայտորեն երեւում էր լրատվամիջոցներում հրապարակված տեսանյութում, որտեղ լրագրողը մանրամասներ է ներկայացնում միջադեպի վերաբերյալ։ ԽԱՊԿ-ի հետ հեռախոսազրույցում պատգամավորն իր պահվածքը հիմնավորեց Վահե Մակարյանի հանդուգն վարքով։ 

Խոսքի ազատության պաշտպանության կոմիտեի նախաձեռնությամբ  լրագրողական 9 կազմակերպություններ հանդես եկան համատեղ հայտարարությամբ։ Կազմակերպությունները պահանջել են պատգամավոր Ռուբիկ Հակոբյանից՝ անհապաղ ներողություն խնդրել լրագրող Վահե Մակարյանից եւ ապագայում բացառել լրագրողների նկատմամբ բռնություն կիրառելն ու անվայել պահվածք դրսեւորելը, Աժ Էթիկայի հարցերով ժամանակավոր հանձնաժողովից՝ քննարկել պատգամավորի՝ այս միջադեպում դրսեւորած վարքագիծը եւ հրապարակել եզրակացությունը։ 

Միջադեպի հաջորդ օրը Ռուբեն Հակոբյանը ներողություն խնդրեց, բայց ոչ թե լրագրող Վահե Մակարյանից, այլ՝ խորհրդարանից, որ ԱԺ-ի հասցեին այդ միջադեպի պատճառով ոչ դրական գնահատականներ են հնչել: 

Դատախազության ցուցումով, ոստիկանությունը լրատվամիջոցներում տեղ գտած հրապարակումների հիման վրա հետաքննություն է սկսել: Նշանակվել է դատաբժշկական փորձաքննություն:

Դեկտեմբերի 21-ին Հատուկ քննչական ծառայությունում քրեական գործ է հարուցվել ՀՀ քրեական օրենսգրքի 118-րդ հոդվածի հատկանիշներով, այն է` ծեծ: Քանի որ ԱԺ պատգամավորն անձեռնմխելի անձ է, մեղադրանքը հաստատվելու դեպքում ՀՔԾ-ն պետք է Ազգային ժողովին դիմի, որպեսզի փակ գաղտնի քվեարկությամբ պատգամավորները թույլ տան Ռուբիկ Հակոբյանին գործում ներգրավել որպես մեղադրյալ:  

Դեկտեմբերի 21-ին Խոսքի ազատության պաշտպանության կոմիտեն դիմել է Ազգային ժողովի էթիկայի հարցերով ժամանակավոր հանձնաժողով՝ ԱԺ պատգամավոր Ռուբիկ Հակոբյանի՝ լրագրողի նկատմամբ բռնություն կիրառելու դեպքի առնչությամբ։ 
Ի դեպ, դեկտեմբերի 13-ին խորհրդարանում լրագրողները միասնական բոյկոտել են պատգամավոր Ռուբիկ Հակոբյանի ասուլիսը, որի ընթացքում  պատգամավորը պետք է պարզաբանումներ ներկայացներ «Հրապարակ» օրաթերթի լրագրողի հետ ունեցած միջադեպի վերաբերյալ: 

2. Ճնշումներ լրատվամիջոցների եւ դրանց աշխատակիցների նկատմամբ

2016 թվականին ԶԼՄ-ների եւ դրանց աշխատակիցների նկատմամբ ճնշումների քանակը 52 է։ Դա թեեւ 15-ով պակաս է 2015 թվականի համեմատությամբ, այնուամենայնիվ տվյալ իրավախախտման բարձր ցուցանիշ է։ 

Տարվա ընթացքում վարույթ են ընդունվել ԶԼՄ-ների ներգրավվածությամբ 17 նոր դատական գործեր, որոնցից 14-ը ՀՀ քաղաքացիական օրենսգրքի 1087.1 հոդվածով նախատեսված՝ վիրավորանքի եւ զրպարտության հիմքով են։ Երկու դատական գործեր քրեական են եւ կապված են լրատվական կայքերի ներկայացուցիչների կողմից դրամաշորթության հետ։ Մեկ գործ էլ վերաբերում է 
անմեղության կանխավարկածի խախտմանը։   
Զեկույցի այս բաժնում տեղ են գտել նաեւ նախորդ տարիներին լրատվամիջոցների եւ լրագրողների ներգրավվածությամբ վարույթ ընդունված դատական գործերի զարգացումներն ու հանգուցալուծումները։ 

Ստորեւ ներկայացնում ենք բոլոր մանրամասները` ժամանակագրական կարգով։

Հունվարի 8-ին ԱԻՄ նախագահ Պարույր Հայրիկյանը դատական հայց է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ Էդիկ Անդրեասյանի եւ «Հրապարակ» օրաթերթ ՍՊԸ-ի։ Հայցի առիթ է հանդիսացել 2015 թ. դեկտեմբերի 4-ին «Հրապարակ» օրաթերթում տպագրված «Արգելակման կոճղակը» հոդվածը՝ Պարույր Հայրիկյանի գործունեության վերաբերյալ։ 

Հայցվորը վիրավորական է համարում հոդվածում օգտագործված «ամեն տեղ ծլել», «ներդրված ական», «աթարի պես կպչել», «եվրոպական կապույտ գույնի սիրահար» արտահայտությունները։  

Հունվարի 11-ին հայցն ընդունվել է վարույթ։ Այս գործով դատական նիստեր են տեղի ունեցել մարտի 17-ին, մայիսի 11-ին, օգոստոսի 19-ին եւ դեկտեմբերի 2-ին։ Հաջորդ նիստը նշանակվել է 2017 թ. ապրիլի 7-ին։ 

Հունվարի 11-ին  քաղաքացի Արթուր Դավթյանը հայցադիմում է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ քաղաքացի Արմենուհի Ավագյանի եւ «Hayeli.am» լրատվական կայքի՝ իրականությանը չհամապատասխանող եւ զրպարտող տեղեկությունները հերքել պարտավորեցնելու, կայքից հոդվածները հեռացնելու, դրանց վերաբերյալ հայցադիմումին կից ներկայացվող պատասխանը հրապարակելու, զրպարտության համար 2 միլիոն դրամ փոխհատուցում վճարելու պահանջով։ 

Հայցի առիթը «Hayeli.am» կայքում 2015 թ. հոկտեմբերի 8-ին, 29-ին եւ դեկտեմբերի 13-ին հրապարակված «Արի գծագիրդ գծեմ. «բեզպրեդել»-ի հերթական արտառոց դրսեւորում», «Ո՞վ ծեծի, ո՞վ դատվի. հերթական «բեսպրեդելի» քողարկումը», «Չորրորդ հարկի «հաբրգած» հարեւանն ու ««BMW X-6» ունեցող Արթուրի «բեսպրեդելը» վերտառությամբ հոդվածները։ 

Հունվարի 14-ին հայցն ընդունվել է վարույթ։ Նախնական դատական նիստ է նշանակվել մարտի 31-ին։ Այն հետաձգվել է ու նշանակվել հուլիսի 18-ին, սակայն կողմերի բացակայության պատճառով կրկին հետաձգվել է ու տեղի է ունեցել նոյեմբերի 17-ին։ Հաջորդ նիստը նշանակվել է 2017 թ. մարտի 23-ին։ 

Հունվարի 11-ին նույնաբովանդակ հրապարակումների համար քաղաքացի Արթուր Դավթյանը հայցադիմում է ներկայացրել նաեւ «Հրապարակ օրաթերթ» ՍՊԸ-ի եւ «Tert.am» լրատվական կայքի հիմնադիր «Թերթ ԷյԷմ» ՍՊԸ-ի դեմ։ 

Հունվարի 13-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը որոշել է Արթուր Դավթյանի՝ «Hraparak.am» կայքում 2015 թ. հոկտեմբերի 7-ին տեղադրված «Մեծահարուստը ծեծել է ամուսնուս եւ ինձ, փոխարենը կալանավորել են ամուսնուս. կինը դիմում է ՄԻՊ-ին» հոդվածում տեղ գտած զրպարտող տեղեկությունները հերքել պարտավորեցնելու, փոխհատուցում վճարելու պահանջով հայցադիմումը վերադարձնել։

Ինչ վերաբերում է Արթուր Դավթյանի՝ Tert.am»-ի դեմ  Երեւանի Աջափնյակ եւ Դավթաշեն վարչական շրջանների ընդհանուր իրավասության դատարան ներկայացրած հայցադիմումին, ապա, այն հունվարի 14-ին վարույթ է ընդունվել: Գործով դատական նիստեր են կայացել հունիսի 13-ին, սեպտեմբերի 7-ին, դեկտեմբերի 13-ին: Գործի քննությունը կշարունակվի 2017-ին։   
Հունվարի 12-ին  քաղաքացի Կարինե Ստեփանյանը հայց է ներկայացրել Լոռու մարզի ընդհանուր իրավասության դատարան (Վանաձորի նստավայր)՝ ընդդեմ լրագրող Ադրինե Թորոսյանի՝ պատվին, արժանապատվությանը, գործարար համբավին պատճառված վնասի հատուցման պահանջով։ Հայցի առիթ է դարձել 2015 թ. դեկտեմբերի 16-ին Կարինե Ստեփանյանն ընդդեմ Ադրինե Թորոսյանի գործով   դատական նիստի ժամանակ պատասխանող Ադրինե Թորոսյանի՝ հայցվոր Կարինե Ստեփանյանին հրապարակայնորեն վիրավորելը՝ նրան «մարազմատիկ» անվանելը։    

  Հունվարի 15-ին դատարանը որոշել է վերադարձնել հայցադիմումը։ Նրանում տեղ գտած խախտումները վերացնելուց հետո՝ հունվարի 21-ին Կարինե Ստեփանյանը կրկին հայց է ներկայացրել  դատարան։ Հունվարի 25-ին այն ընդունվել է վարույթ։ Այս գործով դատական նիստեր են տեղի ունեցել մարտի 30-ին, ապրիլի 19-ին, մայիսի 11-ին, հունիսի 24-ին։ 

Հունիսի 27-ին դատավորը որոշել է ինքնաբացարկ հայտնել։ Հունիսի 30-ին հայցը կրկին ընդունվել է վարույթ։ Դատական նիստ է նշանակվել հոկտեմբերի 10-ին, սակայն հայցվորի միջնորդության հիման վրա այն հետաձգվել է եւ տեղի է ունեցել  նոյեմբերի 29-ին:  Հաջորդ դատական նիստը նշանակվել է 2017 թ. փետրվարի 16-ին։ 

Հունվարի 13-ին «Blognews.am» կայքի գլխավոր խմբագիր Արամ Անտինյանը վճռաբեկ բողոք է ներկայացրել Վերաքննիչ քաղաքացիական դատարանի՝ Լիլիթ Հովհաննիսյանն ընդդեմ «Blognews.am» լրատվական կայքի գլխավոր խմբագիր Արամ Անտինյանի գործով 2015 թ. դեկտեմբերի 18-ին կայացրած որոշման դեմ։  

Հիշեցնենք, որ երգչուհի Լիլիթ Հովհաննիսյանը 2014 թ. հուլիսի 9-ին հայցադիմում էր ներկայացրել Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարան՝ պատիվը, արժանապատվությունն ու բարի համբավը արատավորող տեղեկությունների հերքման, ներողության եւ պատասխանի հրապարակման պահանջներով: Հայցի առիթը կայքում 2014թ. հունիսի 5-ի հրապարակումն է՝ «Լիլիթ Հովհաննիսյանը եւ Արամեն շատ խիստ նեղացրել են Վլադիվոստոկի հայերին» վերնագրով։ Դատարանը մերժել էր հայցը։  Լիլիթ Հովհաննիսյանը բողոք էր ներկայացրել վերաքննիչ ատյան, որը բեկանել է ընդհանուր իրավասության դատարանի 2015 թվականի հունիսի 4-ի վճիռը եւ գործն ուղարկել նոր քննության (մանրամասները՝ ԽԱՊԿ 2014 եւ 2015 թթ. տարեկան զեկույցներում, տե՛ս www.khosq.am կայքի «Զեկույցներ» բաժնում)։  

Փետրվարի 10-ին Վճռաբեկ դատարանը որոշեց «BlogNews.am»-ի գլխավոր խմբագիր Արամ Անտինյանի վճռաբեկ բողոքը վարույթ ընդունելը մերժել: 

Հունվարի 13-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ քաղաքացի Էդիսոն Ադյանն ընդդեմ «Առավոտ» օրաթերթի գործով հերթական դատական նիստը։ 

Հիշեցնենք, որ 2015 թ. փետրվարի 18-ին Էդիսոն Ադյանը զրպարտությունը հերքելու եւ 2 միլիոն դրամ փոխհատուցում վճարելու պահանջով հայցադիմում էր ներկայացրել դատարան։ Հայցի առիթը «Aravot.am» կայքում 2014 թ. դեկտեմբերի 22-ին եւ 26-ին հրապարակված «Երեխայիս գողացել են» եւ «Երեխայի «կռիվ». առանց գենետիկ փորձաքննության երեխային մորից բաժանել է եւ հայրություն է անում» վերտառությամբ հոդվածներն էին (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):     

 Հունվարի 27-ին առաջին ատյանի դատարանը վճռեց Էդիսոն Ադյանի հայցը մերժել, եզրակացնելով, որ «Առավոտի» հոդվածները գրվել են հրապարակային ելույթների հիման վրա, հարցազրույցները վերարտադրվել են բառացի եւ բարեխղճորեն, օրաթերթը տեղեկատվությունը տարածել է աղբյուրին (հեղինակին) հղում անելով, որը եղել է պատշաճ: 

Այս վճռի դեմ Էդիսոն Ադյանը մարտի 9-ին բողոք է ներկայացրել ՀՀ վերաքննիչ քաղաքացիական դատարան։ Ապրիլի 25-ին դատարանը վարույթ է ընդունել բողոքը։ Այս գործով դատական նիստ է տեղի ունեցել մայիսի 18-ին։ Հունիսի 2-ին Վերաքննիչ քաղաքացիական դատարանը որոշել է Էդիսոն Ադյանի բողոքը մերժել: 

Հունվարի 13-ին  «Hetq.am»-ի ֆոտոլրագրող Նարեկ Ալեքսանյանի մասնագիտական գործունեությունը խոչընդոտելու դեպքով հարուցված քրեական գործն ուղարկվել է Տավուշի մարզի ընդհանուր իրավասության դատարան։

Հիշեցնենք, որ  2015թ. նոյեմբերի 7-ին Նարեկ Ալեքսանյանը «Անտառների հասարակական մոնիտորինգ» նախաձեռնության կամավորների հետ այցելել է Տավուշի մարզ՝ ապօրինի անտառահատումները նկարահանելու համար: Մարզի Հովք գյուղի մոտակայքում գտնվող «Հայանտառ» ՊՈԱԿ-ի Իջեւանի անտառատնտեսության յոթերորդ պահաբաժնում անտառապահ Դավիթ Եգանյանը խոչընդոտել է կամավորների եւ Նարեկ Ալեքսանյանի ազատ տեղաշարժը անտառի տարածքում:  2015-ի դեկտեմբերին այս դեպքով՝ ՀՀ քրեական օրենսգրքի 164-րդ հոդվածի հատկանիշներով (լրագրողի օրինական մասնագիտական գործունեությանը խոչընդոտելը) քրեական գործ էր հարուցվել։

Այս գործով դատական նիստեր են տեղի ունեցել փետրվարի 17-ին եւ 25-ին։ Մարտի 11-ին դատարանը վճռեց Դավիթ Եգանյանին մեղավոր ճանաչել ՀՀ քրեական օրենսգրքի 164 հոդվածի 1-ին մասով եւ դատապարտել տուգանքի՝ 200 հազար դրամի չափով: 

Հունվարի 16-ին  «Հրապարակ օրաթերթ» ՍՊԸ-ն եւ Սուսաննա /Սյուզան/ Սիմոնյանը բողոք են ներկայացրել ՀՀ վերաքննիչ քաղաքացիական դատարան՝  Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ «Զինվորական բժիշկների հայկական ասոցիացիայի» ՀԿ նախագահ Ռուզաննա Խաչատրյանն ընդդեմ «Հրապարակ» օրաթերթի հիմնադրի եւ լրագրող Սուսաննա /Սյուզան/ Սիմոնյանի գործով 2015 թ. դեկտեմբերի 7-ին կայացրած վճռի դեմ։ 

Հիշեցնենք, որ 2015 թ. մայիսի 25-ին Ռուզաննա Խաչատրյանը, ով վեճի օրոք ՀՀ պաշտպանության նախարարի պաշտոնը զբաղեցնող Սեյրան Օհանյանի կինն է, հայց էր ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ վիճարկելով «Հրապարակ» օրաթերթում 2015 թ. մայիսի 21-ին հրապարակված «Հանրությունն ուզում է իմանալ» հոդվածը, որտեղ այս տիկնոջ անունը կապվում է գործարար Փայլակ Հայրապետյանի որդու՝ Հովիկ Հայրապետյանի մահվան հետ։ Մասնավորապես, հոդվածում նշվում է, թե Ռուզաննա Խաչատրյանը տարիներ առաջ վարել է իր մտերիմ ընկերոջ մեքենան եւ վթարի հետեւանքով ջախջախել այն, դառնալով վերջինիս մահվան պատճառը: Դեկտեմբերի 7-ին  դատարանը վճռել էր Ռուզաննա Խաչատրյանի հայցը բավարարել մասնակիորեն (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):    

«Հրապարակ օրաթերթ» ՍՊԸ-ն եւ Սուսաննա /Սյուզան/ Սիմոնյանը վերաքննիչ բողոքում ներառել են բողոք բերելու համար օրենքով  նախատեսված մեկամսյա ժամկետի բացթողման պատճառը հարգելի համարելու եւ այն վերականգնելու վերաբերյալ միջնորդություն` պատճառաբանելով, որ դատարանի կողմից վճիռը ստացել են 2015 թ. դեկտեմբերի 16-ին։ 

 Փետրվարի 4-ին Վերաքննիչ դատարանը որոշել է բավարարել միջնորդությունը եւ վերադարձնել այն՝ բողոքում թույլ տրված թերությունները վերացնելու համար։ Երկշաբաթյա ժամկետում «Հրապարակ օրաթերթ» ՍՊԸ-ն եւ Սուսաննա /Սյուզան/ Սիմոնյանը կրկին ներկայացրել են բողոք։ Փետրվարի 25-ին այն ընդունվել է վարույթ։ Դատական նիստը տեղի է ունեցել մարտի 22-ին։

Մարտի 29-ին Վերաքննիչ դատարանը որոշեց մերժել բողոքը եւ ընդհանուր իրավասության դատարանի վճիռը թողնել ուժի մեջ, «Հրապարակ օրաթերթ» ՍՊԸ-ից, Սուսաննա /Սյուզան/ Սիմոնյանից հօգուտ ՀՀ պետական բյուջեի բռնագանձել 20 հազար դրամ՝ որպես Վերաքննիչ դատարանի որոշմամբ հետաձգված պետական տուրքի գումար:    

Մայիսի 6-ին «Հրապարակ օրաթերթ» ՍՊԸ-ն եւ Սուսաննա /Սյուզան/ Սիմոնյանը դիմել են վճռաբեկ ատյան։ Հունիսի 8-ին ՀՀ վճռաբեկ դատարանը որոշել է Սուսաննա /Սյուզան/ Սիմոնյանի բողոքը վերադարձնել։

Հունվարի 18-ին Էրեբունի եւ Նուբարաշեն վարչական շրջանների ընդհանուր իրավասության դատարանում տեղի ունեցավ «Զինվորական բժիշկների հայկական ասոցիացիայի» ՀԿ նախագահ Ռուզաննա Խաչատրյանն ընդդեմ «Աննա Գեւորգյան ԱՁ»-ի եւ լրագրող Ալիս Խեչոյանի գործով հերթական դատական նիստը։ 

Հիշեցնենք, որ հայցի առիթ են դարձել «Hzham.am» կայքում «Ինչ հանգամանքներում մահացավ գործարարը», «Հանում եմ դիմակը, ահա Սեյրան Օհանյանի իրական դեմքը», «Ուշանում է հերքումը», «Սեյրանի մարկեսյան աշունը», «Բարկացել ես, աղա ջան», «Տանում ես դատարան, որ ինչ անես» հոդվածները, որոնցում վեճի օրոք ՀՀ պաշտպանության նախարարի պաշտոնը զբաղեցնող Սեյրան Օհանյանի տիկնոջ՝ Ռուզաննա Խաչատրյանի անունը կապվում է գործարար Փայլակ Հայրապետյանի որդու՝ Հովիկ Հայրապետյանի մահվան հետ (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):     

Այս գործով դատական նիստ է տեղի ունեցել նաեւ մարտի 3-ին։ Մարտի 18-ին դատարանը վճռեց Ռուզաննա Խաչատրյանի հայցը բավարարել մասնակիորեն. պարտավորեցնել պատասխանողներ` «Աննա Գեւորգյան ԱՁ»-ին եւ Աննա Գեւորգյանին վիրավորանք համարվող արտահայտությունների համար «Hzham.am» կայքում հրապարակայնորեն ներողություն խնդրել Ռուզաննա Խաչատրյանից, հերքել հոդվածները՝ նշելով, որ դրանցում տեղ գտած տեղեկությունները չեն համապատասխանում  իրականությանը։ Դատարանը վճռեց նաեւ «Աննա Գեւորգյան ԱՁ»-ից հօգուտ Ռուզաննա Խաչատրյանի որպես զրպարտության փոխհատուցման գումար բռնագանձել 500 հազար դրամ, որպես վիրավորանքի փոխհատուցում՝ 300 հազար դրամ, ինչպես նաեւ 56 հազար դրամ որպես նախապես վճարված պետական տուրքի գումար։ 

Ինչ վերաբերում է Ռուզաննա Խաչատրյանի ընդդեմ Ալիս Խեչոյանի եւ Ռոբերտ Գրիգորյանի՝ պատվի եւ արժանապատվության պաշտպանության, երկու միլիոն դրամ զրպարտության փոխհատուցման եւ մեկ միլիոն դրամ վիրավորանքի փոխհատուցման գումար բռնագանձելու, ինչպես նաեւ «Hzham.am» կայքից հոդվածները հեռացնելու պահանջներին, ապա այս մասով գործի վարույթը կարճվեց` հայցվորի կողմից հայցապահանջից հրաժարվելու հիմքով: Մնացած մասով հայցը մերժվեց։

Այս վճռի դեմ ապրիլի 19-ին Աննա Գեւորգյանը բողոք է ներկայացրել ՀՀ վերաքննիչ քաղաքացիական դատարան։ Ապրիլի 29-ին դատարանը որոշել է վերադարձնել վերաքննիչ բողոքը։ Այս որոշման դեմ Աննա Գեւորգյանը մայիսի 16-ին բողոք է ներկայացրել ՀՀ վճռաբեկ դատարան։ Հուլիսի 13-ին Վճռաբեկ դատարանը որոշել է բողոքը թողնել առանց քննության։  
Հունվարի 18-ին Էրեբունի եւ Նուբարաշեն վարչական շրջանների ընդհանուր իրավասության դատարանում տեղի ունեցավ «Զինվորական բժիշկների հայկական ասոցիացիայի» ՀԿ նախագահ Ռուզաննա Խաչատրյանն ընդդեմ «Աննա Գեւորգյան ԱՁ»-ի գործով հերթական դատական նիստը։ 

Հիշեցնենք, որ հայցի առիթ են դարձել «Hzham.am» կայքում հրապարակված «Սթափվի՛ր, «Լա Կոթեցի»՝ Սեյրանն էլ հաշվելու ատամ չունի» հոդվածը, որում նշվում է. «Այն ո՞վ է ՀՀ միակ բարձրաստիճան պաշտոնյան, որ Վահագնի թաղամասում երեքհարկանի առանձնատուն ունի. հուշում. ենթադրաբար՝ մեկը ով դասալիքներին բանակից ազատելը «Լա Կոթեցի» կնոջ խորհրդով ու հորդորով դրել է աննախադեպ արտադրական հիմքերի վրա... (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում): Հայցվորը պահանջում է հերքել հոդվածում տեղ գտած այս եւ այլ տեղեկությունները, որոնք նա համարում է վիրավորական ու զրպարտող։

Այս գործով դատական նիստեր են տեղի ունեցել նաեւ մարտի 24-ին, ապրիլի 20-ին։ 

Մայիսի 5-ին դատարանը վճռեց հայցը բավարարել. պարտավորեցնել «Աննա Գեւորգյան» ԱՁ-ին /նույն ինքը՝ Աննա Գուրգենի Գեւորգյան/ վիրավորանք համարվող արտահայտությունների համար հրապարակայնորեն ներողություն խնդրել Ռուզաննա Խաչատրյանից եւ «Hzham.am» կայքից հեռացնել «Սթափվիր, «Լա Կոթեցի»` Սեյրանն էլ հաշվելու ատամ չունի» խորագրով հոդվածը: Բացի այդ, վճռվեց   Աննա Գեւորգյանից հօգուտ Ռուզաննա Խաչատրյանի բռնագանձել 300 հազար դրամ՝ որպես զրպարտության փոխհատուցման գումար, ինչպես նաեւ 14 հազար դրամ՝ որպես նախապես վճարված պետական տուրքի գումար։ Հունիսի 7-ին վճիռը մտել է օրինական ուժի մեջ։ 

Հունվարի 19-ին  «Xnews.am» լրատվական կայքը Ազգային ժողովի գործունեությունը լուսաբանելու նպատակով ԱԺ լրատվության եւ հասարակայնության հետ կապերի վարչության պետ Արսեն Բաբայանին ուղարկել է  լրագրողի եւ օպերատորի հավատարմագրման դիմում:

Արսեն Բաբայանը մերժել է այդ դիմումը։ Ի դեպ, այդ մասին լրատվամիջոցի աշխատակիցներին նա տեղյակ է պահել ԱԺ-ի կողմից սահմանված հավատարմագրման վերջնաժամկետի ավարտից հետո միայն՝ այդկերպ նրանց զրկելով հավատարմագրման համար կրկին դիմում ներկայացնելու հնարավորությունից։ Արսեն Բաբայանը պարզաբանել է, որ այս կայքի ներկայացուցիչների հավատարմագրումը մերժվել է՝ հիմք ընդունելով ՀՀ ԱԺ-ում լրագրողների հավատարմագրման կարգի համապատասխան դրույթը, համաձայն որի՝ հավատարմագրման համար լրատվամիջոցը պետք է ներկայացնի իրավաբանական անձի տվյալներ։ Այս դեպքում դիմումը ստորագրված է եղել անհատ ձեռներեցի անվամբ։
Մինչդեռ, «Զանգվածային լրատվության մասին» օրենքը նախատեսում է, որ  լրատվամիջոցի հիմնադիր կարող է լինել նաեւ անհատ ձեռներեցը եւ նույնիսկ ֆիզիկական անձը։ Իսկ հավատարմագրման կարգը պետք է բխի օրենքից եւ համապատասխանի դրան։ Ստացվում է՝ մինչ օրս Ազգային ժողովում լրագրողների հավատարմագրման գործընթացն իրականացվել է «Զանգվածային լրատվության մասին» օրենքի խախտումով։ Խորհրդարանում ընդունվել է այս օրենքից չբխող կարգ ու տարիներ շարունակ խտրական մոտեցում է ցուցաբերվել լրատվամիջոցների նկատմամբ։ 

«Xnews.am»-ի աշխատակիցներն ի վերջո հավատարմագրվել են Ազգային ժողովում, սակայն այլ ճանապարհով: Ինչպես ԽԱՊԿ-ի հետ զրույցում նշեց Արսեն Բաբայանը, հավատարմագրման դիմում է ստացվել մի հասարակական կազմակերպությունից, որը տեղեկացրել է, որ «Xnews.am» կայքը կազմակերպությունը ստեղծել է Ազգային Ժողովի նստաշրջանի ընթացքում: «Այսինքն` այս անգամ դիմումը ստացել ենք իրավաբանական անձից եւ հաշվի առնելով հավատարմագրման կարգի համապատասխան դրույթը` հավատարմագրել ենք նորաստեղծ լրատվական կայքի աշխատակիցներին», - նշեց Արսեն Բաբայանը: 

Այսինքն՝ Ազգային ժողովը շարունակում է լրագրողների հավատարմագրման գործընթացն իրականացնել «Զանգվածային լրատվության մասին» ՀՀ օրենքի խախտումով։ Լրագրողներն ու լրատվամիջոցներն էլ խորհրդարանի օրինախախտ աշխատաոճի դեմ սկզբունքայնորեն պայքարելու փոխարեն հնազանդություն են ցուցաբերում ու իրենց կարգավիճակը հարմարեցնում օրենքից չբխող ԱԺ հավատարմագրման կարգին: 

Հունվարի 20-ին «Life.panorama.am» կայքի թղթակիցը բլոգեր Կամո Թովմասյանից հետաքրքրվել է՝ համապատասխանո՞ւմ է արդյոք իրականությանը Paparazzi մականվամբ լուսանկարիչ Արթուր Վարդանյանի այն հայտարարությունը, համաձայն որի՝ տարիներ առաջ նա նախապես բոլորի հետ պայմանավորվել է, որ արգելեն Արթուր Վարդանյանի մուտքը միջոցառումներին։ Կամո Թովմասյանը վրդովված արձագանքել է՝ «Ես Ձեզ ոչինչ չեմ ասել… եթե դուք գրեք, Ձեզ հետո վատ չզգաք, որ Ձեր նկարով շատ վատ քոմենթներով ինչ-որ բան հայտնվի: Եթե գրեք, հետո չփոշմանեք»:

Լրագրողի դիտարկումը, որ նա բացահայտ սպառնում է իրեն, վերջնականապես հունից հանել է բլոգերին։ Նա բղավել է՝ «Ուրեմն լսի այ լկտի, լա՞վ ես լսում, գրի ինչ ուզում ես, թքած ունեմ քո վրա»:

Հունվարի 20-ին ԱԺ էթիկայի հարցերով ժամանակավոր հանձնաժողովը վարույթ է ընդունել «Past.am» կայքի լրագրող Լիլիթ Լալայանի՝ ուրիշի փոխարեն բացահայտ քվեարկող ԱԺ յոթ պատգամավորների հարցը քննելու վերաբերյալ դիմումը: 

Լրագրողը հանձնաժողով է դիմել «Past.am» կայքում 2015 թ. դեկտեմբերին հրապարակած իր տեսանյութերի հիման վրա, որտեղ արձանագրվել է ԱԺ արտահերթ նստաշրջանի քվեարկությունների պահը. բացակա պատգամավորների փոխարեն քվեարկող յոթ պատգամավորներից վեցը՝ իշխող ՀՀԿ խմբակցությունից են, իսկ մեկը՝ «Բարգավաճ Հայաստան»-ից:  

«Past.am»-ին զուգահեռ Լիլիթ Լալայանն աշխատել է նաեւ «Henaran.am» կայքում: Դիմումը վարույթ ընդունելուց մեկ օր անց՝ հունվարի 21-ին, Լալայանը հեռացվել է «Henaran.am» կայքից։ Այս լրատվամիջոցի խմբագիր Լիլիթ Դավթյանը, ով ՀՀԿ խոսնակ, ԱԺ փոխնախագահ Էդուարդ Շարմազանովի կինն է, խնդրով հետաքրքրված այլ ԶԼՄ-ների թղթակիցներին մերժել է մեկնաբանել, թե ինչու է աշխատանքից հեռացրել լրագրողին: Այդուհանդերձ, փետրվարի 6-ին Լիլիթ Դավթյանը միջադեպի առնչությամբ հայտարարություն է հրապարակել «Henaran.am» կայքում՝ նշելով, որ լրագրողը ազատվել է աշխատանքից խմբագրության վարքականոնի մի քանի կետեր խախտելու պատճառով։ Թե ինչ կետերի մասին է խոսքը՝ Դավթյանը չի մանրամասնել: 

Մինչդեռ, Լիլիթ Լալայանը լրատվամիջոցների հետ զրույցում նշել է, որ երբեւէ իր աշխատանքի վերաբերյալ խմբագրից դիտողություն չի ստացել, որեւէ թերացման մատնանշում չի եղել։ Լրագրողը պատմել է, որ իր դիմումը խորհրդարանի հանձնաժողովում վարույթ ընդունվելուց հետո խմբագիր Լիլիթ Դավթյանն իր հետ անախորժ զրույց է ունեցել «Ֆեյսբուք» սոցիալական ցանցում: Նա  հարցրել է, թե ինչու է Լալայանն առանց իր հետ համաձայնեցնելու դիմել ԱԺ էթիկայի հանձնաժողով։ Դավթյանը նաեւ անընդունելի է համարել լրագրողի՝ «Past.am»-ում աշխատելու հանգամանքը, չնայած Լիլիթ Լալայանի խոսքով՝ նա այդ մասին տեղեկացված է եղել «Henaran.am»-ում աշխատանքի անցնելու հենց առաջին օրը։ Անախորժ զրույցն ավարտվել է լրագրողին՝ աշխատանքից ազատելու մասին լուրով։     

Ի դեպ, փետրվարի 18-ին ԱԺ Էթիկայի հարցերով հանձնաժողովը որոշել է բավարարել լրագրող Լիլիթ Լալայանի` յոթ պատգամավորների դեմ ներկայացրած  դիմումը: Հանձնաժողովը եկել է այն եզրակացության, որ պատգամավորները խախտել են ԱԺ կանոնակարգ-օրենքով սահմանված էթիկայի կանոնները:     

Հունվարի 22-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ քաղաքացի Վահան Հարությունյանն ընդդեմ «Newsbook.am» լրատվական գործակալության հիմնադրի հայցով հերթական դատական նիստը: 

Հիշեցնենք, որ հայցի առիթը վերոհիշյալ կայքում 2014թ. մայիսի 7-ի հրապարակումն է՝ «Եվս մեկ «քցված» գործարար. շրջանառվում է նախարարի եղբոր անունը» վերնագրով: Հայցվորը, ով կառավարության աշխատակազմի ղեկավար- նախարար Դավիթ Հարությունյանի եղբայրն է, պահանջում է փոխհատուցում պատվին, արժանապատվությանը եւ գործարար համբավին հասցված վնասի համար: (մանրամասները՝ ԽԱՊԿ 2014 եւ 2015 թթ. տարեկան զեկույցներում, տե՛ս www.khosq.am կայքի «Զեկույցներ» բաժնում):       

Այս գործով դատական նիստ է տեղի ունեցել նաեւ մարտի 2-ին։ Մարտի 17-ին դատարանը վճռեց Վահան Հարությունյանի հայցը բավարարել մասնակի` պարտավորեցնել պատասխանող «Newsbook.am» դոմենի գրանցման հայտատու Հովհաննես Խաչատրյանին նույն լրատվության միջոցով հերքել զրպարտություն համարվող տեղեկությունները, ներողություն խնդրել Վահան Հարությունյանից եւ ընթերցողներից։ Դատարանը պարտավորեցրեց պատասխանողին՝ հայցվորին վիրավորանք հասցնելու համար վճարել փոխհատուցում 250 հազար դրամ, ինչպես նաեւ բռնագանձել նախապես վճարված չորս հազար դրամի չափով պետական տուրքի գումարը։ Վճռվեց նաեւ որպես պետական տուրք պատասխանողից բռնագանձել հինգ հազար դրամ, իսկ հայցվորից՝ 35 հազար դրամ։ Այս վճռի դեմ ապրիլի 18-ին «Newsbook.am»-ի հիմնադիրը բողոք է ներկայացրել Վերաքննիչ քաղաքացիական դատարան։ 

Մայիսի 2-ին Վերաքննիչ դատարանը վերադարձրել է բողոքը։ Ապրիլի 28-ին կրկին բողոք է ներկայացվել։ Հունիսի 2-ին բողոքն ընդունվել է վարույթ։ Այս գործով դատական նիստ է տեղի ունեցել հունիսի 29-ին։ 

Հուլիսի 14-ին ՀՀ վերաքննիչ քաղաքացիական դատարանը որոշեց բավարարել «Newsbook.am» դոմենի գրանցման հայտատու Հովհաննես Խաչատրյանի բողոքը՝ ընդդեմ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ քաղաքացի Վահան Հարությունյանն ընդդեմ «Newsbook.am» լրատվական գործակալության հիմնադրի գործով 2016 թ. մարտի 17-ին կայացրած վճռի։ 

Վերաքննիչ դատարանը որոշեց բեկանել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ 2016 թ. մարտի 17-ի վճիռը եւ գործն ուղարկել նույն դատարան ամբողջ ծավալով նոր քննության:   

 «DataLex.am» դատական տեղեկատվական համակարգից այս գործի վերաբերյալ տեղեկատվություն ԽԱՊԿ-ին չհաջողվեց գտնել։ «Newsbook.am»-ի հիմնադրի փաստաբանի խոսքով՝ ընթացքի մեջ գտնվող այս գործն անհասկանալի պատճառներով արխիվացվել է։ 

Հունվարի 26-ին Երեւանի Էրեբունի եւ Նուբարաշեն վարչական շրջանների ընդհանուր իրավասության դատարանում շարունակվեց «Զինվորական բժիշկների հայկական ասոցիացիայի» ՀԿ նախագահ Ռուզաննա Խաչատրյանն ընդդեմ «Աննա Գեւորգյան ԱՁ»-ի եւ լրագրող Ալիս Խեչոյանի գործով դատական նիստը։  

Հիշեցնենք, որ հայցի առիթ է դարձել «Hzham.am» կայքում 2015 թ. մայիսի 13-ին  հրապարակված «Ֆրանսիայում սեփական հիվանդանոց է գնել» հոդվածը (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):        

 Այս գործով դատական նիստ է կայացել նաեւ փետրվարի 24-ին։ Մարտի 10-ին դատարանը վճռեց Ռուզաննա Խաչատրյանի հայցը բավարարել եւ պարտավորեցնել պատասխանողներ` Աննա Գեւորգյանին եւ «Աննա Գեւորգյան ԱՁ»-ին «Hzham.am» կայքում հրապարակված «Ֆրանսիայում սեփական հիվանդանոց է գնել» վերնագրով Ռուզաննա Խաչատրյանի պատիվն ու արժանապատվությունը արատավորող (զրպարտող) տեղեկությունները հերքել՝ վճիռն օրինական ուժի մեջ մտնելուց հետո մեկշաբաթյա ժամկետում, կայքից հեռացնել վերոհիշյալ հոդվածը: Դատարանը վճռեց նաեւ Աննա Գեւորգյանից եւ «Աննա Գեւորգյան ԱՁ»-ից հօգուտ Ռուզաննա Խաչատրյանի բռնագանձել 200 հազար դրամ՝ որպես զրպարտության փոխհատուցում, ինչպես նաեւ 12 հազար դրամ՝ որպես նախապես վճարված պետական տուրքի գումար։ 
Միաժամանակ դատարանը վճռեց լրագրող Ալիս Խեչոյանի մասով գործի վարույթը կարճել` հայցվորի կողմից հայցապահանջից հրաժարվելու հիմքով (հաշվի է առնվել այն հանգամանքը, որ 2015 թվականի ընթացքում Ալիս Խեչոյանը «Աննա Գեւորգյան ԱՁ»-ում որպես աշխատակից գրանցված չի եղել):    
Ապրիլի 13-ին Աննա Գեւորգյանն ընդհանուր իրավասության դատարանի վճռի դեմ բողոք է ներկայացրել վերաքննիչ ատյան։ Ապրիլի 25-ին Վերաքննիչ քաղաքացիական դատարանը որոշել է բողոքը վերադարձնել պետական տուրքի ոչ ամբողջական վճարման պատճառով։ Այս որոշման դեմ Աննա Գեւորգյանը վճռաբեկ բողոք է ներկայացրել, որը հունիսի 15-ին վերադարձվել է։ Միաժամանակ սահմանվել է ժամկետ վճռաբեկ բողոքի սխալները շտկելու եւ այն կրկին բերելու համար: Աննա Գեւորգյանն արձանագրված սխալները վերացրել է մասնակիորեն, ուստի հուլիսի 13-ին Վճռաբեկ դատարանը որոշել է նրա բողոքը թողնել առանց քննության: 

Հունվարի 27-ին «Հայաստանի սոցիալիստական շարժում» կուսակցության նախագահ Ռոբերտ Ահարոնյանը հայցադիմում է ներկայացրել Շենգավիթ  վարչական շրջանի ընդհանուր իրավասության դատարան՝ ընդդեմ  «Araratnews.am» լրատվական կայքի հիմնադիր «Մակարոն Էմէյ» ՍՊԸ-ի՝ իր պատիվն ու արժանապատվությունը ոտնահարող նյութերը կայքից հեռացնելու, երկու միլիոն դրամ փոխհատուցում վճարելու պահանջներով։ 

Հայցի առիթը 2015 թ. նոյեմբերի 17-ին «Araratnews.am» կայքում հրապարակված «Ռոբերտ Ահարոնյանը՝ իր մասնակցությամբ սկանդալային տեսանյութի մասին (տեսանյութ)» վերտառությամբ հոդվածն է (խոսքը համացանցում հայտնված այն տեսանյութի մասին է, որտեղ  սոցիալիստը սեռական բնույթի գրառումներով շփվում է մի տղայի հետ)։

Հունվարի 29-ին հայցը վարույթ է ընդունվել։ Այս գործով դատական նիստեր են տեղի ունեցել ապրիլի 4-ին, հունիսի 8-ին։ Հունիսի 23-ին դատարանը վճռել է Ռոբերտ Ահարոնյանի հայցն ընդդեմ «Մակարոն Էմէյ» ՍՊԸ-ի մերժել. հօգուտ պետական բյուջեի՝ նրանից որպես պետական տուրքի գումար, բռնագանձել 40 հազար դրամ։ 

Հունվարի 27-ին  նույնաբովանդակ հրապարակման համար «Հայաստանի սոցիալիստական շարժում» կուսակցության նախագահ Ռոբերտ Ահարոնյանը հայցադիմում է ներկայացրել Արարատի եւ Վայոց Ձորի մարզերի ընդհանուր իրավասության դատարան՝ ընդդեմ «Politik.am» լրատվական կայքի հիմնադիր Բորիս Թամոյանի։ Այս գործով դատական նիստեր են տեղի ունեցել մայիսի 12-ին, օգոստոսի 23-ին, հոկտեմբերի 13-ին։ Հաջորդ դատական նիստը նշանակվել է 2017 թ. փետրվարի 10-ին։ 

Հունվարի 28-ին, երբ Բանակի օրվա կապակցությամբ Եռաբլուրի պանթեոն են այցելել իշխանության ներկայացուցիչները՝ նախագահ Սերժ Սարգսյանի գլխավորությամբ, լրագրողների փորձերը հարցեր ուղղել բարձրաստիճան պաշտոնյաներին բախվել են նրանցից ոմանց արհամարհական եւ վիրավորական վարվելակերպին ու արտահայտություններին: 

Լրագրողները ՀՀ ոստիկանապետ Վլադիմիր Գասպարյանի հետ փորձել են ոստիկանության հետ կապված խնդիրներ արծարծել ու պատասխաններ ստանալ, բայց Վլադիմիր Գասպարյանն արձագանքել է՝ «Պրիմիտիվ եք»: 

Նույն վայրում ԶԼՄ-ների ներկայացուցիչների հետ անհաջող զրույց է ունեցել նաեւ ՀՀ ազգային անվտանգության ծառայության այն ժամանակվա տնօրեն Գորիկ  Հակոբյանը: Դրանից հետո նա, կանգնելով այլ պաշտոնյաների կողքին, դժգոհել է լրագրողներից` «Արա լավ, զզվանքս գալիս ա արդեն, այ քեզ բան…»: 

Լրագրողների հարցերին յուրահատուկ է պատասխանել նաեւ Արարատյան Հայրապետական թեմի Առաջնորդական փոխանորդ Նավասարդ արքեպիսկոպոս Կճոյանը: «Օֆշորի գործի», իր բիզնեսների ու «Բենթլի» մեքենայի հետ կապված հարցերին ի պատասխան` նա հայտարարել է. «Ձեր հարցերին ես լուրջ չեմ վերաբերվում»: Լրագրողների համառությունն ու մյուս հարցերը նյարդայնացրել են արքեպիսկոպոսին. «Դուք ինձ ձանձրացրիք, խելոք եղեք», - բարկացել է Կճոյանն ու հեռացել: Արքեպիսկոպոսին ուղեկցողն էլ, իբրեւ թե ցածր տոնով, բայց լսելի, լրագրողներին ասել է` «թու, ես ձեր տիրու մերը…»: 

Հունվարի 29-ին Հատուկ քննչական ծառայությունը կարճել է դեկտեմբերի 6-ին՝ սահմանադրական փոփոխությունների հանրաքվեի օրը, «Ազատություն» ռադիոկայանի լրագրող Սիսակ Գաբրիելյանի մասնագիտական աշխատանքը խոչընդոտելու դեպքով հարուցված քրեական գործը։ 

Հիշեցնենք, որ հանրաքվեի օրը Սիսակ Գաբրիելյանը նկարահանել է, թե ինչպես են Երեւանի Սիլիկյան թաղամասում գտնվող ընտրատեղամասի մոտ երթուղային մեքենայում 10 հազարական դրամ բաժանում քաղաքացիներին: Գումարը բաժանողները քաշքշել են լրագրողի տեսախցիկը, փորձել խոչընդոտել նրա աշխատանքը։ 

Սիսակ Գաբրիելյանի տեսանյութի հիման վրա դեկտեմբերի 6-ին քրեական գործ է հարուցվել՝ ՀՀ քրեական օրենսգրքի 149-րդ հոդվածի 1-ին մասի եւ 164-րդ հոդվածի հատկանիշներով։ Գումար բաժանող անձը՝ Արթուր Սարգսյանը, իր ցուցմունքում նշել է, թե թիվ 108 դպրոցի հարեւանությամբ է գտնվում իր շինարարական գրասենյակը։ Ճանապարհին հանդիպել է նախկին աշխատակիցներին եւ վճարել նրանց գումարները։ Եվ որպեսզի մարդաշատ վայրում վճարները չկատարի, առանձնացել է։ ՀՔԾ-ն արժանահավատ է համարել գումար բաժանողի ցուցմունքը ու հանցակազմի բացակայության հիմքով կարճել է քրեական գործը։  
Հունվարի 29-ին «Iravaban.net» կայքի լրագրող Գեւորգ Թոսունյանը Հայաստանի ազգային պատկերասրահի ետեւի մուտքի մոտ փորձել է լուսանկարել պատկերասրահ այցելած ՀՀ նախագահ Սերժ Սարգսյանին։ 

  Լրագրողին է մոտեցել նախագահի թիկնապահներից մեկն ու խնդրել ազատել երթեւեկելի հատվածը, լուսանկարահանումն իրականացնել մայթից: Մայթից նկարահանելու ընթացքում էլ մոտեցել է ոստիկանը ու պահանջել հետ գնալ: Ոստիկանը պնդել է, թե իր պահանջն օրինական է։ Ավելին՝ հայտարարել է, թե  ինքն իրավունք ունի ֆոտոլրագրողի աշխատանքը խոչընդոտել ՀՀ ոստիկանության մասին օրենքի 22-րդ, իսկ Սահմանադրության՝ 44-րդ հոդվածով: Մինչդեռ,  Սահմանադրության 44-րդ հոդվածում խոսքը հավաքների ազատության եւ հավաքները սահմանափակելու մասին է։ Իսկ «Ոստիկանության մասին» ՀՀ օրենքի 22-րդ հոդվածի 6-րդ կետով ոստիկանին իրավունք է վերապահվում ժամանակավորապես սահմանափակելու կամ արգելելու տրանսպորտի երթեւեկությունը եւ հետիոտնի շարժը, բայց օրենքն այդ լիազորություններով օժտում է ոստիկաններին՝ քաղաքացիների կյանքի, առողջության կամ գույքի պաշտպանության ապահովման կամ քննչական եւ օպերատիվ հետախուզական գործողություններ կատարելու համար` այդ մասին անմիջապես տեղեկացնելով վերադասության կարգով: Այսինքն՝ լրագրողին ներկայացված պահանջներն օրինական չեն եղել։ 

Հունվարի 30-ին Երեւանի Աջափնյակ եւ Դավթաշեն վարչական շրջանների ընդհանուր իրավասության դատարանում տեղի ունեցավ քաղաքացի Էդիսոն Ադյանն ընդդեմ «Նյուզ ԷյԷմ» ՍՊԸ-ի գործով հերթական դատական նիստը։  

Հիշեցնենք, որ Էդիսոն Ադյանը 2015 թ. հունվարի 29-ին հայցադիմում էր ներկայացրել «News.am» լրատվական կայքի հիմնադրի դեմ՝ պատիվն ու արժանապատվությունը արատավորող տեղեկությունները հերքելու, դրանց վերաբերյալ իր պատասխանը հրապարակելու եւ 2 միլիոն դրամ փոխհատուցում վճարելու պահանջով: Հայցի առիթը «News.am» կայքում 2014 թ. դեկտեմբերի 26-ին հրապարակված «Երեւանի բնակչուհին պնդում է, որ իր նորածին երեխային ծննդատան բժիշկը վաճառել է» վերտառությամբ հոդվածն է (մանրամասները՝ ԽԱՊԿ 2015թ. տարեկան զեկույցում, տե՛ս www.khosq.am կայքի «Զեկույցներ» բաժնում): 

Փետրվարի 26-ին դատարանը վճռեց Էդիսոն Ադյանի հայցը մերժել, նրանից հօգուտ ՀՀ պետական բյուջեի բռնագանձել 44 հազար դրամ՝ որպես պետական տուրք, հօգուտ պատասխանող «Նյուզ ԷյԷմ» ՍՊԸ-ի բռնագանձել 250 հազար դրամ՝ որպես փաստաբանի խելամիտ վարձատրության գումար:

Այս վճռի դեմ մայիսի 6-ին Էդիսոն Ադյանը բողոք է ներկայացրել ՀՀ վերաքննիչ քաղաքացիական դատարան։ Հունիսի 9-ին դատարանը որոշել է վերադարձնել վերաքննիչ բողոքը։ 

 
Փետրվարի 2-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ Երեւանի «Առագաստ» սրճարանի սեփականատեր, «Թռչող Առագաստ» ՍՊԸ-ի տնօրեն Նելլի Գեղագուլյանն ընդդեմ «Ա1+» հեռուստաընկերության հիմնադիր «Մելտեքս» ՍՊԸ-ի եւ «Mamul.am» լրատվական գործակալության հիմնադիր «Սոուշլ Մեդիա» ՍՊԸ-ի գործով առաջին նախնական դատական նիստը։ 

Դատարան դիմելու պատճառը 2015թ. սեպտեմբերի 24-ին «Ա1+»-ի «Օրացույց» հաղորդման մեջ 2001թ. սեպտեմբերի 24-ին հրապարակված տեղեկության վերահրապարակումն է` ՀՀ երկրորդ նախագահ Ռոբերտ Քոչարյանին ողջունած Պողոս Պողոսյանի սպանության վերաբերյալ: «Թռչող Առագաստ» ՍՊԸ-ն երկու լրատվամիջոցների դեմ էլ հայց է ներկայացրել դատարան (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):   

Դատավոր Ռուբեն Ափինյանը ժամանակ է տվել «Մելտեքս» ՍՊԸ-ի փաստաբանին՝ ծանոթանալու գործի նյութերին: Իսկ հայցվորի ներկայացուցչին հորդորել է հայցի տեքստում ուղղումներ անել. հայցը ներկայացնել ոչ թե լրատվամիջոցների, այլ դրանց հիմնադիրներ հանդիսացող իրավաբանական անձանց դեմ։ 

Այս գործով դատական նիստեր են տեղի ունեցել նաեւ մարտի 23-ին, մայիսի 31-ին, հոկտեմբերի 5-ին, նոյեմբերի 15-ին։ Հաջորդ դատական նիստը նշանակվել է 2017 թ. փետրվարի 9-ին։  

Փետրվարի 8-ին Հատուկ քննչական ծառայությունում ավարտվել է սահմանադրական փոփոխությունների հանրաքվեի օրը «Hetq.am» կայքի թղթակից Դիանա Ղազարյանի օրինական մասնագիտական աշխատանքը խոչընդոտելու դեպքով հարուցված քրեական գործի նախաքննությունը։  

 Հիշեցնենք, որ դեկտեմբերի 6-ին Երեւանի Արաբկիր վարչական շրջանում տեղակայված 5/28 ընտրատեղամասում ՀՀԿ վստահված անձ Արթուր Խուրշուդյանը ներս է մտել, մոտեցել է «Հետքի» թղթակից Դիանա Ղազարյանին, գոռացել. «Հերիք չի՞ էստեղ էդքան բզբզաք «Հետքից»: Այնուհետեւ պահանջել է դադարեցնել նկարահանումները եւ հեռանալ տեղամասից։ Սակայն լրագրողը շարունակել է իր գործունեությունը: Արթուր Խուրշուդյանը խլել է թղթակցի համակարգիչը, որտեղ թղթակիցը գրելիս է եղել հերթական լուրը: Մինչ լրագրողը փորձել է նկարահանել այդ անձին, նա հեռացել է տեղամասից, տանելով իր հետ համակարգիչը:
Դիանա Ղազարյանի հաղորդման հիման վրա ՀՀ հատուկ քննչական ծառայությունը քրեական գործ էր հարուցել ՀՀ քրեական օրենսգրքի 149 հոդվածի 1-ին մասի հատկանիշներով։ Լրագրողը տուժող էր ճանաչվել: Արթուր Խուրշուդյանին մեղադրանք էր առաջադրվել վերոհիշյալ հոդվածով, որը նախատեսում է տուգանք՝ նվազագույն աշխատավարձի երկուհարյուրապատիկից չորսհարյուրապատիկի չափով, կամ կալանք՝ առավելագույնը մեկ ամիս ժամկետով: 

Փետրվարի 16-ին գործն ուղարկվել է Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարան։ Փետրվարի 17-ին այն ընդունվել է վարույթ։ Դատական նիստ է նշանակվել մարտի 25-ին, սակայն մեկ այլ դատական նիստի կայացման հիմքով հետաձգվել է ապրիլի 18-ին։ Հաջորդ՝ մայիսի 4-ի դատական նիստի ընթացքում Խուրշուդյանի պաշտպանը հանդես է եկել միջնորդությամբ` արագացված դատաքննության կարգ կիրառելու վերաբերյալ: Ամբաստանյալ Խուրշուդյանն էլ ասել է, որ համաձայն է իր պաշտպանի առաջարկի հետ եւ իրեն մեղավոր է ճանաչում: Դատարանը վճռել է Արթուր Խուրշուդյանին մեղավոր ճանաչել եւ նրա նկատմամբ սահմանել տուգանք` նվազագույն աշխատավարձի 600-ապատիկի չափով՝ գումարը ամսական 60 հազար դրամով վճարելու պայմանով: 

Փետրվարի 9-ին Շիրակի մարզի ընդհանուր իրավասության դատարանում կայացել է սպանության մեջ մեղադրվող Հարություն Սարգսյանի՝ ընդդեմ Գյումրու նախկին քաղաքապետ Վարդան Ղուկասյանի եւ վերջինիս գրասենյակի հայցի դատաքննությունը։ Գործով երրորդ անձ են ներգրավված լրատվամիջոցների հիմնադիրներ «Պանորամա ԷյԷմ» ՍՊԸ-ն, «Առավոտ օրաթերթ» ՍՊԸ-ն եւ լրագրող Անժելա Թովմասյանը։  

Հիշեցնենք, որ հայցը վարույթ էր ընդունվել 2013թ. սեպտեմբերի 2-ին: Հայցվորը վիճարկում էր իր անմեղության կանխավարկածը խախտած ու դրանով իսկ իր պատիվն ու արժանապատվությունը վիրավորած տեղեկությունները, որոնք եղել են հիշյալ գրասենյակի տարածած հայտարարության մեջ եւ հրապարակվել են «Panorama.am», «Aravot.am», «Hayeli.am», ինչպես նաեւ՝ «Aysor.am» կայքերում։ Հայցապահանջն է՝ վերջին երեք կայքերի միջոցով հրապարակայնորեն ներողություն խնդրել (մանրամասները՝ ԽԱՊԿ 2013, 2014 եւ 2015թ. տարեկան զեկույցներում, տե՛ս www.khosq.am կայքի «Զեկույցներ» բաժնում)։ 

Այս գործով դատական նիստեր են տեղի ունեցել նաեւ ս.թ. մարտի 31-ին, ապրիլի 27-ին։ Մայիսի 12-ին դատարանը վճռել է Հարություն Սարգսյանի հայցն ընդդեմ Վարդան Ղուկասյանի եւ Վարդան Ղուկասյանի գրասենյակի, վեճի առարկայի նկատմամբ ինքնուրույն պահանջներ չներկայացնող երրորդ անձինք՝ «Պանորամա ԷյԷմ», «Առավոտ օրաթերթ» ՍՊ ընկերությունների եւ Անժելա Թովմասյանի՝ հրապարակայնորեն ներողություն խնդրելուն պարտավորեցնելու պահանջի մասին, մերժել: Հունիսի 14-ին վճիռը մտել է օրինական ուժի մեջ։ 

Փետրվարի 9-ին Շիրակի մարզի ընդհանուր իրավասության դատարանում շարունակվել է Գյումրու նախկին քաղաքապետ Վարդան Ղուկասյանի փեսայի սպանության մեջ մեղադրվող Հարություն Սարգսյանի՝ ընդդեմ «Ցայգ» հեռուստաընկերության հայցի քննությունը։  

Հիշեցնենք. Հարություն Սարգսյանը 2013թ. հունվարի 23-ին  հայցադիմում էր ներկայացրել՝ վիճարկելով «Ցայգի» «Ազդարար» լրատվական ծրագրի 2012թ. դեկտեմբերի 27-ի թողարկման ընթացքում ցուցադրված տեսանյութը, որտեղ հնչել է հետեւյալ արտահայտությունը. «...Հարություն Սարգսյանը «Մայր Հայաստան» հուշահամալիրի տարածքում առանձնակի դաժանությամբ սպանել էր Գյումրու նախկին քաղաքապետի դստեր նշանած Կարեն Եսայանին...»: Ըստ հայցվորի՝ իրեն մարդասպան անվանելով, խախտվել է անմեղության կանխավարկածը եւ վիրավորանք հասցվել իր անձին, ուստի նա պահանջում է պարտավորեցնել պատասխանողին հրապարակայնորեն ներողություն խնդրել եւ վճարել 300 000 դրամ՝ որպես փոխհատուցում վիրավորանքի եւ զրպարտության համար (մանրամասները՝ ԽԱՊԿ 2013, 2014 եւ 2015 թթ. տարեկան զեկույցներում, տե՛ս www.khosq.am կայքի «Զեկույցներ» բաժնում)։

Այս գործով դատական նիստ է տեղի ունեցել նաեւ 2016թ. մարտի 17-ին։ Ապրիլի 1-ին Շիրակի մարզի ընդհանուր իրավասության դատարանը վճռել է հայցը բավարարել ամբողջությամբ. «Ցայգ» հեռուստաընկերությանը պարտավորեցնել հրապարակայնորեն ներողություն խնդրել Հարություն Սամվելի Սարգսյանից՝ 2012թ. դեկտեմբերի 27-ին հրապարակված տեքստում վիրավորանք եւ զրպարտություն պարունակող, հայցվորի պատիվը եւ արժանապատվությունն արատավորող, անձի անմեղության կանխավարկածի խախտմամբ զուգորդված՝ «առանձնակի դաժանությամբ սպանել էր» արտահայտության համար: Վճռվեց նաեւ՝ «Ցայգ» հեռուստաընկերությունից հօգուտ Հարություն Սարգսյանի բռնագանձել 300 հազար դրամ, որից 100 հազար դրամը՝որպես վիրավորանք հասցնելու, իսկ 200 հազար դրամը՝ որպես զրպարտելու հետեւանքով հայցվորին պատճառված ոչ նյութական վնասի փոխհատուցում: 

Փետրվարի 10-ին ՀՀ վերաքննիչ քաղաքացիական դատարանում տեղի ունեցավ Իրանի քաղաքացի Ռոմիկ Դանիալն ընդդեմ «Իրավունք» թերթի եւ խմբագիր Հովհաննես Գալաջյանի գործով վերաքննիչ բողոքի քննությամբ հերթական դատական նիստը։ 

 Հիշեցնենք՝ Ռոմիկ Դանիալը 2014թ. հունիսի 20-ին հայց էր ներկայացվել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան, պահանջելով հերքել 2014 թվականի մայիսի 17-ին «Իրավունք» թերթում հրապարակված «Նրանք սպասարկում են միջազգային համասեռամոլ լոբբինգի շահերը. ազգի եւ պետության թշնամիների սեւ ցուցակը» հոդվածում պատիվն ու արժանապատվությունը արատավորող տեղեկությունները եւ հրապարակային ներողություն խնդրել հասցված վիրավորանքի համար: Նյութական փոխհատուցման պահանջ ներկայացված չէր։ 

2015 թ. հուլիսի 1-ին առաջին ատյանի դատարանը վճռեց հայցը մերժել։  Օգոստոսի 3-ին Ռոմիկ Դանիալը բողոք ներկայացրեց ՀՀ վերաքննիչ քաղաքացիական դատարան։ 2016թ. փետրվարի 17-ին վերաքննիչ ատյանը որոշեց բողոքը մերժել եւ Ռոմիկ Դանիալից հօգուտ յուրաքանչյուր պատասխանողի բռնագանձել 50 հազար դրամ՝ որպես փաստաբանի խելամիտ վարձատրության գումար:  

Փետրվարի 11-ին Վերաքննիչ քաղաքացիական դատարանը քննեց ուսուցչուհի Սուսաննա Սարգսյանի եւ լրագրող Շուշաննա Գրիգորյանի բողոքները՝ Լոռու մարզի ընդհանուր իրավասության դատարանի՝ Սուսաննա Սարգսյանն ընդդեմ լրագրող  Շուշաննա Գրիգորյանի գործով 2015 թվականի սեպտեմբերի 23-ին կայացրած վճռի դեմ։ 

 Վանաձորի թիվ 8 դպրոցի նախկին ուսուցչուհի Սուսաննա Սարգսյանը 2014թ. հունիսի 5-ին հայցադիմում էր ներկայացրել Լոռու մարզի ընդհանուր իրավասության դատարան՝ ընդդեմ «Hraparak.am» կայքի թղթակից Շուշաննա Գրիգորյանի` հրապարակայնորեն ներողություն խնդրելու եւ նույն լրատվական գործունեություն իրականացնողի միջոցով զրպարտությունը հերքելու պահանջներով: 

Հայցի առիթ են դարձել 2013թ. հոկտեմբերի 4-ին եւ 2013թ-ի դեկտեմբերի 5-ին «Hraparak.am» կայքում տպագրված «Աշխատանքից ազատվել է Վանաձորի թիվ 8 դպրոցի տնօրենը» եւ «Վանաձորցի ուսուցչուհին հարկադիր պարապուրդի դիմաց 12 միլիոն դրամ է ստացել» հոդվածները։   

Դատարանի՝ 2015թ. փետրվարի 11-ի որոշմամբ`գործով որպես ինքնուրույն պահանջներ չներկայացնող երրորդ անձ է ներգրավվել «Հրապարակ» օրաթերթը: 2015 թ. սեպտեմբերի 23-ին դատարանը վճռել է Սուսաննա Սարգսյանի հայցը բավարարել մասնակի. պարտավորեցնել պատասխանող Շուշաննա Գրիգորյանին «Hraparak.am» կայքում 2013 թ. դեկտեմբերի 5-ին «Վանաձորի ուսուցչուհին հարկադիր պարապուրդի դիմաց 12 մլն դրամ է ստացել» վերնագրով հոդվածում «Վանաձորում ասում են՝ դատավորների նման բարյացակամության պատճառը նշված ուսուցչուհու կապն է առաջին ատյանի դատավորներից մեկի հետ» վիրավորական արտահայտության համար հայցվոր Սուսաննա Սարգսյանից հրապարակայնորեն գրավոր ներողություն խնդրել, ինչպես նաեւ Շուսաննա Գրիգորյանից հօգուտ Սուսաննա Սարգսյանի բռնագանձել 55 հազար հինգ հարյուր դրամ, վերջինից բռնագանձել վեց հազար դրամ՝ որպես պետական տուրք: Մնացած մասով հայցը մերժվեց:

Այս վճռի դեմ վերաքննիչ բողոք էին ներկայացրել եւ հայցվորը, եւ պատասխանողը։ Ս. թ. փետրվարի 11-ին դատարանը որոշեց Սուսաննա Սարգսյանի վերաքննիչ բողոքը մերժել, իսկ Շուշաննա Գրիգորյանինը՝ բավարարել: Լոռու մարզի ընդհանուր իրավասության դատարանի 2015 թ. սեպտեմբերի 23-ի վճիռը` հայցը մասնակիորեն բավարարելու մասով բեկանվեց եւ այդ մասով գործն ուղարկվեց նույն դատարան` նոր քննության: Մնացած մասով վերաքննիչ ատյանը վճիռը թողեց օրինական ուժի մեջ: Այս վճռի դեմ մարտի 15-ին Սուսաննա Սարգսյանը բողոք է ներկայացրել ՀՀ վճռաբեկ դատարան։ Ապրիլի 20-ին վճռաբեկ դատարանը որոշեց բողոքը վարույթ ընդունելը մերժել:   

Հունիսի 10-ին Լոռու մարզի ընդհանուր իրավասության դատարանում գործն ընդունվել է վարույթ։ Գործով դատական նիստեր են տեղի ունեցել հուլիսի 8-ին, օգոստոսի 29-ին, նոյեմբերի 23-ին։ Հաջորդ նիստը նշանակվել է 2017 թ. փետրվարի 7-ին։ 

Փետրվարի 17-ին Սյունիքի մարզի ընդհանուր իրավասության դատարանում (Սիսիանի նստավայր) տեղի ունեցավ Գորիսի քաղաքապետի նախկին թեկնածու Տիգրան Կարապետյանն ընդդեմ Սյունիքի մարզպետի խորհրդական, Արցախյան ազատամարտի պահեստազորի գնդապետ Վոլոդյա Հովհաննիսյանի գործով հերթական դատական նիստը։ Գործով երրորդ անձ է ներգրավված «Առավոտ օրաթերթ» ՍՊԸ-ն։
Հիշեցնենք, որ  վեճի առիթ է հանդիսացել 2015թ. մայիսի 12-ին «Aravot.am» կայքում զետեղված «Սուրիկ Խաչատրյանին սպառնում են» հոդվածը։ Հայցվորը դիմել էր դատարան՝ վիրավորանք հասցնելու համար լրատվության նույն միջոցով հրապարակային ներողություն խնդրելու, զրպարտող տվյալները հերքելու եւ փոխհատուցում վճարելու պահանջներով։ Ըստ Տիգրան Կարապետյանի՝ հրապարակման մեջ վիրավորական են «ցինիկ ու լկտի մարդու կողմից», «իրենից ոչինչ չի ներկայացնում» եւ այլ արտահայտություններ: Այս գործով դատական նիստ է տեղի ունեցել նաեւ ապրիլի 5-ին։  

Մայիսի 17-ին պատասխանող Վոլոդյա Հովհաննիսյանը դիմել է դատարան՝ հայտնելով, որ մասնակցում է Թալիշ-Մատաղիս մարտական գծի պաշտպանական գործողություններին, այդ իսկ պատճառով դատարանը «ռազմական դրության մեջ գտնվող, զինված ուժերի կազմում գտնվելու» պատճառաբանությամբ նույն օրը  որոշել է կասեցնել գործի վարույթը։  
Հուլիսի 18-ին Վոլոդյա Հովհաննիսյանը դիմում է ներկայացրել դատարան՝ նշելով, որ գտնվում է իր բնակության վայրում եւ խնդրում է քաղաքացիական գործի վարույթը վերսկսել։

Քանի որ գործի կասեցման հիմքերը վերացել են, Սյունիքի մարզի ընդհանուր իրավասության դատարանը որոշել է գործի վարույթը վերսկսել եւ նշանակել դատաքննություն։ Դատական նիստ է տեղի ունեցել հոկտեմբերի 13-ին, նոյեմբերի 28-ին։ Հաջորդ նիստը նշանակվել է 2017 թ. փետրվարի 15-ին։  
  Փետրվարի 18-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ «Հայհիդրոէներգանախագիծ» ինստիտուտի տնօրենների խորհրդի նախագահ Սենիկ Ջուլհակյանն ընդդեմ Հայաստանի քաղաքագետների միության նախագահ Հմայակ Հովհաննիսյանի (3-րդ անձ են ներգրավված «Հրապարակ օրաթերթ» ՍՊԸ-ն եւ «ՆՏ հոլդինգ» ՍՊԸ-ն) գործով հերթական դատական նիստը։ 

Հիշեցնենք, որ հայցի առիթ էր հանդիսացել 2014 թ. դեկտեմբերի 9-ին «Նոյյան տապան» լրատվական կայքում հրապարակված եւ դեկտեմբերի 10-ին  «Հրապարակ» օրաթերթում տպագրված Հմայակ Հովհաննիսյանի բաց նամակը՝ «Սենիկ Ջուլհակյանն իշխանություններից ստացել է Քաղաքագետների միության տարածքը խլելու «դաբրոն»» վերնագրով: Հայցադիմումը վարույթ է ընդունվել 2014թ. դեկտեմբերի 22-ին։ Պահանջներն են՝ պարտավորեցնել պատասխանողին ներողություն խնդրել պատիվը, արժանապատվությունը եւ գործարար համբավը վիրավորանքի ձեւով արատավորող արտահայտությունների համար եւ հերքել զրպարտիչ տեղեկությունները։

2016թ. մարտի 4-ին դատարանը վճռեց Սենիկ Ջուլհակյանի հայցը բավարարել մասնակի. պարտավորեցնել պատասխանող Հմայակ Հովհաննիսյանին հրապարակային` գործով ներգրավված երրորդ անձերին պատկանող «Hraparak.am» եւ «NT.am» կայքերում տեղ գտած վիրավորական արտահայտությունների համար հայցվոր Սենիկ Ջուլհակյանից խնդրել ներողություն, Հմայակ Հովհաննիսյանից հօգուտ Սենիկ Ջուլհակյանի բռնագանձել 150 հազար դրամ` որպես փաստաբանական ծառայությունների մատուցման գումար եւ չորս հազար դրամ`որպես հայցվորի կողմից նախապես վճարված պետական տուրքի գումարի մաս: Մնացած մասով հայցը մերժվեց: 

Փետրվարի 19-ին՝ Ազգային ժողովի արտահերթ նիստի օրը, ՀՀԿ խմբակցության պատգամավոր Մհեր Սեդրակյանը,  նկատելով խորհրդարանի միջանցքում հավաքված թղթակիցներին, ասել է՝ «էս ի՞նչ նախիր ա»։ Երբ ԶԼՄ-ների ներկայացուցիչները բացատրություն են պահանջել, պատգամավորը փորձել է անմեղ ձեւանալ, իսկ հետո սեռական բնույթի հայհոյանքներ է հնչեցրել լրագրողներից մեկի հասցեին։ Չբավարարվելով դրանով, Մհեր Սեդրակյանը փորձել է տանել նրան «առանձնազրույցի»։ 

Խոսքի ազատության պաշտպանության կոմիտեի նախաձեռնությամբ լրագրողական 10 կազմակերպություններ հանդես են եկել համատեղ հայտարարությամբ ու իրենց վրդովմունքն են արտահայտել Մհեր Սեդրակյանի վարվելակերպի առնչությամբ:

Խորհրդարանում հավատարմագրված լրագրողների մի խումբ այս միջադեպի հետ կապված բողոք է ներկայացրել ԱԺ էթիկայի հարցերով ժամանակավոր հանձնաժողով։ Մարտի 15-ի նիստում հանձնաժողովը վարույթ է ընդունել այդ դիմումը։ Մայիսի 5-ին ԱԺ էթիկայի ժամանակավոր հանձնաժողովը մասնակի բավարարել է այն։ 

Հանձնաժողովը որոշել է, որ Մհեր Սեդրակյանը խախտել է էթիկայի կանոնների 6.1 կետի «ը» ենթակետով պայմանավորված պահանջը՝ այն է,  հարգալից վերաբերմունք այն անձանց հետ, որոնց հետ շփվել է։ Հանձնաժողովի նախագահ Խոսրով Հարությունյանը լրագրողների հետ զրույցում նշել է, որ պատգամավորի կողմից լրագրողին ուղղված ոչ վայել արտահայտություն չի արձանագրվել, պատգամավորն ակնհայտ աներկբա վիրավորական արտահայտություն չի արել»։ 
Լրագրողների դիտարկմանը, թե ինչպես է պատահում, որ հանձնաժողովի անդամներից շատերը լսում են հայհոյանքը, մի քանիսը՝ ոչ, Խոսրով Հարությունյանը հակադարձել է՝ «Քանի, որ մենք դատարան չենք, մենք արձանագրում ենք այն ինչ արձանագրում ենք»։  

Փետրվարի 23-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում հրապարակվել է «Հայբիզնեսբանկից» կատարված առանձնապես խոշոր չափերի հափշտակության գործով վճիռը։ Դատարանից դուրս գալուց հետո մի խումբ երիտասարդներ, որոնք նիստի ժամանակ անհավասարակշիռ եւ ագրեսիվ պահվածք են դրսեւորել, գործի ընթացքը լուսաբանող լրագրողներից պահանջել են չհրապարակել շենքում տեղի ունեցած միջադեպի կադրերը։ «Փաստինֆո» գործակալության թղթակից Սոնա Մաշուրյանը փորձել է բացատրել, որ չեն կարող չհրապարակել։ Երիտասարդներից մեկը ջուր է լցրել նրա ուղղությամբ, այնուհետեւ ջրի շիշը նետել է մյուս լրագրողների կողմը։ 

«Aravot.am»-ի թղթակից Ամի Չիչակյանը դիմել է նույն դատարանի կարգադրիչներին, սակայն նրանք  պատասխանել են, թե չեն տեսել եւ ոչնչով չեն կարող օգնել:  

Մարտի 1-ին Հատուկ քննչական ծառայությունում ավարտվել է 2015թ. դեկտեմբերի 6-ին՝ սահմանադրական փոփոխությունների հանրաքվեի օրը, «Ազատություն» ռադիոկայանի լրագրող Անուշ Մկրտչյանի օրինական մասնագիտական գործունեությունը խոչընդոտելու դեպքով հարուցված քրեական գործի նախաքննությունը։ 

Հիշեցնենք, որ դեկտեմբերի 6-ին՝ ժամը 14:00-ի սահմաններում, քաղաքացի Սիրուշ Հովհաննիսյանը դուրս է եկել մայրաքաղաքի Կոմիտաս 56 հասցեում գտնվող   «Այո» քարոզչական շտաբից եւ մոտենալով «Ազատություն» ռադիոկայանի թղթակցին ու օպերատորին, պահանջել է դադարեցնել նկարահանումները եւ հեռանալ տարածքից: Սիրուշ Հովհաննիսյանը քաշքշել է լրագրողի թեւից, հրմշտել, թքել վրան ու պահանջել չնկարահանել (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում):    
  Այդ արարքի համար Սիրուշ Հովհաննիսյանին մեղադրանք է առաջադրվել ՀՀ քրեական օրենսգրքի 149-րդ հոդվածի 2-րդ մասի 3-րդ կետով, որով նախատեսված պատիժը ազատազրկումն է՝ առավելագույնը հինգ տարի ժամկետով: 

Մարտի 10-ին գործն ուղարկվել է Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարան եւ հաջորդ օրը ընդունվել է վարույթ։ Առաջին դատական նիստը տեղի է ունեցել մարտի 30-ին։ Սիրուշ Հովհաննիսյանը դատարանում հայտարարել է, թե լրագրողի նկատմամբ բռնություն կիրառելու մեղադրանքը չի ընդունում։ Այս գործով դատական նիստեր են տեղի ունեցել նաեւ ապրիլի 19-ին, մայիսի 2-ին, հունիսի 2-ին եւ 20-ին, հուլիսի 6-ին, օգոստոսի 9-ին եւ 17-ին, սեպտեմբերի 6-ին եւ 30-ին, նոյեմբերի 1-ին, նոյեմբերի 21-ին եւ դեկտեմբերի 12-ին։ Հաջորդ նիստը նշանակվել է 2017 թ. հունվարի 16-ին։ 

 
2015 թ. դեկտեմբերի 6-ին Կոմիտասի 56 հասցեում տեղակայված «Այո»-ի շտաբի մոտ «Ազատություն» ռադիոկայանի թղթակցի աշխատանքը խոչընդոտելու եւս մեկ դեպք էր արձանագրվել. նույն օրը ժամը 13։00-ի սահմաններում լրագրող Անուշ Մկրտչյանին է մոտեցել նաեւ մի տղամարդ ու պահանջել է, որ լրագրողը հեռանա, հետո՝ անջատի տեսախցիկը եւ իրեն տա հիշողության քարտը:

Հատուկ քննչական ծառայությունը մեկ քրեական գործ է հարուցել՝ ներառելով երկու միջադեպերը: ԽԱՊԿ-ը պաշտոնական հարցում է ուղարկել ՀՔԾ՝ ճշտելու, արդյոք պարզվե՞լ է երկրորդ դրվագով լրագրողին խոչընդոտող անձի ինքնությունը։ Պատասխան նամակում ՀՔԾ-ն հայտնել է, որ այդ անձը Նշան Ասատրյանն է, ում մեղադրանք է առաջադրվել ՀՀ քրեական օրենսգրքի 149-րդ հոդվածի 1-ին մասով։ Նրա վերաբերյալ քրեական գործը մարտի 17-ին մեղադրական եզրակացությամբ ուղարկվել է դատարան։ Մարտի 25-ին գործն ընդունվել է վարույթ։  

Ապրիլի 21-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի ունեցավ քաղաքացի Նշան Ասատրյանի դեմ հարուցված քրեական գործի քննությունը: Այս գործով դատական նիստեր են տեղի ունեցել նաեւ մայիսի 10-ին ու 30-ին։ Դատարանում Նշան Ասատրյանը հայտարարել է, որ համաձայն է մեղադրանքի հետ, իրեն մեղավոր է ճանաչում եւ զղջում է կատարվածի համար: Նրա պաշտպանը խնդրել է դատարանին մեղմ պատիժ կիրառել՝ օրենքով սահմանված նվազագույն տուգանքի չափով եւ բացատրել, որ իր պաշտպանյալը չի սիրում, երբ իրեն նկարահանում են: Լրագրող Անուշ Մկրտչյանն իր ցուցմունքում նշել է, որ Նշան Ասատրյանին նկարահանելու մտադրություն չի ունեցել, նա կադրում չի էլ եղել ու մյուս մայթից նկատելով տեսախցիկը՝ մոտեցել է  իրեն։

Հունիսի 16-ին դատարանը վճռել է Նշան Ասատրյանին մեղավոր ճանաչել ՀՀ քրեական օրենսգրքի 149-րդհոդվածի 1-ին մասով նախատեսված հանցագործության կատարման մեջ եւ նրա նկատմամբ պատիժ նշանակել տուգանք` նվազագույն աշխատավարձի հինգհարյուրապատիկի չափով:

Մարտի 9-ին քաղաքացի Բավական Խաչատրյանը հայցադիմում է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ Սարգիս Հացպանյանի ու «Առավոտ օրաթերթ» ՍՊԸ-ի՝ հրապարակային ներողություն խնդրելու, հերքում տպագրելու եւ 3 միլիոն դրամ ոչ նյութական վնաս փոխհատուցելու պահանջներով։ Հայցի առիթ է եղել փետրվարի 16-ին «Aravot.am» կայքում հրապարակված հոդվածը՝ Սարգիս Հացպանյանի ասուլիսի վերաբերյալ։ «Նոյյան տապան» լրատվական կենտրոնում նա խոսել է Թուրքիայում տիրող իրավիճակի մասին՝ անդրադառնալով պոլսահայության այսօրեական խնդիրներին: Հայցադիմումում նշվել է, որ ելույթի ժամանակ Սարգիս Հացպանյանը ցույց է տվել մի կնոջ լուսանկար, հրապարակային  հայտարարել, թե նրան ճանաչում են որպես «մամա Ռոզայի», եւ որ այդ կինը Հայաստանի տարբեր մարզերից հավաքագրում է կանանց, տանում Թուրքիա՝ մարմնավաճառության նպատակով: Ասուլիսի ժամանակ Հացպանյանը հայտարարել է նաեւ, որ լուսանկարում պատկերված կինն ունի չորս անձնագիր եւ հետախուզվում է Հայաստանի Հանրապետության կողմից: Ի դեպ, ասուլիսի մասին պատրաստված հրապարակումը «Aravot.am»-ը հեռացրել է կայքից։ 

Նույնաբովանդակ հրապարակումների համար Բավական Խաչատրյանը հայց է ներկայացրել նաեւ «Nyut.am» լրատվական կայքի հիմնադիր «Լրագրողի հայացք» ՍՊԸ-ի եւ «Նոյյան տապան» լրատվական կայքի հիմնադիր «ՆՏ հոլդինգ» ՍՊԸ-ի դեմ։ Մարտի 9-ին հայցն ընդունվել է վարույթ։ Այս գործով դատական նիստեր են տեղի ունեցել մայիսի 25-ին, հունիսի 22-ին։ 

Հուլիսի 11-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը որոշել է քաղաքացի Բավական Խաչատրյանն ընդդեմ Սարգիս Հացպանյանի, «Առավոտ օրաթերթ» ՍՊԸ-ի, «Nyut.am» լրատվական կայքի հիմնադիր «Լրագրողի հայացք» ՍՊԸ-ի եւ «Նոյյան տապան» լրատվական կայքի հիմնադիր «ՆՏ հոլդինգ» ՍՊԸ-ի դեմ գործով վարույթը կասեցնել:  

Դրա համար հիմք է ծառայել այն, որ հունիսի 9-ին հարուցվել է քրեական գործ ու քննությունն առնչություն ունի տվյալ քաղաքացիական գործի փաստական հանգամանքների հետ: Դատարանն արձանագրել է, որ քննիչի որոշումից պարզվել է, որ հունիսի 3-ին Սարգիս Հացպանյանը հաղորդում է տվել ՀՀ ոստիկանության Կազմակերպված հանցագործությունների դեմ պայքարի գլխավոր վարչություն, հայտնել, որ Վանաձոր քաղաքի բնակչուհի Բ.Խ.-ն, տեւական ժամանակ բնակվելով Թուրքիայի Ստամբուլ քաղաքում, Հայաստանի Հանրապետությունից հավաքագրել եւ Թուրքիա տեղափոխելուց հետո սեռական ու աշխատանքային շահագործման է ենթարկել մի շարք կանանց, ինչպես նաեւ կատարել մի շարք հանցագործություններ:  

Կենտրոն եւ Նորք-Մարաշ վարչական շրջանների ընդհանուր իրավասության դատարանում Հացպանյանը հուլիսի 7-ին, նաեւ հունիսի 22-ին միջնորդություններ է ներկայացրել՝ կասեցնելու քաղաքացիական գործի վարույթը, պատճառաբանելով, որ այդ տեղեկությունները լսել է Թուրքիայի իր ընկերներից, վստահելի  աղբյուրներից, ու դրանք հիմնավորող ապացույցների ձեռքբերման ուղղությամբ աշխատանքները ընթացքի մեջ են, հետեւաբար, դրանք բացահայտել այս գործի շրջանակներում չի կարող:

 Մարտի 9-ին ՀՀ վերաքննիչ քաղաքացիական դատարանում շարունակվեց լրագրող Սոնա Գրիգորյանի՝ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ Խաչիկ Խաչատրյանը եւ նրան պատկանող «Երեւանի թռչնաբուծական ֆաբրիկա» ԲԲԸ-ն ընդդեմ «Ժողովուրդ թերթի խմբագրություն» ՍՊԸ-ի եւ լրագրող Սոնա Գրիգորյանի գործով 2014 թ. նոյեմբերի 25-ին կայացրած վճռի դեմ ներկայացված բողոքի քննությունը։ 

Հիշեցնենք, որ 2014 թ. նոյեմբերի 25-ին առաջին ատյանի դատարանը վճռել էր «Ժողովուրդ թերթի խմբագրություն» ՍՊԸ-ին եւ լրագրող Սոնա Գրիգորյանին պարտավորեցնել հերքում տպագրել թերթում, հօգուտ Խաչիկ Խաչատրյանի «Ժողովուրդ թերթի խմբագրություն» ՍՊԸ-ից բռնագանձել 1 միլիոն 500 հազար դրամ՝ պատիվը, արժանապատվությունը եւ գործարար համբավը արատավորող տեղեկություններ տարածելու համար, համապարտության կարգով վճարել 283 000 դրամ՝ որպես պետական տուրք եւ փաստաբանի խելամիտ վարձատրության գումար (մանրամասները՝ ԽԱՊԿ 2012 թ., 2013թ., 2014 թ. եւ 2015 թ. տարեկան զեկույցներում, տե՛ս www.khosq.am կայքի «Զեկույցներ» բաժնում):  

Մարտի 23-ին Վերաքննիչ դատարանը որոշեց Սոնա Գրիգորյանի բողոքը բավարարել. Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի 2014 թ. նոյեմբերի 25-ին կայացրած վճիռը բեկանել եւ գործն ուղարկել նույն դատարան` նոր քննության: Վերաքննիչ դատարանի այս որոշման դեմ ապրիլի 13-ին Խաչիկ Խաչատրյանը բողոք է ներկայացրել Վճռաբեկ դատարան։ Մայիսի 4-ին  Վճռաբեկ դատարանը որոշել է Խաչիկ Խաչատրյանի ներկայացուցիչների բերած վճռաբեկ բողոքը վարույթ ընդունելը մերժել:

Հունիսի 8-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը վարույթ է ընդունել Խաչիկ Խաչատրյանը եւ նրան պատկանող «Երեւանի թռչնաբուծական ֆաբրիկա» ԲԲԸ-ն ընդդեմ լրագրող Սոնա Գրիգորյանի գործը։ Այս գործով դատական նիստեր են տեղի ունեցել սեպտեմբերի 22-ին, նոյեմբերի 8-ին։ Հաջորդ նիստը նշանակվել է 2017 թ. փետրվարի 1-ին։ 

Մարտի 11-ին ՀՀ վճռաբեկ դատարանը որոշել է առանց քննության թողնել «Իրավունք Մեդիա» ՍՊԸ-ի եւ Հովհաննես Գալաջյանի բողոքը՝ Գրիգոր Գեւորգյանը, Արման Սահակյանը, Հովհաննես Մկրտչյանն ընդդեմ «Իրավունք» թերթի հիմնադիր «Իրավունք մեդիա» ՍՊԸ-ի, խմբագիր Հովհաննես Գալաջյանի եւ խմբագրական խորհրդի նախագահ Հայկ Բաբուխանյանի գործով վերաքննիչ դատարանի կայացրած որոշման դեմ։ 

Հիշեցնենք, որ հայցվորները պահանջում էին հերքել 2014 թ. մայիսի 17-ին «Iravunk.com» կայքում հրապարակված «Նրանք սպասարկում են միջազգային համասեռամոլ լոբբինգի շահերը. ազգի եւ պետության թշնամիների սեւ ցուցակը» հոդվածում պատիվն ու արժանապատվությունն արատավորող տեղեկությունները, հրապարակային ներողություն խնդրել հասցված վիրավորանքի համար, վճարել փոխհատուցում 3 միլիոն դրամ: 2015 թ. մայիսի 14-ին ընդհանուր իրավասության դատարանը վճռել էր  հայցը բավարարել մասնակի։ Առաջին ատյանի վճռի դեմ վերաքննիչ բողոքներ էին ներկայացրել թե հայցվոր, թե պատասխանող կողմերը (մանրամասները՝ ԽԱՊԿ 2015 թ. տարեկան զեկույցում, տե՛ս www.khosq.am կայքի «Զեկույցներ» բաժնում): Հունվարի 20-ին Վճռաբեկ դատարանը հայցվորների բողոքը վարույթ ընդունելը մերժել էր, իսկ պատասխանող կողմինը՝ թողել է առանց քննության։ «Իրավունք մեդիա» ՍՊԸ-ի փաստաբանը մարտի 23-ին կրկին բողոք է ներկայացրել Վճռաբեկ դատարան։ Ապրիլի 13-ին Վճռաբեկ դատարանը որոշել է բողոքը թողնել առանց քննության:   

 Մարտի 12-ին Լոռու մարզի ընդհանուր իրավասության դատարանը մերժեց Վանաձորի թիվ 8 դպրոցի տնօրեն Կարինե Ստեփանյանի հայցն ընդդեմ լրագրող Ադրինե Թորոսյանի, պատասխանող կողմում ինքնուրույն պահանջ չներկայացնող երրորդ անձինք «Լոռի ԹիՎի» հեռուստաընկերության եւ «Հրապարակ» օրաթերթի: 

Հիշեցնենք, որ 2014 թ. դեկտեմբերի 25-ին Կարինե Ստեփանյանը հայց է ներկայացրել Լոռու մարզի ընդհանուր իրավասության դատարան իր պատվին, արժանապատվությանը, գործարար համբավին պատճառված վնասի հատուցման պահանջով։ Հայցվորը նաեւ պահանջել է հօգուտ իրեն լրագրողից բռնագանձել 3 մլն դրամ, որից 2 միլիոնը՝ որպես փոխհատուցում զրպարտության համար, իսկ 1 միլիոնը՝ վիրավորանքի: Դատարանը նաեւ հայցի ապահովման միջոց է կիրառել՝ լրագրողի գույքի վրա արգելանք դնելով 3 միլիոն դրամի չափով:

Հայցի առիթ են դարձել 2014թ. դեկտեմբերի 12-ին «Լոռի» հեռուստատեսության եթերում լրագրող Ադրինե Թորոսյանի հեղինակած «Արդյունքում տուժել է դպրոցի բյուջեն» (մաս 2) տեսանյութը, ինչպես նաեւ նույն թվականի դեկտեմբերի 20-ին «Hraparak.am» կայքում հեղինակած «Մարզպետը մտադրվել է երկրորդ դատն էլ պարտվել դպրոցի տնօրենին» հոդվածը, որոնցում, ըստ հայցվոր Կարինե Ստեփանյանի, տեղ են գտել իր պատիվը, արժանապատվությունը եւ գործարար համբավը արատավորող հրապարակային վիրավորանքներ եւ զրպարտություն: Կարինե Ստեփանյանը պահանջել է նաեւ պարտավորեցնել լրագրողին նույն լրատվամիջոցներով ներողություն խնդրել, հրապարակել դատարանի կայացվելիք վճիռը կամ դրա մի մասը։ 

 Դատարանը վճռեց, որ հրապարակումներում դպրոցի տնօրենի վերաբերյալ ո՛չ վիրավորանք, ո՛չ զրպարտություն չկա, լրագրողն իր մասնագիտական աշխատանքն է կատարել՝ իր լուսաբանումներով տեղեկություններ հաղորդելով հանրությանը:
Մարտի 21-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի ունեցավ երգահան Վահրամ Պետրոսյանն ընդդեմ «Blognews.am» լրատվական կայքի գլխավոր խմբագիր Արամ Անտինյանի գործով առաջին դատական նիստը։ 

Վահրամ Պետրոսյանը հայցադիմում է ներկայացրել 2015թ. հոկտեմբերի 22-ին։ Նա պահանջում է պարտավորեցնել «Blognews.am»-ին` կայքից հեռացնել 2015թ. հոկտեմբերի 20-ին տեղադրված «Փաստեր ունեն մարդիկ, որ Սայաթ Նովան ադրբեջանցի է. Վահրամ Պետրոսյան (տեսանյութ)» հոդվածը եւ հրապարակել ներողություն: Այս գործով դատական նիստեր են տեղի ունեցել նաեւ ապրիլի 27-ին, 

մայիսի 31-ին, հուլիսի 14-ին, հոկտեմբերի 10-ին եւ 25-ին։ Նոյեմբերի 7-ին դատարանը վճռել է Վահրամ Պետրոսյանի հայցը մերժել: Դատական ծախսերի հարցը համարել լուծված: 

Մարտի 30-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ քաղաքացի Արթուր Արմենակյանն ընդդեմ «Ժողովուրդ թերթի խմբագրություն» ՍՊԸ-ի գործով առաջին նախնական դատական նիստը։   

Հիշեցնենք, որ 2015թ. սեպտեմբերի 19-ին Արթուր Արմենակյանը հայցադիմում էր ներկայացրել դատարան՝ զրպարտություն համարվող տվյալները հրապարակայնորեն հերքելու պահանջով։ Հայցի առիթը 2015թ. օգոստոսի 16-ին «Armlur.am» կայքում հրապարակված «Օրանժ Արմենիա բջջային կապի օպերատորը սնանկացավ ՀՀ ֆինանսների նախարարությա՞ն աշխատակիցների ձեռքով» հոդվածն է։ Հայցվորը վիճարկում է դրանում տեղ գտած իր՝ հարկային տեսչությունում աշխատելու մասին տեղեկությունը։ 

Այս գործով դատական նիստեր են տեղի ունեցել 2016թ. հունիսի 16-ին, օգոստոսի 11-ին, հոկտեմբերի 11-ին եւ 24-ին: Հաջորդ նիստը նշանակվել է 2017 թ. փետրվարի 7-ին։ 

Մարտի 30-ին քաղաքացի Գեւորգ Մկրտչյանը հայցով դիմել է Երեւանի Աջափնյակ եւ Դավթաշեն վարչական շրջանների ընդհանուր իրավասության դատարան ընդդեմ «News.am» լրատվական կայքի հիմնադիր «Նյուզ ԷյԷմ» ՍՊԸ-ի։ 

Հայցի առիթը մարտի 18-ին «News.am» կայքում հրապարակված «Զավեշտ Փաստաբանական պալատում-2. հաշվեհարդարը շարունակվում է» վերտառությամբ հոդվածն է՝ Փաստաբանների պալատում տեղի ունեցած մի նիստի վերաբերյալ։ Հոդվածում նշվում է, որ փաստաբան Գեւորգ Մկրտչյանը ակնհայտ կեղծ ցուցմունք է տվել։ «Վարույթի քննության ժամանակ նա հայտարարեց, թե այդ օրը՝ նոյեմբերի 30-ին, ՓՊ-ում էր գտնվում, քանի որ վերապատրաստման դասի պիտի մասնակցեր, մինչդեռ այդ օրը որեւէ դասընթաց չի եղել», - գրված է հրապարակման մեջ։ 

Հայցվորը զրպարտություն համարվող տեղեկատվության հերքման եւ ոչ նյութական վնասի դրամային փոխհատուցման պահանջներ է ներկայացրել։   

Ապրիլի 1-ին Երեւանի Աջափնյակ եւ Դավթաշեն վարչական շրջանների ընդհանուր իրավասության դատարանը վարույթ է ընդունել գործը։ Դատական նիստեր են տեղի ունեցել մայիսի 2-ին, հուլիսի 12-ին, սեպտեմբերի 22-ին, հոկտեմբերի 27-ին, նոյեմբերի 24-ին, դեկտեմբերի 20-ին։ Գործի քննությունը կշարունակվի 2017-ին։  

Մարտի 30-ին Վճռաբեկ դատարանը, քննելով «Ժառանգություն» կուսակցության վարչության անդամ, լրագրող Հրայր Մանուկյանի բողոքը, որով նա պահանջում էր վերացնել ստորին ատյանների` ՀՀ դատախազության անգործության վերաբերյալ որոշումը, բավարարել է այն եւ գործն ուղարկել նոր քննության:  
Հիշեցնենք, որ 2014թ. հուլիսի 8-ին Հրայր Մանուկյանը ՀՀ գլխավոր դատախազին հանցագործության մասին հաղորդում էր ներկայացրել, որտեղ նշել էր, որ Վլադ Հակոբյան անունով անձը, ներկայանալով որպես ՀՀ ԱԱԾ աշխատակից, համագործակցության առաջարկ է իրեն արել։ Վլադ Հակոբյանը սպառնացել է Հրայր Մանուկյանին, երբ  վերջինս հրաժարվել է այդ առաջարկից: Լրագրողը հիշյալ զրույցի վերաբերյալ ձայնագրություն էր ներկայացրել: Սակայն դատախազությունից Հրայր Մանուկյանին գրությամբ տեղեկացրել են, որ հաղորդումը հանցագործության հատկանիշներ չի պարունակում:

Լրագրողը բողոք էր ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան` նշելով, որ ՀՀ դատախազությունն անգործություն է դրսեւորում՝ հանցագործության մասին հաղորդման հիման վրա քրեական գործ չհարուցելով: Դատարանը մերժել էր այն: Վերաքննիչ ատյանը եւս մերժել էր լրագրողի բողոքը, ինչից հետո Հրայր Մանուկյանը դիմել էր ՀՀ վճռաբեկ դատարան:

Սեպտեմբերի 26-ին ՀՀ  վերաքննիչ քրեական դատարանը որոշում է կայացրել վարույթն իրականացնող մարմնին պարտավորեցնել վերացնել որոշմամբ արձանագրված իրավունքի խախտումը: Հոկտեմբերի 13-ին ՀՀ գլխավոր դատախազությունը որոշում է կայացրել քրեական գործ հարուցելը մերժելու մասին: Այս որոշման դեմ հոկտեմբերի 27-ին Հրայր Մանուկյանի փաստաբան Ռոբերտ Ռեւազյանը բողոք է ներկայացրել ՀՀ գլխավոր դատախազին։ Չստանալով որեւէ տեղեկություն՝ դեկտեմբերի 19-ին փաստաբանը բողոք է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան։    
 Ի դեպ, 2015 թ. հուլիսի 18-ին լրագրողին ԱԱԾ հավաքագրելու անհաջող փորձ կատարած Վլադիմիր Հակոբյանը նշանակվել է ՀՀ նախագահի մամուլի քարտուղար:   

Ապրիլի 13-ին Երեւանի Շենգավիթ վարչական շրջանի ընդհանուր իրավասության դատարանում փորձ է արվել անհիմն սահմանափակել «Aravot.am» կայքի թղթակից Ամի Չիչակյանի օրինական մասնագիտական աշխատանքը։ Լրագրողը դատարան էր եկել՝ լուսաբանելու սահմանադրական փոփոխությունների հանրաքվեի օրը այլ անձանց փոխարեն քվեարկելու մեջ մեղադրվող, տեղական ընտրական հանձնաժողովի նախագահ Վեներա Թորոսյանի գործով դռնբաց դատական նիստը: Մինչ նիստի սկսելը դատավոր Նելլի Բաղդասարյանը «Aravot.am»-ի  լրագրողին տեղեկացրել է, որ Վեներա Թորոսյանը չի ցանկանում, որպեսզի դատական նիստը տեսանկարահանվի: Այնուհետեւ Վեներա Թորոսյանը հայտարարել է, թե չի ցանկանում, որ դատական նիստն ընդհանրապես լուսաբանվի:

Լրագրողի դիտարկմանը, թե դատական նիստը դռնբաց է, տեղի ունեցածն էլ հանրային հետաքրքրություն է ներկայացնում, դատավոր Նելլի Բաղդասարյանը պատասխանել է, որ իբր առկա է անձի անձեռնմխելիության եւ անձնական տվյալների գաղտնիության խնդիր: Ամբաստանյալի փաստաբան Արմինե Ֆանյանն էլ սպառնացել է «Aravot.am»-ի լրագրողին, ասելով՝ եթե իր պաշտպանյալի անունը հայտնվի որեւէ հրապարակման մեջ, ապա լրատվամիջոցը խնդիրներ կունենա: Դատարանը բավարարել է ամբաստանյալի եւ նրա փաստաբանի միջնորդությունը եւ որոշել է արգելել դատական նիստի լուսաբանումը: 

Խորհրդակցելով ԽԱՊԿ-ի փորձագետների հետ՝ Ամի Չիչակյանը, այդուհանդերձ, լուսաբանել է դատական նիստը։ 

Այս առնչությամբ Խոսքի ազատության պաշտպանության կոմիտեն գործընկեր ութ կազմակերպությունների հետ միասին հայտարարություն տարածեց՝ պահանջելով. դատավորից՝ չեղյալ համարել իր իսկ որոշումը, քանի որ դռնբաց դատական նիստը ԶԼՄ-ներում լուսաբանել չթույլատրելու ոչ մի իրավական հիմք չկա՝ հատկապես հաշվի առնելով գործի հանրային հնչեղությունն ու կարեւորությունը, ամբաստանյալի փաստաբանից՝ ձեռնպահ մնալ  լրագրողների հասցեին սպառնալիքներ հնչեցնելուց՝ հաշի առնելով, որ դա պատասխանատվություն է ենթադրում ՀՀ քրեական օրենսգրքի 164-րդ հոդվածով, եւ ներողություն խնդրել «Aravot.am»-ի թղթակից Ամի Չիչակյանից տեղի ունեցածի համար։

Լրագրողական կազմակերպությունների հայտարարությունից հետո տեղի ունեցած նիստը դատարանը թույլ է տվել լուսաբանել թե՛ Ամի Չիչակյանին, թե՛ մյուս լրատվամիջոցների ներկայացուցիչներին։  

Ապրիլի 17-ին Հրազդանի քաղաքապետի ընտրությունների ժամանակ 25/17 տեղամասի դիմաց կուտակված անձանցից մեկը փորձել է խոչընդոտել «Armtimes.com»-ի թղթակից Գեւորգ Դերձյանի մասնագիտական գործունեությունը։ Երբ լրագրողը նկարել է ընտրատեղամասին հարող տարածքում մարդկային կուտակումը, այդ անձանցից մեկը պահանջել է դադարեցնել նկարահանումը։ Գեւորգ Դերձյանը չի ենթարկվել, ինչը վրդովվեցրել է այդ անձին, եւ նա սկսել է սպառնալ. «Համբերությունից չհանես, թե չէ...»։ «Թե չէ ի՞նչ», - հարցրել է լրագրողը։ «Թե չէ ոտերդ կջարդեմ», - եղել է պատասխանը։

ԽԱՊԿ-ի հետ զրույցում Գեւորգ Դերձյանը նշեց, որ տարածքում եղել է ոստիկան։ Լրագրողը դիմել է նրան՝ տեղեկացնելով, որ խոչընդոտում են իր աշխատանքը, սակայն ոստիկանը ոչ մի միջոց չի ձեռնարկել։ 

Ապրիլի 17-ին՝ Արմավիրի մարզի Փշատավան գյուղում ընթացող համայնքի ղեկավարի ընտրությունները լուսաբանելու ժամանակ մի քանի երիտասարդներ խոչընդոտել են «Հայկական ժամ» լրատվական կայքի լրագրող Հերմինե Մանուկյանի եւ խմբագիր Աննա Գեւորգյանի մասնագիտական գործունեությունը։ Նրանցից մեկը Հերմինե Մանուկյանի ձեռքից խլել է լուսանկարչական խցիկը, իսկ մյուսը կոտրել է ձայնագրիչը եւ հիշողության կրիչը: Դեպքի առթիվ ՀՀ հատուկ քննչական ծառայությունում ՀՀ քրեական օրենսգրքի 149-րդ հոդվածի 2-րդ մասի 1-ին եւ 5-րդ կետերով հարուցվել է քրեական գործ: 

Խոսքի ազատության պաշտպանության կոմիտեն մի քանի գրավոր հարցումներ է ուղարկել ՀՀ հատուկ քննչական ծառայություն՝ պարզելու շարունակվո՞ւմ է նախաքննությունը, թե՞ ոչ, եւ արդյո՞ք կան գործով մեղադրյալներ կամ կասկածյալներ։ ԽԱՊԿ-ի վերջին՝ նոյեմբերի 21-ի հարցմանն ի պատասխան ՀՔԾ-ից տեղեկացրեցին, որ գործի նախաքննությունը շարունակվում է, քրեական գործով մեղադրյալներ դեռեւս չկան։  

Ապրիլի 21-ին Երեւանի Ավան եւ Նոր Նորք վարչական շրջանների ընդհանուր իրավասության դատարանում շարունակվեց Տիգրան Ուրիխանյանն ընդդեմ «Gazeta.am» եւ «Neonews.am» կայքերի գործով հայցի քննությունը։ 

2015 թ. սեպտեմբերի 24-ին ԱԺ պատգամավոր, «Ալյանս» կուսակցության նախագահ Տիգրան Ուրիխանյանը դիմել է դատարան`իր հասցեին հրապարակայնորեն արտահայտած վիրավորանքի եւ զրպարտության համար պատասխանատվության ենթարկելու պահանջով: Պատասխանողը վերոհիշյալ կայքերի սեփականատեր Լուիզա Գումրոյանն է։ 

«Neonews.am» եւ «Gazeta.am» կայքերը 2016թ. սկզբից չեն գործել, իսկ դրանց նյութերի ամբողջ բազան ջնջված է։ 

Այս գործով դատական նիստեր են տեղի ունեցել նաեւ մայիսի 16-ին,  հուլիսի 12-ին, օգոստոսի 30-ին, սեպտեմբերի 13-ին եւ 22-ին։ 

Հոկտեմբերի 6-ին դատարանը վճռեց հայցը բավարարել մասնակի: Պարտավորեցնել Լուիզա Գումրոյանին հրապարակայնորեն ներողություն խնդրել Տիգրան Ուրիխանյանից` դատարանի վճիռն օրինական ուժի մեջ մտնելու պահից մեկ շաբաթվա ընթացքում ներքոգրյալ տեքստը տեղադրելով «Neonews.am» եւ «Gazeta.am» կայքերում, իսկ դրա անհնարինության դեպքում դատարանի վճիռն օրինական ուժի մեջ մտնելուց հետո մեկամսյա ժամկետում զանգվածային լրատվության այլ էլեկտրոնային միջոցում հրապարակելով:

Ի դեպ, այս դատական գործի շրջանակներում ի հայտ եկած հանգամանքներով Ավան եւ Նոր Նորք վարչական շրջանների դատախազությունում քրեական գործ է հարուցվել «Gazeta.am» եւ «Neonews.am» կայքերի հիմնադրի նկատմամբ`ՀՀ քրեական  օրենսգրքի 188 հոդվածի առաջին մասով, որը վերաբերում է ապօրինի ձեռնարկատիրությանը:  

Ապրիլի 24-ին Ծիծեռնակաբերդի հուշահամալիրում լրագրողները ՀՀ ոստիկանության պետ Վլադիմիր Գասպարյանից պարզաբանումներ են պահանջել Բաղրամյան պողոտայում ապրիլի 22-ին ոստիկանության՝ լրատվամիջոցների աշխատակիցների նկատմամբ ծավալած բիրտ գործողությունների վերաբերյալ։ Լրագրողների դիտարկմանը, թե ոստիկանությունն իր ձեռագիրը չի փոխում, Վլադիմիր Գասպարյանը հակադարձել է. «Դուք դեղնում եք, գունաթափվում եք…»։ 

«1in.am» եւ «Lragir.am» կայքերի լրագրող Սիրանույշ Պապյանի դիտարկմանը, թե ոստիկանությունը պարբերաբար խոսում է բարեփոխումների մասին, սակայն հասարակությունը դրանք չի տեսնում, ոստիկանապետը հակադարձել է. «Ես էլ քո մեջ կին չեմ տեսնում»: 
Ապրիլի 25-ին ոստիկանությունը հաղորդագրություն է տարածել՝ նշելով, թե որոշ անձանց կողմից Վլադիմիր Գասպարյանի արտահայտած միտքը սխալ է ընկալվել եւ տարբեր թյուր մեկնաբանությունների ու շահարկումների առիթ տվել: «Իրականում ոստիկանության պետը լրագրողին չի վիրավորել, ընդամենը հակադարձելով նրա պնդմանը, թե ոստիկանության փոփոխությունները չի տեսնում, որպես ակնհայտը չտեսնելու օրինակ ասել է, թե դա նույնն է, որ իր առաջ կանգնած կնոջը չտեսնել որպես կին», - նշված է հաղորդագրության մեջ:  

Ապրիլի 25-ին Խոսքի ազատության պաշտպանության կոմիտեն լրագրողական 7 կազմակերպությունների հետ հայտարարություն է տարածել՝ պահանջելով ՀՀ ոստիկանության պետ Վլադիմիր Գասպարյանից հրապարակային ներողություն խնդրել լրագրող Սիրանույշ Պապյանից եւ այսուհետ թույլ չտալ վիրավորական արտահայտություններ լրագրողների հասցեին:


Լրագրող Սիրանույշ Պապյանը ապրիլի 28-ին դիմել է Բարձրաստիճան պաշտոնատար անձանց էթիկայի հանձնաժողով՝ պահանջելով կարգապահական պատասխանատվության ենթարկել Վլադիմիր Գասպարյանին: Լրագրողը նշել է, որ «ոստիկանապետը ակնհայտ անհարգալից վերաբերմունք է ցուցաբերել, անպարկեշտ եւ արհամարհական է հանդես եկել լրագրողների հասցեին՝ խախտելով «Հանրային ծառայության մասին» օրենքով սահմանված դրույթները»:


Ապրիլի 30-ին պատվին եւ արժանապատվությանը պատճառված վնասի հատուցման պահանջով Սիրանույշ Պապյանը դիմել է նաեւ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան։ Լրագրողը պահանջում է պարտավորեցնել ոստիկանապետ Վլադիմիր Գասպարյանին հրապարակայնորեն ներողություն խնդրել՝ ղեկավարվելով ՀՀ քաղաքացիական դատավարության օրենսգրքի 2-րդ, 87-րդ եւ 88-րդ հոդվածներով:


Սիրանույշ Պապյանի շահերը դատարանում ներկայացնում է Խոսքի ազատության պաշտպանության կոմիտեի իրավաբանը։ Հուլիսի 26-ին նշանակված առաջին դատական նիստը հետաձգվեց հայցվոր կողմի միջնորդությամբ՝ հայցի հիմքի առարկայի լրացում կատարելու համար։ Սեպտեմբերի 2-ին նշանակված նիստը նույնպես հետաձգվեց. այս անգամ դատարանը բավարարեց պատասխանող կողմի միջնորդությունը՝ առնվազն երկու շաբաթ ժամանակ տրամադրել հայցվորի երկու նոր պահանջների հանգամանքներին ծանոթանալու համար:

 Եթե նախկինում լրագրողը միայն պահանջում էր ոստիկանապետին պարտավորեցնել հրապարակային ներողություն խնդրել վիրավորանքի համար, ապա այժմ՝ նաեւ պատասխանտվության ենթարկել մասնագիտական աշխատանքը խոչընդոտելու եւ գենդերային խտրականություն դրսեւորելու համար: 

Գործով առաջին նախնական դատական նիստը կայացել է նոյեմբերի 8-ին։ Դատարանը կողմերին առաջարկեց հաշտության համաձայնագրի շուրջ բանակցել: Հենց դահլիճում ոստիկանապետի ներկայացուցիչը հայտարարեց, որ իրենք հաշտության համաձայնագիր չեն կնքելու։

Հաջորդ նիստը նշանակվել է 2017 թ. փետրվարի 16-ին։ 

Մայիսի 30-ին «Հայկական ժամ» կայքի խմբագիր Աննա Գեւորգյանի դեմ ՀՀ քննչական կոմիտեում հարուցված քրեական գործն ուղարկվել է Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարան։ 

Աննա Գեւորգյանին մեղադրանք է առաջադրվել այն բանի համար, որ նա 2012 թվականից հանդիսանալով «Աննա Գեւորգյան» ԱՁ հիմնադիր եւ «Հայկական ժամ»-ի խմբագիր, ուրիշի հաշվին գումար վաստակելու ցանկությամբ ու դիտավորությամբ, նախնական համաձայնության գալով մորաքրոջ` նույնանուն լրատվամիջոցի լրագրող Հերմինե Մանուկյանի հետ, 2012թ. մայիսի 29-ին Թումանյան քաղաքի գազալցակայանում 50 հազար դրամի, ինչպես նաեւ ավտոմեքենան գազով լիցքավորելու պահանջ է ներկայացրել նույն համայնքի ղեկավար Լեւոն Զավարյանին` սպառնալով, որ պահանջը չկատարելու դեպքում լրատվամիջոցներում վերջինիս շահերին էական վնաս պատճառող տեղեկություններ կհրապարակվի: Աննա Գեւորգյանը մեղադրվել է շորթման, իսկ Հերմինե Մանուկյանը` սուտ մատնություն կատարելուն օժանդակելու մեջ: 

Այս գործը մայիսի 31-ին Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում ընդունվել է վարույթ։ Գործի քննություն է տեղի ունեցել հուլիսի 12-ին, օգոստոսի 16-ին, սեպտեմբերի 2-ին եւ 8-ին, հոկտեմբերի 12-ին, նոյեմբերի 8-ին։ Վերջին դատական նիստի ընթացքում հետազոտվել է վարույթ իրականացրած մարմնի ներկայացրած տեսագրությունը, որը վերաբերում է ամբաստանյալների կողմից Թումանյանի քաղաքապետից գումար շորթելուն: Տեսագրության մեջ շորթման դեպքը հաստատում է գործով վկան:

Հաջորդ դատական նիստը նշանակվել է 2017 թ. հունվարի 20-ին։ 

Հունիսի 3-ին Ռազմական ոստիկանության Արմավիրի մարզային վարչության նախկին պետ Գրիշա Սարգսյանը հայց է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ «Ժողովուրդ թերթի խմբագրություն» ՍՊԸ-ի։ Հայցի առիթ է հանդիսացել 2016 թ. մայիսի 24-ին «Ժողովուրդ» օրաթերթում տպագրված «Արմավիրի ՌՈ նախկին պետ Գրիշա Սարգսյանը (Ժարիտ Գրիշ) զայրացրել է Արցախի զորամասի հրամկազմին» հոդվածը՝ ապրիլյան պատերազմական իրավիճակի ժամանակ Գրիշա Սարգսյանի ցուցաբերած պահվածքի մասին։ 

Համաձայն հոդվածի՝ քառօրյա պատերազմից հետո մի խումբ նախկին ոստիկանների հետ Գրիշա Սարգսյանը որպես կամավոր գնացել է Արցախի N զորամաս: Այնտեղ Սարգսյանին ասել են, որ եթե ցանկանում է օգնել, ապա կոնկրետ աշխատանք պետք է կատարի: Սակայն նա հրաժարվել է, ասելով՝ մեծ մարդ եմ, չեմ կարող: Այդ պահվածքը դուր չի եկել զորամասի հրամանատարական կազմին, եւ վերջիններս Գրիշա Սարգսյանին խորհուրդ են տվել լքել զորամասը, ինչն էլ նա արել է: 

Հոդվածում տեղ գտած այս տեղեկությունը հայցվորը զրպարտություն է համարում եւ պահանջում է այդ տվյալները հերքել հրապարակման միջոցով, ինչպես նաեւ հրապարակայնորեն ներողություն խնդրել: 

Հունիսի 6-ին Գրիշա Սարգսյանի հայցն ընդունվել է վարույթ։ Այս գործով  դատական նիստ է տեղի ունեցել սեպտեմբերի 6-ին։ Նոյեմբերի 9-ին նախատեսված նիստը չի կայացել, հաջորդը՝ նշանակվել է 2017 թ. փետրվարի 3-ին։ 

Հունիսի 6-ին Ստեփանակերտի կենտրոնում խոչընդոտվել է «Սիվիլնեթ» լրատվական կայքի լրագրող Դերենիկ Մալխասյանի մասնագիտական գործունեությունը: Նա Ստեփանակերտի «Արմենիա» հյուրանոցի մոտ հարցազրույցի համար պայմանավորված է եղել ԼՂՀ ԱԺ պատգամավոր, ընդդիմադիր «Վերածնունդ» խմբակցության ղեկավար Հայկ Խանումյանի հետ: Հյուրանոցի սրճարանում սպասելիս լրագրողը տեսել է, թե ինչպես է Հայկ Խանումյանը դուրս գալիս Ազգային ժողովի շենքից, եւ հենց այդ պահին նկատել է, որ զինվորական համազգեստով անձինք են մոտեցել, սկզբում զրուցել են, հետո սկսել են ծեծել պատգամավորին: 

Դերենիկ Մալխասյանը փորձել է իր հեռախոսով տեսանկարահանել միջադեպը, սակայն նրան չի հաջողվել, քանի որ զինվորական համազգեստով անձինք խլել են հեռախոսը եւ տարել: 

Հունիսի 6-ին լրագրողը հանցագործության մասին հաղորդում է ներկայացրել ԼՂՀ ոստիկանություն։ Հունիսի 7-ին նրա հաղորդման հիման վրա քրեական գործ է հարուցվել ՝ ԼՂՀ քրեական օրենսգրքի 182-րդ հոդվածի 2-րդ մասի 4-րդ կետով՝ կողոպուտ, որը զուգորդվել է կյանքի եւ առողջության համար ոչ վտանգավոր բռնություն գործադրելով կամ գործադրելու սպառնալիքով։ Նույն օրը Դերենիկ Մալխասյանը ճանաչվել է տուժող։ 

ԽԱՊԿ-ի հետ զրույցում լրագրողը նշեց, որ Ստեփանակերտից վերադառնալուց հետո ոչ ոք այս քրեական գործի առնչությամբ իր հետ կապ չի հաստատել ու ինքը տեղյակ չէ՝ ի՞նչ փուլում է այն։  

Օգոստոսի 25-ին Դերենիկ Մալխասյանը ԼՂՀ ոստիկանության քննչական վարչությունից նամակ է ստացել, որով տեղեկացվել է, որ իր դիմումի հիման վրա հարուցված քրեական գործը կասեցվել է ԼՂՀ քրեական դատավարության օրենսգրքի 31-րդ հոդվածի 1-ին մասի, 1-ին կետով (հայտնի չէ անձը, որը գործով պետք է ներգրավվի որպես մեղադրյալ)։ 

Հունիսի 17-ին «Ժողովուրդ» օրաթերթի հաղորդմամբ՝ Ռազմական ոստիկանության աշխատակիցներն այցելել են այդ լրատվամիջոցի թղթակից Քնար  Մանուկյանի բնակարան եւ փորձել են բերման ենթարկել նրան, սակայն դեպքի վայր ժամանած թերթի գլխավոր խմբագրի, ինչպես նաեւ Մարդու իրավունքների պաշտպանի արագ արձագանքման խմբի միջամտությունից հետո հրաժարվել են այդ մտքից։

Նույն օրը պաշտպանության նախարարի մամուլի խոսնակ Արծրուն Հովհաննիսյանը ֆեյսբուքյան իր էջում գրել է, թե կեղծ են տեղեկություններն այն մասին, որ ՌՈ աշխատակիցները բերման են ենթարկում լրագրողի. «Ռազմական ոստիկանությունը նման գործառույթ իրականացնել չի կարող: Խոսքը գնում է ՀՀ Քննչական կոմիտեի քննիչի օրենքով նախատեսված ծանուցագրի պահանջները չկատարելու մասին», - գրել է Հովհաննիսյանը: 

Ի պատասխան՝ «Ժողովուրդ»-ի գլխավոր խմբագիր Թագուհի Թովմասյանը հրապարակել է դեպքի վայրում գտնվող Ռազմական ոստիկանության աշխատակիցների լուսանկարը: 

Ավելի ուշ պարզաբանմամբ է հանդես եկել Քննչական կոմիտեն՝ նշելով, թե «Ժողովուրդ» օրաթերթի լրագրող Քնար Մանուկյանը հունիսի 15-ին հարցաքննության է հրավիրվել՝ ՀՀ պաշտպանության նախարարության որոշ աշխատակիցների դեմ հարուցված քրեական գործի շրջանակներում՝ իրեն հայտնի հանգամանքների շուրջ ցուցմունք տալու համար: «Ժողովուրդ» օրաթերթում հունիսի 11-ին հրապարակվել էր հետաքննական նյութ՝ ՀՀ ՊՆ-ում  աղմկահարույց կալանավորումների եւ բարձրաստիճան սպաների միջեւ «հաշիվ մաքրելու» դեպքի մասին:

Այս գործի շրջանակներում ցուցմունք տալու ծանուցմանը խմբագրությունը պաշտոնապես պատասխանել է` նշելով, որ այն ամենն, ինչ գիտեն, ամբողջությամբ հրապարակել են, եւ խոստացել են, որ առաջիկայում որեւէ այլ նոր տեղեկություն ունենալու դեպքում այն եւս անպայման կհրապարակեն: Իսկ քանի որ լրագրողն այդ գործով ոչ վկայի, ոչ որեւէ այլ կարգավիճակ չունի, տեղեկացրել են, որ չի ներկայանալու: «Սա որակում ենք որպես ճնշում օրաթերթի դեմ, որպեսզի Քնար Մանուկյանն այլեւս ռազմական թեմաներով հոդվածներ չհրապարակի։ Բայց դա մեզ չի վախեցնելու, չի կաշկանդելու», - հայտարարել է Թագուհի Թովմասյանը: 

Հունիսի 25-ին քաղաքացիական հագուստով ոստիկանության աշխատակիցները առանց որեւէ հիմնավորման բերման են ենթարկել «Armtimes.com» կայքի ֆոտոթղթակից Տիգրան Մազմանյանին: «Ես գնում էի «Նոր Հայաստանի»-ի շտաբ, որտեղ առեւանգել էին ակտիվիստներին, ճանապարհին նկատեցի, որ քաղաքացիական հագուստով չորս անձինք հետեւում են ինձ։ Այնուհետեւ այդ անձինք մոտեցան ու բերման ենթարկեցին ինձ: Ես ներկայացա, որ լրագրող եմ, բեյջս ցույց տվեցի, բայց ապարդյուն», - ԽԱՊԿ-ի հետ զրույցում պատմեց ֆոտոթղթակիցը: Ոստիկանության Քանաքեռ-Զեյթունի բաժնում Տիգրան Մազմանյանը տեղեկանում է, որ իրեն բերման են ենթարկել ժամկետային զինվորական ծառայությունից խուսափելու կասկածանքով։ Մինչդեռ, նա ժամկետային զինվորական ծառայություն անցել է։ 30 րոպե պահելով ոստիկանությունում՝ ֆոտոթղթակցին ազատ են արձակել։ 

Հունիսի 29-ին Գեղարքունիքի մարզի ընդհանուր իրավասության դատարանում (նստավայրը՝ Գավառ) փորձ է արվել անհիմն սահմանափակել «Հետք» էլեկտրոնային պարբերականի լրագրող Ամալյա Մարգարյանի օրինական մասնագիտական աշխատանքը։ 
  Լրագրողը դատարան էր եկել՝ լուսաբանելու «Ակբա Կրեդիտ Ագրիկոլ բանկ»-ն ընդդեմ քաղաքացիներ Ռազմիկ եւ Սուսաննա Կատվալյանների գործով դռնբաց նիստը: Դատավորը կողմերին ներկայացնելուց հետո քննել է այն հարցը, թե արդյո՞ք պետք է թույլատրել լուսանկարահանել դատական նիստը: Թեեւ պատասխանողներ Կատվալյանները դրական են արձագանքել, այնուամենայնիվ, դատավորը որոշել է արգելել լուսանկարահանելը՝ պատճառաբանելով, թե առկա է բանկային վեճ, բայց սրանով չսահմանափակվելով՝  արգելել է նաեւ ձայնագրություն կատարել՝ խախտելով ՀՀ քաղաքացիական դատավարության օրենսգրքի 114-րդ հոդվածի 3-րդ կետը, որտեղ ասվում է. «Գործին մասնակցող անձինք եւ դռնբաց դատական նիստին ներկա գտնվողներն իրավունք ունեն կատարել գրառումներ, սղագրություն եւ ձայնագրություն»: Երբ լրագրող Ամալյա Մարգարյանը փորձել է պարզաբանում ստանալ, թե ինչու՞ է նախագահող դատավոր Արթուր Թամրազյանը արգելում ձայնագրություն կատարել, նա որոշել է սանկցիա իրականացնել եւ կարգադրիչին ասել է, որ լրագրողին դուրս հրավիրի դատական նիստի «սենյակից»։ 

Հուլիսի 11-ին «Հիմնադիր խորհրդարան» նախաձեռնության անդամ Ժիրայր Սեֆիլյանի փաստաբան Տիգրան Հայրապետյանը դատական հայց է ներկայացրել Երեւանի Աջափնյակ եւ Դավթաշեն շրջանների ընդհանուր իրավասության դատարան՝ ընդդեմ «Արմենիա Թի-Վի» հեռուստաընկերության հիմնադիր՝ «Արմենիա Թի-Վի» ՓԲԸ-ի, հեռուստաընկերության «Սուր անկյուն» հաղորդաշարի հեղինակ ու վարող Վահե Ղազարյանի եւ լրագրող Նելլի Հարությունյանի։ Փաստաբանը հեռուստաընկերությունից պահանջում է Ժիրայր Սեֆիլյանի

վերաբերյալ տարածված կեղծ տեղեկությունները հերքել, ինչպես նաեւ իրենից հրապարակային ներողություն խնդրել: 

Հայցի առիթ է դարձել Ժիրայր Սեֆիլյանի ձերբակալությունից օրեր առաջ՝ հունիսի 12-ին, «Արմենիա Թի-Վի»-ի «Սուր անկյուն» հաղորդման մեջ տեղ գտած մի տեսանյութ, որում ասվում է, թե Սեֆիլյանն արցախյան ազատամարտի տարիներին, լինելով հրամանատար, մարտի դաշտում է թողել վիրավոր զինվորներից մեկին ու որոշում կայացրել այնտեղ եղած երկու ձիերից մեկը նստելով՝ հեռանալ: Ըստ տեսանյութի՝ մարտի դաշտում թողնված վիրավոր զինվորը մահացել է: 

Փաստաբան Տիգրան Հայրապետյանը նշել է, որ «Սուր անկյուն» հաղորդաշարը տեղեկացրել է, որ հաջորդ շաբաթ դեպքն ավելի մանրամասն կներկայացվի։ Ժիրայր Սեֆիլյանը պատասխան է ուղարկել՝ նշելով, որ հաղորդման մեջ ներկայացված պատմությունը չի համապատասխանում իրականությանը: Խոստացված հաղորդումը չի հեռարձակվել, բայց նաեւ չի հրապարակվել Սեֆիլյանի պատասխանը եւ հերքման պահանջը: 
Զրպարտության եւ վիրավորանքի միջոցով պատվին, արժանապատվությանը եւ բարի համբավին հասցված վնասի հատուցման պահանջով գործը վարույթ է ընդունվել հուլիսի 15-ին։ Դատական նիստեր են տեղի ունեցել հոկտեմբերի 7-ին, նոյեմբերի 3-ին, նոյեմբերի 15-ին եւ դեկտեմբերի 14-ին։ Հաջորդ նիստը նշանակվել է 2017 թ. հունվարի 13-ին։    

 
Հուլիսի 13-ին  իշխող Հանրապետական կուսակցության մամուլի նոր սրահի առիթով կազմակերպված ճեպազրույցի ընթացքում ՀՀԿ փոխնախագահ Արմեն Աշոտյանը լրագրողների հարցերին պատասխանել է ագրեսիվ եւ վիրավորական «հումորով»։ Մասնավորապես՝ լրագրողներից մեկի դիտարկմանը, թե «սրահն է, որ պետք է գեղեցկացնի ՀՀԿ-ին», Արմեն Աշոտյանը հակադարձել է՝ «օրինակ, դուք առավոտյան, կարծում եմ, շատ կոկիկ հագնվել, եկել եք, թեպետ ձեր ինտելեկտի հետ դա ընդհանրապես կապ չունի, բայց դուք ձեզ հետեւել եք... կարծում եմ, այդ օրինակը  ամենացայտունն է ձեր պարագայում»:  

Հուլիսի 18-ին քաղաքացիներ Կորյուն Աթոյանը, Պարույր Քալանթարյանը, Լյուբա Մեհրաբյանը եւ Միհրդատ Հարությունյանը պատվի, արժանապատվության, գործարար համբավի պաշտպանության պահանջով հայց են ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ քաղաքացի Նորիկ Սարգսյանի։ Այս գործով 3-րդ անձ են ճանաչվել «Առավոտ» օրաթերթ» ՍՊԸ-ն եւ «Հրապարակ օրաթերթ» ՍՊԸ-ն։ 

Հայցի առիթ են հանդիսացել ս.թ. ապրիլի 15-ին «Հրապարակ» օրաթերթում տպագրված Նորիկ Սարգսյանի «Բաց նամակ Հայաստանի պետական տնտեսագիտական համալսարանի ռեկտոր պրն. Կ. Աթոյանին» եւ հունիսի 15-ին «Առավոտ» օրաթերթում տպագրված «Որտեղ է թաղված շան գլուխը» վերնագրով հրապարակումները:

Ըստ հայցվորների՝ 3 տարի առաջ «Հրապարակ» թերթում Նորիկ Սարգսյանը իրենց հասցեին թույլ է տվել պատիվն ու արժանապատվությունն արատավորող տեղեկություններ: Հայցվորները «Առավոտ» օրաթերթում տպագրված հրապարակման մեջ վիրավորական եւ զրպարտչական են համարել Նորիկ Սարգսյանի այն արտահայտությունները, համաձայն որոնց՝ «ՀՊՏՀ տնտեսական պատմության եւ իրավագիտության, այժմ՝ իրավագիտության եւ քաղաքագիտության ամբիոնի վարիչ Լ. Մեհրաբյանը (նա այդ պաշտոնում երբեք լեգիտիմ կարգավիճակ չի ունեցել) 2010-2013թթ. իմ նկատմամբ իրականացրել է բազմաբնույթ իրավական խախտումներ, մասնագիտական խտրականություն, հարկադիր աշխատանք, կեղծիքներ»:  

Հայցվոր կողմը պահանջում է, որպեսզի դատարանը պարտավորեցնի Նորիկ Սարգսյանին նշյալ լրատվամիջոցներում հրապարակված տեղեկատվությունը հերքել, ներողություն խնդրել։ 

Հուլիսի 21-ին այս գործն ընդունվել է վարույթ։ Սեպտեմբերի 16-ին տեղի է ունեցել առաջին նախնական դատական նիստը։ Հաջորդ նիստը նշանակվել է 2017 թ. հունվարի 24-ին։ 

Հուլիսի 27-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ «Մ. Գեւորգյան» ՍՊ ընկերությունն ընդդեմ «Առավոտ օրաթերթ» ՍՊԸ-ի եւ նրա թղթակից Նելլի Բաբայանի գործով հերթական դատական նիստը։ 

Հիշեցնենք, որ դատական վեճի առիթ է դարձել «Առավոտ» օրաթերթի 2014 թ. օգոստոսի 21-ի համարում տպագրված «Գետնանցում-մոթել» վերնագրով լուրը, որում նշվել է. «Վերեւում Դանիել Վարուժանն է եղեգնյա գրչով երգում Փառքեր, ներքեւում «Աֆինան» է իր «փառապանծ» պարով տղամարդկանց զվարճացնում, հետո մոթել ուղարկում» եւ «Գետնանցումը՝ նաեւ մարմնավաճառների աշխատավայր» հոդվածը, որում հեղինակը նշել է. «Մարզահամերգային համալիրի դիմացի գետնանցումն ամբողջությամբ զվարճանքի վայրի է վերածվել»: 

Հայցվոր «Մ. Գեւորգյան» ՍՊԸ-ի տնօրեն Սոկրատ Գրիգորյանը պահանջում է 3 միլիոն դրամի փոխհատուցում ընկերության գործարար համբավն արատավորող զրպարտության համար: Օգոստոսի 11-ին դատարանը վճռել է «Մ. Գեւորգյան» ՍՊԸ-ի հայցը մերժել եւ նրանից հօգուտ «Առավոտ օրաթերթ» ՍՊԸ-ի բռնագանձել 50 հազար դրամ՝ որպես փաստաբանի խելամիտ վարձատրության գումար։ 

Նոյեմբերի 26-ին «Aravot.am» կայքի հրապարակման համաձայն՝ Դատական ակտերի հարկադիր կատարման ծառայությունը որոշում է կայացրել «Մ. Գեւորգյան» ՍՊ ընկերության գույքի եւ դրամական միջոցների վրա արգելանք դնել:

 Օգոստոսի 7-ի լույս 8-ի գիշերը՝ ժամը 02։00-ի սահմաններում, անհայտ անձինք կոտրել են «Մեդիալաբ» կայքի տնօրեն եւ գլխավոր խմբագիր Մարիաննա Գրիգորյանի մեքենայի ապակին եւ գողացել ՀՀ նախագահ Սերժ Սարգսյանին, ԱԺ նախագահ Գալուստ Սահակյանին, ՀՀ ոստիկանապետ Վլադիմիր Գասպարյանին եւ իշխանության այլ ներկայացուցիչներին պատկերող թվով 107 ծաղրանկարներ:

Այս միջադեպից առաջ քաղաքական բովանդակությամբ ծաղրանկարները ներկայացվել են Երեւանի Մաշտոցի պուրակում կազմակերպված «Չարգելված» խորագիրը կրող բացօթյա ցուցահանդեսին: Նախորդող երկու օրերին «Մեդիալաբ» կայքը ծաղրանկարների ցուցադրություններ է կազմակերպել Գյումրիում ու Վանաձորում` կրկին բացօթյա վայրերում: Մարիաննա Գրիգորյանը լրագրողների հետ զրույցում տեղեկացրել է, որ թե՛ մարզերում, թե՛ Երեւանում քաղաքական ծաղրանկարների համար ցուցասրահներ վարձակալել չի հաջողվել։ Այդ պատճառով դրանց ցուցադրությունը կազմակերպվել է բացօթյա։ 

Կատարվածի առթիվ կայքի խմբագիրը դիմել է ոստիկանություն։ «Եկել են, գործողություններ են իրականացրել, մատնահետքեր էլ չեն գտել», - ասել է խմբագիրը։ 

Դեպքի առնչությամբ Հելսինկյան քաղաքացիական ասամբլեայի Վանաձորի գրասենյակը հանդես է եկել հայտարարությամբ, որում տեղի ունեցածը որակվում է որպես ահաբեկչական ոտնձգություն Հայաստանում արտահայտման ազատության նկատմամբ։ ՀՔԱՎ-ը կոչ է արել ոստիկանությանը անհապաղ եւ ամբողջությամբ քննել եւ բացահայտել այս հարձակումը, «հակառակ դեպքում մենք մեզ իրավունք ենք վերապահում հավատալու, որ այս հանցագործությունը կատարվել է ոստիկանության անմիջական աջակցությամբ եւ մասնակցությամբ», - ասվում է հայտարարության մեջ: 

 
Քաղաքական ծաղրանկարների գողության դեպքով օգոստոսի 18-ին քրեական գործ է հարուցվել։ Սեպտեմբերի 30-ին գործի վարույթը կասեցվել է՝ մեղադրյալի հայտնի չլինելու պատճառով։ 
Օգոստոսի 28-ին զրպարտություն եւ վիրավորանք պարունակող մեկնաբանություններ են հրապարակվել «ԳԱԼԱ» հեռուստաընկերության թղթակից Հերմինե Մկրտչյանի՝ Գյումրիի ՏԻՄ ընտրություններին վերաբերող ֆեյսբուքյան գրառումներից մեկի վերաբերյալ։ 

Լրագրողը վստահեցրել է, որ այդ մեկնաբանությունների հեղինակները կեղծ  հաշիվներից են օգտվել։ Նա դիմել է ՀՀ ոստիկանություն եւ դատախազություն։ Պատասխան չստանալով՝ դիմել է Մարդու իրավունքների պաշտպանի գրասենյակ՝ խնդրելով օգնել իրեն լուծել խնդիրը։ ՄԻՊ-ի գրասենյակից լրագրողին հայտնել են, որ խնդրի առնչությամբ իրենք դիմել են ՀՀ գլխավոր դատախազություն։

Հերմինե Մկրտչյանի տեղեկացմամբ՝ տարեվերջի դրությամբ որեւէ զարգացում այս առնչությամբ չի եղել։ 
Սեպտեմբերի 2-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ «Արաբկիր» բժշկական կենտրոնի սեփականատեր, ԱԺ պատգամավոր Արա Բաբլոյանն ընդդեմ «Հրապարակ» օրաթերթ» ՍՊԸ-ի գործով հերթական դատական նիստը։ 

Հիշեցնենք, որ դատական հայցի առիթն այդ օրաթերթում փետրվարի 12-ին տպագրված «Արաբկիր կենտրոնը՝ հեպատիտ C-ի ավելի «բարենպաստ» օջախ» վերնագրով հոդվածն է, որում ներկայացված է բժշկական կենտրոնում բուժված մարդկանց բողոքն այն մասին, որ այստեղ բուժվելուց հետո մեկնել են Բելգիա եւ այնտեղ պարզել, որ հեպատիտ C-ի վարակակիր են: Նրանց ենթադրությամբ, այդ վարակն իրենց է փոխանցվել «Արաբկիր» ԲԿ-ում:

Հայցվորը պահանջում է հերքել պատիվն ու արժանապատվությունն արատավորող տեղեկությունները, վճարել փոխհատուցում 2 միլիոն դրամ։ Գործը վարույթ է ընդունվել 2015 թ. մարտի 10-ին։

2016-ին այս գործով նիստեր են կայացել նաեւ ապրիլի 29-ին եւ դեկտեմբերի 6-ին։ Հաջորդ նիստը նշանակվել է 2017 թ. մարտի 6-ին։ 

Սեպտեմբերի 18-ին՝ Արմավիրի մարզի Մերձավան համայնքում անցկացվող ՏԻՄ ընրությունների օրը, 19/2 տեղամասում սպառնացել են ազատ լրագրող Ելենա Զոհրաբյանին, խոչընդոտել նրա աշխատանքը։ Լրագրողը նկատել է, որ երեւանաբնակ մի քաղաքացի, ով ո՛չ հանձնաժողովի անդամ է, ո՛չ վստահված անձ, մուտք է գործել 19/1 ընտրատեղամաս։ 

Ելենա Զոհրաբյանն այդ մասին զգուշացրել է հանձնաժողովի նախագահին, սակայն անծանոթը շարունակել է մնալ ընտրատեղամասում։ Այնուհետեւ լրագրողը տեղափոխվել է այլ՝ 19/2 տեղամաս։ Նույն անձնավորությունը մուտք է գործել նաեւ այս տեղամաս։ Նրան այստեղ եւս նկատելով՝ լրագրողը զգուշացրել է, որ պետք է լուսանկարի նրան, քանի որ նա որեւէ առնչություն չունի տեղամասի հետ։ Քաղաքացին սպառնացել է՝ «Նկարի, նկարի, ուզո՞ւմ ես՝ զենքս հանեմ, պահեմ վրեդ, նկարես»։ 

Դեպքի առնչությամբ նույն օրը՝ սեպտեմբերի 18-ին, լրագրողը դիմում է ներկայացրել ոստիկանության Վաղարշապատի բաժին։ Սեպտեմբերի 28-ին այդ բաժնի ավագ հետաքննիչ Ա. Բաբայանը որոշել է լրագրող Ելենա Զոհրաբյանի դիմումի վերաբերյալ նախապատրաստված նյութերով քրեական գործ հարուցելը մերժել՝ հանցագործության դեպքի բացակայության հիմքով։ Այս որոշման առնչությամբ հոկտեմբերի 18-ին Ելենա Զոհրաբյանը դիմում-բողոք է ուղարկել ՀՀ գլխավոր դատախազ Արթուր Դավթյանին։ Դատախազությունից լրագրողին տեղեկացրել են, որ իր բողոքն ուղարկվել է Արմավիրի մարզի դատախազ Վ. Հովհաննիսյանին։  

Դեկտեմբերի 6-ին Արմավիրի մարզի դատախազությունը մերժել է լրագրողի բողոքը՝ հանցակազմի բացակայության հիմքով։ 

Սեպտեմբերի 21-ին «Եռաբլուր» պանթեոնում լրագրողները ՀՀ նախագահին մի քանի հարցեր են ուղղել։ Մասնավորապես, նրանք հետաքրքրվել են, թե Հայաստանի անկախության 25 տարիների ընթացքում ինչ ձեռքբերումներ ենք ունեցել: Սերժ Սարգսյանը լրագրողներին նկատողություն է արել, որ կարող էին նախ իրեն շնորհավորել: Երբ լրագրողները շնորհավորել են, նախագահն արձագանքել է՝ «Շատ-շատ շնորհակալ եմ» ու, մեջքով պտտվելով, այլեւս որեւէ հարցի չի պատասխանել:  

Նախագահի եւ «Եռաբլուր» պանթեոն այցելած մյուս պաշտոնյաների անվտանգութան աշխատակիցներն էլ խոչընդոտել են լրագրողների աշխատանքը՝ հրելով եւ փակելով նրանց ճանապարհը։ 

Սեպտեմբերի 29-ի լույս 30-ի գիշերը անհայտ անձինք վնասել են «Սիվիլնեթ» առցանց հեռուստաընկերության գլխավոր օպերատոր Սարգիս Խարազյանի՝ բակում կայանած «Միցուբիշի Գրանդիս» ավտոմեքենայի ապակիները, անվադողերը։ Երեկոյան Սարգիսն ավտոմեքենան կայանել է Երեւանի Կիլիկիա թաղամասում գտնվող իրենց շենքի բակում։ Առավոտյան 8։10-8։15-ի սահմանում ավտոմեքենան հայտնաբերել է ամբողջովին վնասված։ Նախնական հաշվարկով պատճառվել է շուրջ 250 հազար դրամի վնաս։

Սարգիս Խարազյանի կարծիքով՝ այս միջադեպը կապված է իր մասնագիտական գործունեության հետ՝ հաշվի առնելով նաեւ այն հանգամանքը, որ մեքենայից ոչինչ չեն գողացել, այսինքն՝ մեքենան թալանելու նպատակ չի եղել։ Հուլիսի 29-ին Սարի թաղում տեղի ունեցած իրադարձությունների ականատես օպերատորը կասկածներ ունի՝ այդ դեպքերով պայմանավորված ինչ-որ մարդիկ փորձել են վրեժ լուծել։ 

Միջադեպի առնչությամբ Սարգիս Խարազյանը բողոք է ներկայացրել ոստիկանություն։ Նոյեմբերի 10-ին Քննչական կոմիտեի տարածած հաղորդագրության համաձայն՝ կոմիտեի Երեւան քաղաքի քննչական վարչության Մալաթիա-Սեբաստիա վարչական շրջանի քննչական բաժնում հարուցվել է քրեական գործ՝ ՀՀ քրեական օրենսգրքի 185-րդ հոդվածի 1-ին մասի (ուրիշի գույքը դիտավորությամբ ոչնչացնելը կամ վնասելը, որը զգալի չափերի վնաս է պատճառել) հատկանիշներով։ 
Ըստ կոմիտեի` Խարազյանը ճանաչվել է տուժող եւ հարցաքննվել։ Մշակվել են աշխատանքային վարկածներ եւ իրականացվում են անհրաժեշտ քննչական գործողություններ՝ դեպքի բոլոր հանգամանքները, առերեւույթ հանցագործություն կատարած անձի ինքնությունը պարզելու ուղղությամբ։ 
Հոկտեմբերի 2-ին Գյումրիի թիվ 34/73 եւ Վանաձորի թիվ 30/47 ընտրատեղամասերում ժամը 20:00-ից հետո անհիմն արգելվել է լրատվամիջոցների ներկայացուցիչների մուտքը ընտրատեղամաս։  

Խոսքի ազատության պաշտպանության կոմիտեն լրագրողական յոթ կազմակերպությունների հետ միասին հանդես եկավ հայտարարությամբ՝ ընդգծելով, որ  լրագրողների մասնագիտական գործունեությունը խոչընդոտելու առումով այս ընտրությունները ոչնչով չտարբերվեցին նախորդներից։ Հայտարարության հեղինակները իշխանություններից պահանջեցին համարժեք քայլեր ձեռնարկել ընտրությունների ընթացքում ԶԼՄ-ների ներկայացուցիչների աշխատանքը խոչընդոտած անձանց պատասխանատվության ենթարկելու համար։ 
Հոկտեմբերի 26-ին Ազգային ժողովի պատգամավոր, գործարար Գագիկ Ծառուկյանը հրապարակայնորեն վիրավորական արտահայտություններ է թույլ տվել «Ազատություն» ռադիոկայանի թղթակից Սիսակ Գաբրիելյանի հասցեին։ 

Լրագրողը մի շարք այլ ԶԼՄ-ների ներկայացուցիչների հետ մոտեցել է Երեւանում բացված «ԷՔՍՊՈ-Ռուսաստան, Հայաստան եւ Իրան» արդյունաբերական ցուցահանդես այցելած Գագիկ Ծառուկյանին եւ հարցրել նրա՝ քաղաքականություն վերադառնալու հնարավորության մասին։ Երբ գործարարը, որպես իր բարերարությունների օրինակ, հիշատակել է 2000 խանութ կառուցելն ու 3 տարով անհատույց տրամադրելը փոքր եւ միջին ձեռնարկատերերին, «Ազատության» թղթակիցը փորձել է ճշտել՝ արդյո՞ք Գագիկ Ծառուկյանը ամբողջությամբ իր փողերով է կառուցել այդ խանութները, թե՞ մասնակցություն են ունեցել նաեւ դրանց գործարկողները։ Դա հունից հանել է պատգամավոր-գործարարին, եւ նա Սիսակ Գաբրիելյանին վիրավորել է «մուտիլովշիկ» եւ «պատրաստված շպիոն» արտահայտություններով։ Ավելին՝ Ծառուկյանը հայտարարել է, թե այն, որ ժողովրդի մեծամասնությունն այսօր «տոկոսների տակ է» գտնվում, լրագրողի, նրա «պատրաստողի ու ուղարկողի երեսից է»։

Խոսքի ազատության պաշտպանության կոմիտեն յոթ լրագրողական կազմակերպությունների հետ միասին հանդես եկավ հայտարարությամբ՝ Գագիկ Ծառուկյանից պահանջելով ներողություն հայցել «Ազատություն» ռադիոկայանից եւ  թղթակից Սիսակ Գաբրիելյանից՝ նրանց հանիրավի վիրավորելու համար եւ ապագայում բացառել նման բառապաշարով լրագրողների հետ խոսելը։ 

Ի դեպ, Գագիկ Ծառուկյանի մամուլի խոսնակ Իվետա Տոնոյանը լրագրողական կազմակերպությունների հայտարարությունից հետո իրավիճակը շտկելու համար հայտարարել է, թե տեղի ունեցածը թյուրիմացություն է եղել. հարցից առաջ չի հնչել լրատվամիջոցի անունը, բարձրախոսն էլ չի ունեցել «Ազատություն» ռադիոկայանի տարբերանշանը։ Սակայն Իվետա Տոնոյանի մեկնաբանությունը, մեղմ ասած, համոզիչ չէր լրագրողական համայնքի համար։ 

Նոյեմբերի 19-ին «Սպառողների միություն» ՀԿ նախագահ Արմեն Պողոսյանն իր ասուլիսի ընթացքում վիրավորական արտահայտություններ է հնչեցրել լրագրողների հասցեին։ Նա խոսել է ապօրինի շինարարության, մասնավորապես՝ Օպերայի շենքի հարակից պուրակի մասին, սակայն ցուցադրել է Աբովյան պուրակում արված լուսանկար։ Լրագրողներից մեկը փորձել է ճշգրտում կատարել՝ նշելով, որ բանախոսն այլ բանի մասին խոսում, մինչդեռ լուսանկարում այլ բան է պատկերված։ Այս դիտարկումը զայրացրել է Արմեն Պողոսյանին, եւ նա սկսել է գոռալ լրագրողի վրա, նրան մեղադրել իր խոսքերն ուշադիր չլսելու մեջ, վիրավորել, թե որտեղ է դաստիարակվել։ Երբ այս ամենին միջամտել են մյուս լրագրողները, Արմեն Պողոսյանն սկսել է վիրավորել նաեւ նրանց։ 
Ասուլիսի մյուս բանախոս՝ բնապահպան Կարինե Դանիելյանին չանտեսելու համար լրագրողներից մի քանիսը որոշել են չլքել սրահը, բայց ի նշան բողոքի՝ չեն լուսաբանել Արմեն Պողոսյանի խոսքը:

Դեկտեմբերի 2-ին Երեւանի քաղաքապետարանը թույլ չի տվել տարեվերջին լույս տեսնելիք «Ցեց» քաղաքական ծաղրանկարների ամսաթերթը անվճար բաժանել մայրաքաղաքի հասարակական տրանսպորտում։ 

«Մեդիալաբ» կայքի («Medialab.am») խմբագիր Մարիաննա Գրիգորյանը նոյեմբերի 18-ին նամակով դիմել էր Երեւանի քաղաքապետարան՝ խնդրելով թույլ տալ քաղաքային տրանսպորտում տեղադրել հատուկ գրպանիկներ եւ նոր լույս տեսնելիք  «Ցեց» քաղաքական ծաղրանկարների ամսաթերթը բաժանել քաղաքացիներին։ Սակայն քաղաքապետարանը պատասխան նամակում նշել է, որ խնդրանքի բավարարումը ոչ նպատակահարմար է՝ պատճառաբանելով, որ այն կարող է ուղեւորների եւ քաղաքացիների շրջանում դժգոհությունների եւ անձերի նկատմամբ վիրավորանքի պատճառ հանդիսանալ:  

 ԽԱՊԿ-ի հետ զրույցում երգիծաթերթի գլխավոր խմբագիր Մարիաննա Գրիգորյանը այս պատասխանը որակեց ապօրինի, մամուլի ազատության խոչընդոտում եւ նշեց, որ մտադիր են առաջիկայում դիմել դատարան։ 
Դեկտեմբերի 2-ին Կենտրոն եւ Նորք-Մարաշ վարչական շրջանների ընդհանուր իրավասության դատարանում լրագրողներին թույլ չեն տվել մուտք գործել նիստերի դահլիճ եւ լուսաբանել 2015 թվականի նոյեմբերի 25-ին ՀՀ Ազգային անվտանգության ծառայության կողմից Նորք-Մարաշում վնասազերծված զինված խմբի գործով առաջին դատական նիստը, պատճառաբանելով՝ թե տեղ չկա։  
Դատական կարգադրիչների պետը լրագրողներին հայտնել է, թե ամբաստանյալները շատ են, դահլիճում են նաեւ նրանց հարազատներն ու  փաստաբանները։ Ուստի, հաշվի առնելով դահլիճում տեղերի սահմանափակ լինելը,  7 լրատվամիջոցի են թույլ տալու մասնակցել նիստին: Լրագրողները, ի պատասխան,  հայտնել են, որ բոյկոտում են նիստը` կամ կմասնակցեն բոլորը, կամ՝ ոչ ոք:

Դատական դեպարտամենտի ու դատարանի աշխատակազմի հետ բանակցությունների արդյունքում լրագրողներին թույլ են տվել նիստերի դահլիճ մտնել, սակայն դահլիճում էլ լիարժեք նկարահանումներ կատարելու տեխնիկական հնարավորություն չի եղել։
3. Տեղեկություններ ստանալու եւ տարածելու իրավունքի խախտումներ

2016 թվականին ԽԱՊԿ-ն արձանագրեց տեղեկություններ ստանալու եւ տարածելու իրավունքի խախտումների 33 փաստ, երեքով ավելի՝ 2015-ի համեմատությամբ։ Դրանք, ինչպես նաեւ նախկինում գրանցվածների նոր զարգացումները` ստորեւ։ 
Հունվարի 21-ին «Մեդիամաքս» գործակալության լրագրող Սիրանուշ Եղիազարյանը գրավոր հարցմամբ դիմել է «Փարկինգ սիթի սերվիս» ընկերությանը՝ խնդրելով տրամադրել տեղեկություններ, թե ի՞նչ չափանիշներով է կատարվում տեսահսկումը, որքա՞ն ժամանակ են պահպանվում տեսաձայնագրություններն ու ի՞նչ հիմքերով/նպատակով են դրանք հասանելի դառնում այլ անձանց կամ կազմակերպություններին: «Փարկինգ սիթի սերվիս» ընկերությունն անպատասխան է թողել «Մեդիամաքս» գործակալության լրագրողի հարցումը։ 

Հունվարի 25-ին «Araratnews.am» լրատվական կայքի թղթակից Շողիկ Գալստյանը գրավոր հարցմամբ դիմել է կաթնամթերք արտադրող «Մարիաննա» ՍՊԸ-ի տնօրեն Տիգրան Վարդանյանին եւ «Աշտարակ կաթ» ՓԲԸ 

տնօրեն Աշոտ Ափոյանին՝ խնդրելով տեղեկություններ այն մասին, թե ընկերությունները կաթնամթերք արտահանո՞ւմ են Ռուսաստանի Դաշնություն, եթե այո՝ ինչ ծավալների (այդ ժամանակահատվածում դաբաղ հիվանդության պատճառով արգելվել էր որոշ մթերքների ներմուծումը Հայաստանից Ռուսաստան): Երկու ընկերություններն էլ անպատասխան են թողել լրագրողի հարցումը։ 

Հունվարի 27-ին «Iravaban.net» կայքի թղթակից Գեւորգ Թոսունյանը էլեկտրոնային գրավոր հարցում է ուղարկել ՀՀ կառավարություն՝ կապված կառավարության շենքում արգելված վայրում ծխող նախարարներին պատասխանատվության ենթարկելու հետ։ Հարցման հետ լրագրողն ուղարկել է նաեւ մի քանի նախարարների՝ արգելված վայրում ծխելու փաստը հաստատող լուսանկարների հղումներ, ու հարցրել՝ արդյո՞ք նրանք չեն խախտել կանոնները, արդյո՞ք նրանց նկատմամբ կիրառվել է տուգանք։ Լրագրողի հարցումը մնացել է անպատասխան։ 

Փետրվարի 1-ին «Iravaban.net» կայքի թղթակից Աստղիկ Կարապետյանը էլեկտրոնային գրավոր հարցում է ուղարկել Երեւանի քաղաքապետարան՝ կապված այս մարմնի կողմից կատարված գնումների հետ։ Նույն հարցումը նա ուղարկել էր նաեւ 2015 թ. դեկտեմբերի 23-ին, սակայն այն մնացել է անպատասխան։ Լրագրողի երկրորդ հարցումը եւս արձագանք չի ստացել։ Աստղիկ Կարապետյանը զանգահարել է քաղաքապետարանի աշխատակազմի տեղեկատվության եւ հասարակայնության հետ կապերի վարչության պետ Արթուր Գեւորգյանին, նրան հիշեցրել, որ երկու անգամ հարցում է ուղարկել, սակայն երկու դեպքում էլ պատասխան չի ստացել։ Արթուր Գեւորգյանը հետաքրքրվել է, թե ի՞նչ հարցեր են եղել եւ ե՞րբ  են դրանք ուղարկվել, այնուհետեւ ասել է, թե կտեսնեն, ու կախել է լսափողը։ Չստանալով պատասխան, Աստղիկ Կարապետյանը մարտի 15-ին թվով երրորդ հարցումն է ուղարկել Երեւանի քաղաքապետարան, այս անգամ՝ փոստային տարբերակով։ Վերջապես քաղաքապետարանից արձագանքել են, սակայն գրությունը չի պարունակել հարցմանը համապատասխանող տեղեկություններ։  

Փետրվարի 11-ին «Սիվիլնեթ» առցանց հեռուստատեսության թղթակից Անի Գրիգորյանը գրավոր հարցում է ուղարկել ՀՀ ֆինանսների նախարարություն՝ կապված ֆիզիկական անձանց կողմից մեքենաների ներկրման ժամանակ գանձվող ավելացված արժեքի հարկի հետ։ Հարցմանը նախարարությունը չի պատասխանել։ 

Փետրվարի 15-ին «Aravot.am» լրատվական կայքի թղթակից Նելլի Բաբայանը գրավոր հարցմամբ դիմել է ՀՀ ֆինանսների նախարարություն՝ խնդրելով նախ պարզաբանել ԵՏՄ ինտեգրման եւ մակրոտնտեսության հարցերով նախարար Տատյանա Վալովայայի այն հայտարարությունը, համաձայն որի ԵՏՄ երկրներից Հայաստան ավտոմեքենա ներմուծող ֆիզիկական անձանցից ավելացված արժեքի հարկ գանձելը հակասում է միության իրավապայմանագրային դաշտին, ապա՝ տեղեկություն տրամադրել, թե ինչու՞ քաղաքացիներին չեն իրազեկել այդ մասին, արդյո՞ք վերադարձնելու են գանձված գումարները, եթե այո, ապա ի՞նչքան են դրանք կազմում։ Ֆինանսների նախարարությունը անպատասխան է թողել լրագրողի հարցումը։ 

Փետրվարի 18-ին «Հրապարակ» օրաթերթի լրագրող Սիրան Հունանյանը գրավոր հարցում է ուղարկել Երեւանի քաղաքապետարան՝ կապված քաղաքի պոլիկլինիկաներից մեկի գործունեության հետ։ Օրաթերթը տեղեկություն է ստացել, որ պոլիկլինիկայի աշխատակիցները ղեկավարի անօրինական գործողությունների մասին ահազանգել են քաղաքապետարան։ Լրագրողը փորձել է պարզել՝ ինչ խնդիրներ են եղել։ Հարցումը մնացել է անպատասխան։ 

Փետրվարի 23-ին ՀՀ սահմանադրական դատարանը բավարարեց Ինֆորմացիայի ազատության կենտրոնի դիմումը եւ Սահմանադրությանը հակասող ճանաչեց «Գույքի նկատմամբ իրավունքների պետական գրանցման մասին» ՀՀ օրենքի 71-րդ հոդվածի դրույթները։ 

 Հիշեցնենք, որ 2013թ. օգոստոսի 19-ին ԻԱԿ-ը դիմել էր ՀՀ վարչական դատարան ընդդեմ ՀՀ կառավարությանն առընթեր անշարժ գույքի կադաստրի պետական կոմիտեի աշխատակազմի տեղեկատվական տեխնոլոգիաների կենտրոնի` խնդրելով պարտավորեցնել այդ կառույցին տրամադրել Մաշտոցի պողոտայի Փակ շուկայի նկատմամբ սեփականության կամ վարձակալության հիմքերի վերաբերյալ տեղեկություններ անվճար կամ  «Տեղեկատվության ազատության մասին» ՀՀ օրենքով սահմանված պայմաններով (մանրամասները՝ ԽԱՊԿ 2014 թ. տարեկան զեկույցներում, տե՛ս www.khosq.am կայքի «Զեկույցներ» բաժնում):

Դատարանները ԻԱԿ-ի հայցը մերժելու հիմքում դրել են «Գույքի նկատմամբ իրավունքների պետական գրանցման մասին» ՀՀ օրենքի 71-րդ հոդվածը: 2015թ. hոկտեմբերի 16-ին ԻԱԿ-ը դիմել էր ՀՀ Սահմանադրական դատարան` վիճարկելով վերոհիշյալ հոդվածի սահմանադրականությունը:


Մարտի 1-ին «Հրապարակ» օրաթերթի լրագրող Սիրան Հունանյանը գրավոր հարցում է ուղարկել ՀՀ արտաքին գործերի նախարարություն՝ կապված Վրաստանում ՀՀ արտակարգ եւ լիազոր դեսպան Յուրի Վարդանյանի աղմկահարույց ելույթի հետ (Վրաստանի հայալեզու «Ալիք» մեդիահարթակը տարածել է նրա ելույթը, որում դեսպանը, խոսելով Հայոց ցեղասպանության մասին, այն որակել է որպես զավեշտական հասկացություն)։ 

Լրագրողը հետաքրքրվել է՝ նախարարությունը որեւէ կերպ կմիջամտի կամ պաշտոնական գնահատական կտա՞ կատարվածին։ Հարցումը մնացել է անպատասխան։  

Մարտի 16-ին Ժուռնալիստների «Ասպարեզ» ակումբը հայտարարություն է տարածել, որով իր դժգոհությունն է հայտնել Շիրակի մարզպետարանի` ԶԼՄ-ների նկատմամբ դրսեւորած խտրական վերաբերմունքի ու աշխատանքային անհավասար պայմաններ ստեղծման համար: 

Շիրակի մարզպետարանի շենքում տեղի են ունեցել հանրային նշանակության երկու իրադարձություններ, եւ դրանք լուսաբանելու համար համերկրային եւ մարզում գործող ԶԼՄ-ներից իրազեկվել են միայն երեքը։ Մարզպետարանի պաշտոնյաներից մեկը խտրական այս վերաբերմունքը պայմանավորել է ժամանակի սղությամբ՝ նշելով, թե իրադարձությունները տեղի են ունեցել ուշ ժամի ու դժվար թե հետաքրքրեին մյուս լրատվամիջոցներին։ 

Ժուռնալիստների «Ասպարեզ» ակումբը, հայտարարությամբ դիմելով Շիրակի մարզպետին, առաջարկել է վարչական վարույթով քննել տեղի ունեցածը, պատասխանատվության ենթարկել զանցառու(ներ)ին, հրապարակային բացատրությամբ հանդես գալ այս դեպքի եւ քննության մասին, այսուհետ մշակել եւ ունենալ վարչական այնպիսի ընթացակարգեր, որոնք կբացառեն որեւէ խտրականություն եւ կամայականություն ԶԼՄ-ների հետ հարաբերություններում:

 
Մարտի 23-ին ՀՀ վարչական դատարանում տեղի ունեցավ  «Հետաքննող լրագրողներ» ՀԿ-ն ընդդեմ ՀՀ Կոտայքի մարզի Բալահովիտ համայնքի ղեկավար Կամո Գրիգորյանի, Աբովյանի քաղաքապետ Վահագն Գեւորգյանի, Հրազդանի քաղաքապետ Արամ Դանիելյանի, Վանաձորի քաղաքապետ Սամվել Դարբինյանի գործով առաջին դատական նիստը։ 

Հիշեցնենք, որ 2015 թ. հուլիս եւ օգոստոս ամիսներին «Հետաքննող լրագրողներ» ՀԿ-ն դիմել էր գործով պատասխանող ճանաչված 4 համայնքների ղեկավարներին` խնդրելով կազմակերպության լրագրողներին թույլ տալ ներկա գտնվելու համայնքային սեփականության հողերի աճուրդ-վաճառքին` դիտարկելու եւ լուսաբանելու նպատակով: 

Չորս համայնքներն էլ իրենց պատասխաններով մերժել էին` հիմնավորելով, որ ««Հողային օրենսգրքի» 68 հոդվածի 6-րդ մասի համաձայն` աճուրդն անցկացվում է փակ, որին մասնակցում են միայն գրանցված անձինք, կազմակերպիչը եւ արձանագրողը:

«Հետաքննող լրագրողներ» ՀԿ-ն 2015թ. հոկտեմբերին դիմել է դատարան` հիշյալ 4 համայնքների ղեկավարների գրությունները ոչ իրավաչափ ճանաչելու պահանջով:

Հաջորդ դատական նիստը նշանակվել է մայիսի 2-ին։ 

Ապրիլի 21-ին «Հրապարակ» օրաթերթում տպագրվեց ««Հրապարակը» ՝ «Հայաստան» հիմնադրամի «սեւ ցուցակում» վերտառությամբ հոդված, որտեղ  լրագրող Թագուհի Հակոբյանը գրում է, որ օրեր առաջ փորձել է հետաքրքրվել, թե երբ կպատասխանեն իր՝ հիմնադրամի գործունեության հետ կապված գրավոր հարցմանը։ 

«Հայաստան» համահայկական հիմնադրամի հասարակայնության հետ կապերի բաժնի պետ Հասմիկ Գրիգորյանը լրագրողի հետ հեռախոսազրույցում ասել է, որ 2012 թ. «Հրապարակի» թղթակից Սյուզան Սիմոնյանը երկու հոդված է հրապարակել, որոնք, ըստ իրեն, վիրավորանք են պարունակել։ Դրանցից մեկը վերնագրված է եղել՝ «Հիմնադրամը ֆինանսավորել է Քոչարյանի սպորտային նախասիրությունները» եւ տպագրվել է 2012թ. հուլիսի 3-ին, մյուսը՝ «ՀՀ-ին եւ ԼՂՀ-ին լավ ճանապարհներ պետք չեն», տպագրվել էր 2012թ. հունիսի 27-ին։ Այդ հոդվածներից հետո «Հայաստան» հիմնադրամը որոշել է դադարեցնել համագործակցությունը «Հրապարակի» հետ: 


Հոդվածը հրապարակելուց առաջ լրագրող Թագուհի Հակոբյանը շարունակել է փորձել պատասխաններ ստանալ իր հարցերին, բայց Հասմիկ Գրիգորյանը նշել է. «Այդ դեպքում նախօրոք ներկայացրեք ձեր հոդվածի բովանդակությունը, որը պետք է գրեք։ Հակառակ դեպքում ՝ մենք չենք տրամադրի ձեր հարցերի պատասխանները»։ 

Ապրիլի 26 «Past.am» կայքի լրագրող Լիլիթ Լալայանը գրավոր հարցում է ուղարկել ՀՀ աշխատանքի եւ սոցիալական հարցերի նախարարություն՝ խնդրելով տրամադրել իրավաբանական անձանց մասին տեղեկություններ, որոնց նկատմամբ  2016 թվականի հունվարի 1-ից մինչեւ ապրիլի 15-ն ընկած ժամակահատվածում կիրառվել է «Կուտակային կենսաթոշակների մաuին» 2010 թվականի դեկտեմբերի 22-ի ՀO-244-Ն ՀՀ oրենքի 71-րդ  4-րդ հոդվածի՝ 2015 թվականի դեկտեմբերի 17-ին Ազգային ժողովում երկրորդ ընթերցմամբ եւ ամբողջությամբ ընդունված փոփոխությունը։ Օրենքով սահմանված 5-օրյա ժամկետում լրագրողը չի ստացել պատասխան: 

Մայիսի 5-ին նախարարությունից պատասխանել են, որ իրենք իրավասու չեն, եւ խորհուրդ են տվել դիմել Պետեկամուտների կոմիտե: Մայիսի 6-ին նույն գրավոր հարցումը Լիլիթ Լալայանն ուղարկել է ՊԵԿ: Սակայն այս կառույցից լրագրողն այդպես էլ պատասխան չի ստացել:  

Մայիսի 30-ին «Հրապարակ»  թերթի լրագրող Աննա Պապիկյանը գրավոր հարցում է ուղարկել Երեւանի քաղաքապետարան՝ խնդրելով տրամադրել տեղեկություններ, թե վերջին մեկ ամսվա ընթացքում քանի՞ արձան է տեղադրվել Երեւանում, որքա՞ն գումար է հատկացվել եւ պատրաստվու՞մ են արդյոք առաջիկայում արձան տեղադրել քաղաքում: Լրագրողի հարցումը մնացել է անպատասխան։ 

Մայիսի 31-ին «Հայկական ժամանակ» թերթի լրագրող Տիրայր Մուրադյանը գրավոր հարցում է ուղարկել ՀՀ կառավարության աշխատակազմի ղեկավար-նախարար Դավիթ Հարությունյանին՝ խնդրելով տեղեկատվություն տրամադրել 2016 թ. մայիսի 20-ին «Մուլտի Գրանդ» հյուրանոցում տեղի ունեցած Եվրասիական միջկառավարական խորհրդի հերթական նիստի կազմակերպչական ծախսերի վերաբերյալ: Տիրայր Մուրադյանը հարցումն ուղարկել է ե՛ւ փոստով, ե՛ւ էլեկտրոնային տարբերակով, բայց այն մնացել է անպատասխան: Տեղեկատվություն ստանալու իր խախտված իրավունքը վերականգնելու համար լրագրողը դիմել է ՄԻՊ գրասենյակ: Այստեղից պատասխանել են, որ պաշտպանի անունով նոր դիմում է պետք գրել, որը կուղարկվի կառավարություն։ ՄԻՊ-ի գրությունից հետո ՀՀ կառավարությունից պատասխանել են լրագրողի հարցմանը, բայց ամիսներ անց։ Բայց այդ պատասխանն արդեն կորցրած է եղել արդիականությունը եւ չի հրապարակվել։    
Հուլիսի 19-ին Վանաձորում ՀՀ կրթության եւ գիտության նախարարի եւ տարբեր մարզպետարանների կրթության վարչության պետերի մասնակցությամբ արտագնա խորհրդակցությունը լուսաբանելու համար հրավիրվել են ԶԼՄ-ների ներկայացուցիչներ։ Սակայն խորհրդակցությունն սկսելուց որոշ ժամանակ անց, երբ հեռուստաընկերությունների օպերատորները հասցրել են մի քանի կադր նկարահանել, լրագրողներին ասել են, որ ազատեն սենյակը: Որոշվել է կրթության վերաբերյալ բաց քննարկումը դարձնել փակ՝ առանց լրագրողների ներկայության: 

Հուլիսի 23-ին Ժուռնալիստների «Ասպարեզ» ակումբը հայտարարություն է տարածել, որով դատապարտել է որոշ դպրոցների՝ ակումբի տեղեկություն ստանալու հարցումներին չպատասխանելը։ Մասնավորապես՝ հայտարարության մեջ նշվում է, որ ակումբն իրականացնում է ՀՀ մարզային թվով 40 ՊՈԱԿ-դպրոցների բյուջետային մոնիտորինգ, որի շրջանակներում ուսումնասիրվում են դպրոցների փաստաթղթերը։ Սակայն մի քանի դպրոցների տնօրեններ (Աշտարակի Սմբատ Շահազիզի անվան թիվ 2 հիմնական դպրոց, Գրիգոր Ղափանցյանի անվան թիվ 4 հիմնական-ներառական դպրոց եւ Վայքի հիմնական-ներառական դպրոց) անտեսում են մոնիտորինգ իրականացնող խմբերի ղեկավարների` տեղեկության գրավոր հարցումները՝ չտրամադրելով բյուջետային եւ այլ` գաղտնիք չհանդիսացող փաստաթղթերի պատճեները: 

Հուլիսի 26-ին «Մեդիամաքս» լրատվական գործակալության լրագրող Սիրանուշ Սիմոնյանը տեղեկություն ստանալու գրավոր հարցմամբ դիմել է ՀՀ աշխատանքի եւ սոցիալական հարցերի նախարարությանը: Մասնավորապես՝ լրագրողը հետաքրքրվել է, թե որն է ՀՀ կառավարության որոշմամբ՝ 2016թ. հունիսի 4-ից  Հայաստանում օտարերկրյա քաղաքացիների աշխատանքի ընդունման համար գործատուներից հատուկ թույլտվություն պահանջելու նպատակը: Արդյոք այն չի՞ խոչընդոտի աշխատաշուկայում առողջ մրցակցությանը: Որքանո՞վ է այս որոշումն արդիական՝ հաշվի առնելով, որ ՀՀ-ն հիմնականում արտահանում եւ ոչ թե ներմուծում է աշխատուժ: Օտարերկրյա աշխատողների՝ ՀՀ-ում զբաղվածության ի՞նչ տվյալներ կան: 

Լրագրողի այս նամակին նախարարությունից պատասխանել են 15 օր անց՝ խախտելով «Տեղեկատվության ազատության մասին» օրենքով սահմանված 5-օրյա ժամկետը։ Պատասխանն արդեն որեւէ հետաքրքրություն չի ներկայացրել, քանի որ ՀՀ կառավարությունը որոշել է կասեցնել օտարերկրյա քաղաքացիների համար աշխատանքի թույլտվությունը:  

Օգոստոսի 10-ին Ինֆորմացիայի ազատության կենտրոնը տեղեկություն ստանալու գրավոր հարցմամբ դիմել է Հայաստանի ազգային օլիմպիական կոմիտեին` խնդրելով տեղեկություններ 2016 թվականի ամառային օլիմպիական խաղերի մասնակից հայ մարզիկների համազգեստների գնման գործընթացի վերաբերյալ: Օլիմպիական կոմիտեն հարցմանը չի պատասխանել: Օգոստոսի 25-ին ԻԱԿ-ը նույնաբովանդակ կրկնակի հարցմամբ է դիմել Կոմիտեին, սակայն այս անգամ եւս հարցումը մնացել է անպատասխան: 

Հոկտեմբերի 7-ին ԻԱԿ-ը դիմել է ՀՀ վարչական դատարան՝ խնդրելով ոչ իրավաչափ ճանաչել Հայաստանի ազգային օլիմպիական կոմիտեի այն անգործությունը, որով «Տեղեկատվության ազատության մասին» ՀՀ օրենքով սահմանված ժամկետում պատասխան չի տրվել ԻԱԿ-ի հարցմանը, ինչպես նաեւ Օլիմպիական կոմիտեի նախագահ Գագիկ Ծառուկյանին ենթարկել վարչական պատասխանատվության՝ տուգանքի 10 հազար դրամի չափով ԻԱԿ-ի՝ 2016 թվականի օգոստոսի 10-ի հարցմանը չպատասխանելու համար եւ 50 հազար դրամի չափով ԻԱԿ-ի՝ 2016 թվականի օգոստոսի 25-ի հարցմանը չպատասխանելու համար: 
Հայցը վերադարձվել է ԻԱԿ-ին՝ թերությունները վերացնելու նպատակով։ Հետո այն կրկին ներկայացվել է դատարան, սակայն տարեվերջի դրությամբ գործը վարույթ դեռ չի ընդունվել։  
Սեպտեմբերի 5-ին «ՍիվիլՆեթ» առցանց հեռուստաընկերության լրագրող Անի Գրիգորյանը գրավոր հարցում է ուղարկել ՀՀ դատախազությանը՝ ՀՀ նախագահ Սերժ Սարգսյանի՝ ռուսաստանաբնակ հայ գործարար Սամվել Կարապետյանի որդու հարսանիքի մասնակցության վերաբերյալ: (Ավելի վաղ նախագահի աշխատակազմից «ՍիվիլՆեթին» հաստատել էին, որ Սերժ Սարգսյանն այդ այցն իրականացրել է ոչ թե անձնական միջոցների, այլ պետական բյուջեի հաշվին)։ Լրագրողը գրավոր հարցմամբ հետաքրքրվել է՝ արդյոք դատախազությունը կոռուպցիոն ռիսկ տեսնո՞ւմ է  վերոնշյալ այցի հարցում եւ պատրաստվու՞մ է քայլեր իրականացնել պարզելու, թե ինչու՞ է Սերժ Սարգսյանն անձնական այցն իրականացրել պետական միջոցների հաշվին: Սակայն լրագրողի գրավոր հարցումը մնացել է անպատասխան։ 

Նույն օրը նույն գրավոր հարցմամբ լրագրող Անի Գրիգորյանը դիմել է Կոռուպցիայի դեմ պայքարի խորհրդին եւ Հատուկ քննչական ծառայությանը, սակայն այս կառույցներից եւս պատասխան չի ստացել:  

Սեպտեմբերի 13-ին «Ազատություն» ռադիոկայանի լրագրող Սարգիս Հարությունյանը գրավոր հարցմամբ դիմել է ՀՀ դատախազությանը՝ Երեւանի Կենտրոն եւ Նորք Մարաշ վարչական շրջանների ընդհանուր իրավասության դատարանի՝ ՌԴ քաղաքացի Սերգեյ Միրոնովին ազատ արձակելու որոշման առնչությամբ: Սակայն դատախազությունն անպատասխան է թողել լրագրողի հարցումը։ 

Հոկտեմբերի 11-ին Արդարադատության նախարարության «Երեւան-Կենտրոն» քրեակատարողական հիմնարկում նախատեսվել է հանդիպում լրագրողների եւ վնասազերծված զինված խմբի գործով կալանքի տակ գտնվող պաշտպանության նախկին փոխնախարար Վահան Շիրխանյանի միջեւ։ Սակայն հանդիպումը չի կայացել։ Լրագրողներին շուրջ մեկ ժամ սպասեցնելուց հետո «Երեւան-Կենտրոն» ՔԿՀ պետը մերժել է նրանց։ Սկզբում նա վկայակոչել է կառավարության այն որոշումը, համաձայն որի՝ «կալանավորված անձի հետ միաժամանակ տեսակցել թույլատրվում է առավելագույնը երեք չափահաս անձի»: Այնուհետեւ, երբ լրագրողները դիմում են գրել՝ խնդրելով թույլ տալ երեք լրագրողի հանդիպել Շիրխանյանի հետ, ՔԿՀ պետը դարձյալ մերժել է նրանց, այս անգամ պատճառաբանելով քրեակատարողական հիմնարկի ծանրաբեռնվածությամբ:

Վահան Շիրխանյանի փաստաբան Հայկ Ալումյանը լրագրողների հետ զրույցում նշել է, որ Շիրխանյանը ցանկացել է որոշ մանրամասներ հայտնել ԶԼՄ ներկայացուցիչներին՝ կապված զինված խմբի գործի վերաբերյալ իր դիրքորոշման հետ, ինչպես նաեւ նշել, թե ինչու է իր նկատմամբ ապօրինի հետապնդում իրականացվում, ում կողմից է հրահրված եւ ինչու։ 

Հոկտեմբերի 17-ին «Lragir.am» կայքի թղթակից Թեհմինե Ենոքյանը տեղեկություն ստանալու գրավոր հարցմամբ դիմել է ՀՀ քննչական կոմիտե, որպեսզի ճշտի այստեղ վարույթում գտնվող քրեական գործի որոշ հանգամանքներ՝ կապված ժամկետային զինծառայող, կրտսեր սերժանտ Արման Մուրադյանի մահվան հետ։ Հարցման մեջ նշվել է, որ ինքնասպանություն որակված գործով՝ մահացած զինծառայողի հորը՝ Հովսեփ Մուրադյանին տրամադրված պատճենահանված փաստաթղթերում առկա է զինգրքույկը, որում գրանցված չէ այն զենքը, որը ուղարկվել է փորձաքննության: Բացի դա, ըստ փորձաքննության արդյունքների՝ ուսումնասիրված զենքի վրա չկան մատնահետքեր: Լրագրողը հետաքրքրվել է՝ ի՞նչ զենքով է կատարվել ինքնասպանությունը, որտե՞ղ է Արման Մուրադյանի զենքը եւ արդյո՞ք այն ուղարկվել է փորձաքննության: 

Լրագրողի հարցումը մնացել է անպատասխան։  

Հոկտեմբերի 18-ին «Հայոց աշխարհ» օրաթերթի լրագրող Թագուհի Ասլանյանը գրավոր հարցմամբ դիմել է Երեւանի քաղաքապետարան, ակնկալելով ստանալ հետեւյալ տեղեկությունները. քանի ստորգետնյա ավտոկայանատեղի գոյություն ունի Երեւանում, ինչ հիմունքներով են դրանք գործում՝ մասնավոր են, թե պետական, կա՞ն արդյոք նոր կայանատեղիների կառուցման ծրագրեր ու նախագծեր, եթե այո՝ ինչ սկզբունքով են կառուցվելու նոր կայանատեղիները:

Լրագրողի հարցումը մնացել է անպատասխան։  

Հոկտեմբերի 18-ին «Lurer.com» լրատվական կայքի թղթակից Քրիստինա Աղալարյանը տեղեկություն ստանալու գրավոր հարցում է ուղարկել ՀՀ պաշտպանության նախարարությանը։ Լրագրողը խնդրել է իրեն տրամադրել այն կարգը՝ համաձայն որի պահեստազորից սպայական պաշտոնի նշանակվելու ցանկություն հայտնած թեկնածուների հետ անցկացվում են ստուգարքներ ֆիզիկական պատրաստությունից եւ մասնագիտական առարկաներից: Մինչ այդ լրագրողը Պաշտպանության նախարարությանը վերաբերող քննադատական հոդված է հրապարակել։ 

 
Լրագրողի՝ ՊՆ-ին ուղղված գրավոր հարցումը մնացել է անպատասխան։ 

Հոկտեմբերի 22-ին ՀՀ նորանշանակ վարչապետ Կարեն Կարապետյանը հանդիպում է ունեցել հայկական հեռուստաընկերությունների լրագրողների հետ։ Այն կազմակերպվել է խտրական մոտեցմամբ։ Հանրապետական եւ մայրաքաղաքային սփռում ունեցող 12 հայաստանյան հեռուստաընկերություններից հրավիրվել են ընդամենը չորսը. հանդիպմանը ներկա էին «Առաջին ալիք»-ի, «Արմենիա»-ի, «Շանթ»-ի եւ «Կենտրոն»-ի լրագրողները։ Տպագիր եւ առցանց մեդիան առհասարակ անտեսվել է։ Բոլոր չհրավիրվածները ստիպված են եղել բավարարվել հարցուպատասխանի՝ կառավարության մամուլի ծառայության տարածած սղագրությամբ կամ հեռարձակված տեսանյութով։   

Նոյեմբերի 7-ին «Lurer.com» լրատվական կայքի թղթակից Քրիստինա Աղալարյանը գրավոր հարցում է ուղարկել ՀՀ արդարադատության նախարարության Դատական ակտերի հարկադիր կատարման ծառայություն՝ ճշտելու, թե գլխավոր հարկադիր կատարողի ժամանակավոր պաշտոնակատար Արմեն Հարությունյանին քանի անգամ է արտահերթ կոչում շնորհվել եւ որ գործերի համար է այդ խրախուսանքը կիրառվել:  

«Lurer.com» լրատվական կայքի թղթակցի հարցումը մնացել է անպատասխան։ 

Նոյեմբերի 8-ին Ժուռնալիստների «Ասպարեզ» ակումբի խորհրդի նախագահ  Լեւոն Բարսեղյանը տեղեկություն ստանալու գրավոր հարցում է ուղարկել ՀՀ մշակույթի նախարար Արմեն Ամիրյանին։ Լեւոն Բարսեղյանը հետաքրքրվել է 2012 թ. կառավարության որոշմամբ իրականացվող «Քարերը ժողովելու ժամանակը» ծրագրի շրջանակներում Հայաստանի մարզերից տեղահանված եւ 4 տարով Երեւան՝ քառամյա ցուցահանդեսի տեղափոխված 63 հուշարձանների ճակատագրով։  Հարցմամբ Լեւոն Բարսեղյանը հետաքրքրվել է, թե որտե՞ղ է գտնվում այդ հուշարձաններից յուրաքանչյուրը։ Եթե արդեն տեղափոխվել են իրենց հիմնական գտնվելու վայրերը, ապա ե՞րբ է դա իրականցվել: Ի՞նչ է արժեցել կառավարության հիշյալ որոշման իրականացումը, ներառյալ հուշարձանների տեղահանությունը, տեղափոխումը, քառամյա ցուցադրությունը եւ դրանց վերադարձը հիմնական գտնվելու վայրեր: Ի՞նչ աղբյուրներից են հայթայթվել այդ միջոցները: Արդյո՞ք այդ աշխատանքները իրականացվել են ոչ պետական որեւէ կազմակերպության միջոցով, եթե այո, ապա ո՞ր կազմակերպությունն է իրականացրել այդ աշխատանքները, ինչպե՞ս է ընտրվել այդ կազմակերպությունը:

Լեւոն Բարսեղյանի գրավոր հարցումը մնացել է անպատասխան։

Նոյեմբերի 25-ին «ՍիվիլՆեթ» առցանց հեռուստատեսության լրագրող Անի Գրիգորյանը տեղեկություն ստանալու գրավոր հարցմամբ դիմել է ՀՀ կառավարության տեղեկատվության եւ հասարակայնության հետ կապերի վարչություն։ Նա հետաքրքրվել է՝ 2015 թ. հունիսի 22-ին «Պետական պարտքի մասին« ՀՀ օրենքում կատարված փոփոխություններից հետո կառավարությունը որքա՞ն վարկ է վերցրել, որքա՞ն է կազմել ՀՀ ընդհանուր պետական պարտքը 2015 թ. հունիսի 22-ի դրությամբ եւ որքա՞ն է կազմում ներկայում՝ ամենավերջին տվյալներով։ 

Լրագրողի հարցումը մնացել է անպատասխան։ 

Դեկտեմբերի 5-ին «Lurer.com» լրատվական կայքի թղթակից Քրիստինա Աղալարյանը տեղեկություն ստանալու գրավոր հարցում է ուղարկել ՀՀ կառավարությանն առընթեր Պետեկամուտների կոմիտեի նախագահ Վարդան Հարությունյանին։ Լրագրողը հարցման մեջ նախ նշել է, որ հոդված է հրապարակել՝ համաձայն որի Սյունիքի մարզի Գորիսի հարկային տեսչության աշխատակից Վաչե Թանգյանը շուրջ երեք ամիս առանց որեւէ հիմքի չի ներկայացել աշխատանքի, ապա հետաքրքրվել է՝ ի՞նչ քայլեր են ձեռնարկվում նյութում ներկայացված փաստերի առնչությամբ։ 

Լրագրողի հարցումը մնացել է անպատասխան։ 

ԶԼՄ-ՆԵՐԻ ԳՈՐԾՈՒՆԵՈՒԹՅԱՆՆ ԱՌՆՉՎՈՂ ԱՅԼ ԻՐԱԴԱՐՁՈՒԹՅՈՒՆՆԵՐ

Մայիսի 3-ին պատգամավոր Տիգրան Ուրիխանյանից գումար շորթելու կասկածանքով ձերբակալվել են «Անալիտիկ» լրատվական ակումբի եւ «Analitik.am» կայքի տնօրեն Անի Հովհաննիսյանն ու նրա աշխատակից Վարդիթեր Գիշյանը։ 

Ոստիկանության հաղորդագրության համաձայն՝ կայքի տնօրենը Ուրիխանյանին սպառնացել է նրա ընտանիքի անդամների ու պատգամավորական գործունեության մասին վարկաբեկիչ նյութեր հրապարակել եւ դա չանելու համար ամսական 300 հազար դրամ է պահանջել։ 

Դեպքի առթիվ ՀՀ քննչական կոմիտեի Երեւան քաղաքի քննչական վարչությունում ՀՀ քրեական օրենսգրքի 182-րդ հոդվածի 2-րդ մասի 2-րդ կետով (մի խումբ անձանց կողմից շորթում կատարելը) հարուցվել է քրեական գործ։ 

Մայիսի 5-ից գործը քննվում է ՀՀ հատուկ քննչական ծառայությունում: Մայիսի 6-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանը երկամսյա կալանքի որոշում է կայացրել ձերբակալված Անի Հովհաննիսյանի եւ Վարդիթեր Գիշյանի նկատմամբ: Մայիսի 10-ին Անի Հովհաննիսյանի կալանավորման գործով վերաքննիչ բողոք է ներկայացվել, որը, սակայն, մերժվել է։ Վարդիթեր Գիշյանի կալանավորման գործով մայիսի 11-ին վերաքննիչ ատյան ներկայացված բողոքն ընդունվել է: Մայիսի 19-ին Վերաքննիչ քրեական դատարանը որոշել է գրավի դիմաց ազատ արձակել Վարդիթեր Գիշյանին։

Մայիսի 27-ին պատգամավոր Տիգրան Ուրիխանյանից շորթում կատարելու գործով ձերբակալվել է Արտակ Գալստյանը, ով առավել հայտնի է Վանոյի Արտակ մականունով: Նախաքննությամբ ձեռք բերված տվյալներով՝ նա տնօրինում եւ կազմակերպում է ինչպես «Analitik.am», այնպես էլ՝ «Crimenews.am», «Armcrimenews.com» լրատվական կայքերի գործունեությունը:

Նոյեմբերի 16-ին «Armtimes.com» կայքին տված հարցազրույցում Անի Հովհաննիսյանի շահերի պաշտպան Լիպարիտ Սիմոնյանը տեղեկացրել է, որ իր պաշտպանյալին ներկայացված մեղադրանքը վերաորակվել է. նախկինում առաջադրված «մի խումբ անձանց կողմից շորթում կատարելը» փոխվել է ՀՀ ՔՕ 182-րդ հոդվածի 1-ին մասով (շորթում), քանի որ Վարդիթեր Գիշյանի մասնակցությունը ապացուցված չէ:

Մայիսի 24-ին «Հետք» էլեկետրոնային պարբերականի լուսանկարիչ Նարեկ Ալեքսանյանը սահմանադրական փոփոխությունների հանրաքվեի օրը՝ 2015թ. դեկտեմբերի 6-ին, այլ անձի փոխարեն քվեարկելու համար Շենգավիթ վարչական շրջանի ընդհանուր իրավասության դատարանի որոշմամբ տուգանվել է 500.000 դրամով: 

Այդ օրը Նարեկ Ալեքսանյանը, գալով ընտրատեղամաս ու տեսնելով, որ ցուցակում իր փոխարեն այլ անձ արդեն ստորագրել եւ քվեարկել է, զանգահարել է իր հորեղբորը` Գերասիմ Ալեքսանյանին եւ տեղեկանալով, որ վերջինս քվեարկության չի մասնակցելու, թիվ 8/31 տեղամասի ընտրական հանձնաժողովի անդամ Լուսինե Ալեքսանյանի օժանդակությամբ, ստորագրել է այլ անձի` իր հորեղբոր անվան դիմաց, ստացել է քվեաթերթիկ եւ կատարել է քվեարկություն: 

Լուսինե եւ Նարեկ Ալեքսանյանները դատարանում ընդունել են իրենց մեղքը: Լուսինե Ալեքսանյանը դատապարտվեց ազատազրկման՝ երկու տարի ժամկետով եւ տուգանվեց 600 հազար դրամով: 
 Հունիսի 6-ին «Աբովյան» հեռուստաընկերության հիմնադիր Արտաշես Մեհրաբյանը «Aravot.am»-ի հետ զրույցում նշել է, որ խարդախության զոհ է դարձել, ինչի պատճառով իր հիմնադրած լրատվամիջոցը սնանկ է ճանաչվել: Նրա խոսքով՝ խաբելու միջոցով հեռուստաընկերությունը իր ձեռքից վերցրել են նախկին տնօրեն Ազնիվ Չիզմեչյանը եւ «Քինգ դե լյուքս» ընկերության սեփականատեր Արթուր Հարությունյանը (մականունը՝ «Պալաչ»): Հեռուստաընկերության սնանկ ճանաչվելուց հետո նրանք հեռացել են Հայաստանից: 

Արտաշես Մեհրաբյանը դիմել է դատախազություն, սակայն քննիչը գործը կարճել է՝ ասելով, թե քրեական գործ չէ։ Մեհրաբյանը նշել է, որ իր տեղեկություններով՝ սնանկ ճանաչված հեռուստաընկերությունը ցանկանում է գնել գործարար եւ պատգամավոր Գագիկ Ծառուկյանը:

 Հունիսի 7-ին Ազգային ժողովը ընդունել է «Հեռուստատեսության եւ ռադիոյի մասին» ՀՀ օրենքում փոփոխություն կատարելու մասին օրենքը, որով Հայաստանի Հանրապետությունում թվային ռադիոհեռարձակման համակարգի ներդրման գործընթացի իրականացման ժամկետը երկարաձգվել է մինչեւ 2017թ. հուլիսի 20-ը՝ նկատի ունենալով, որ Հեռահաղորդակցության միջազգային միության ենթակայությամբ գործող աշխատանքային խմբերը դեռեւս անցկացնում են քննարկումներ՝ միասնական ստանդարտի ընդունման համար:  

Հուլիսի 7-ին, «Analitik.am» կայքի խմբագիր Անի Հովհաննիսյանը, ով գտնվում է կալանքի տակ, հայցով դիմել է Երեւանի Շենգավիթ վարչական շրջանի ընդհանուր իրավասության դատարան՝ նշելով, թե խախտվել է «Մարդու իրավունքների եւ հիմնարար ազատությունների պաշտպանության մասին» Եվրոպական կոնվենցիայի 2-րդ կետով ամրագրված իրավունքը: «Տիգրան Ուրիխանյանը հեռուստատեսությամբ Ազգային ժողովի ամբիոնից Անի Հովհաննիսյանին անվանել է շորթող, հանցագործ, այսինքն՝ պատգամավորը խախտել է անմեղության կանխավարկածը», - հայտարարել է Անի Հովհաննիսյանի փաստաբանը։ Պատասխանող ճանաչված ԱԺ պատգամավոր Տիգրան Ուրիխանյանից նա պահանջում է հերքել տեղեկությունները եւ հատուցել վնասը:  

Հուլիսի 11-ին հայցն ընդունվել է վարույթ։ Այս գործով դատական նիստեր են տեղի ունեցել սեպտեմբերի 30-ին, հոկտեմբերի 28-ին։ Նոյեմբերի 28-ին նշանակված նիստը չի կայացել դատավորի հիվանդության պատճառով։ Հաջորդ նիստը նշանակվել է 2017 թ. փետրվարի 10-ին։  

Հուլիսի 12-ին Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի է ունեցել «ՎՏԲ-Հայաստան» բանկն ընդդեմ Անի Հովհաննիսյանի գործով առաջին դատական նիստը: «ՎՏԲ-Հայաստան» բանկը գործարար համբավի պաշտպանության քաղաքացիական հայց է ներկայացրել «Analitik.am» լրատվական կայքի գլխավոր խմբագիր Անի Հովհաննիսյանի դեմ՝ նրանից պահանջելով 3 միլիոն դրամ: (Հիշեցնենք, որ ավելի վաղ Անի Հովհաննիսյանի դեմ նաեւ քրեական գործ էր հարուցվել՝ շորթման մեղադրանքով)։

Դատարանը քրեակատարողական հիմնարկում գտնվող Անի Հովհաննիսյանին ծանուցում է ուղարկել «Աբովյան ՔԿՀ» եւ «Անալիտիկ ՍՊԸ» հասցեներով եւ արձանագրել է, որ երկու ծանուցումները ստացել է այլ անձ, որի լիազորությունները պարզ չեն: 

«ՎՏԲ-Հայաստան» բանկի շահերը ներկայացնող փաստաբան Կարեն Մեժլումյանը լրագրողների հետ զրույցում նշել է, որ «Analitik.am» կայքում հրապարակվել են «ՎՏԲ- Հայաստան» բանկի վերաբերյալ 3 վարկաբեկող եւ զրպարտություն կրող հոդվածներ. «Բանկը ներկայացվել է որպես ադրբեջանական բանկ` այն դեպքում, երբ նման բան գոյություն չունի»: 

Հուլիսի 14-ի նիստին Ազգային ժողովի Էթիկայի հարցերով ժամանակավոր հանձնաժողովը վարույթ է ընդունել «Analitik.am» կայքի հիմնադիր եւ խմբագիր Անի Հովհաննիսյանի պաշտպան Սուսաննա Սարգսյանի բողոքը՝ ընդդեմ ԱԺ «Բարգավաճ Հայաստան» խմբակցության պատգամավոր Տիգրան Ուրիխանյանի: Կարճատեւ նիստից հետո հանձնաժողովի նախագահ Խոսրով Հարությունյանը լրագրողների հետ զրույցում ասել է, որ հանձնաժողովը միաձայն որոշում է կայացրել կասեցնել բողոքի քննությունը, քանի որ այդ բողոքն առնչվում է Անի Հովհաննիսյանի դեմ հարուցված քրեական գործին:

Սեպտեմբերի 8-ին կայացած ՀՀ կառավարության նիստին որոշում է ընդունվել մերժել «Շանթ» հեռուստաընկերության կողմից ներկայացված դիմումը` նոր աշխատատեղերի մասով լրացուցիչ աշխատավարձի եւ դրան հավասարեցված վճարումների գումարները շահութահարկի գումարներից նվազեցնելու խնդրանքով:  

 
Կառավարությունը համարել է, որ ընկերության դիմումին կից փաստաթղթերը թերի են եւ չեն համապատասխանում մի շարք պահանջներին, իսկ ներկայացված որոշ տեղեկություններ չեն համընկնում Պետական եկամուտների կոմիտեի տեղեկատվական բազայում առկա տվյալների հետ։ Ըստ այդմ, որոշվել է մերժել «Շանթ» ՍՊԸ-ի դիմումը։ 

Հոկտեմբերի 5-ին Ազգային ժողովում Կենտրոնական ընտրական հանձնաժողովի կազմի վերընտրության հարցի քննարկման ժամանակ, ԿԸՀ անդամ Սեյրան Շախսուվարյանը հայտարարել է, որ Հայաստանի ԿԸՀ–ն կարող է ընտրությունների լուսաբանման համար նախապատրաստել մոտ 100 լրագրողի։ Նրա խոսքով՝ լրագրողները գալիս են ընտրությունների եւ ԿԸՀ՝ բոլորովին չիմանալով, թե «ուր եւ ինչի համար են եկել»։ ԿԸՀ–ն կարող է Երեւանում եւ մարզերում գոնե 100 լրագրողի պատրաստել, իսկ նրանք արդեն իրենց փորձը կփոխանցեն մյուսներին, հավելել է նա։ «Օրենսդրական նորմեր են պետք, որպեսզի փաստերի դիտավորյալ աղավաղման համար մամուլին պատասխանատվության ենթարկեն։ Ես չեմ հիշում մի դեպք, որ լրագրողը պատասխան տա անգամ ակնհայտ ստի համար, որը  նա գրել է», - դժգոհել է Շախսուվարյանը։

(((
Զեկույցը պատրաստվել է «Հանուն ժողովրդավարության՝ ազգային հիմնադրամի» (NED, ԱՄՆ) աջակցությամբ իրականացվող՝ Խոսքի ազատության պաշտպանության կոմիտեի ծրագրի շրջանակներում: Զեկույցում տեղ գտած տեսակետները եւ գնահատականները ԽԱՊԿ-ինն են եւ կարող են չհամընկնել «Հանուն ժողովրդավարության՝ ազգային հիմնադրամի» տեսակետների եւ դիրքորոշումների հետ: 

